
Namo tassa bhagavato arahato sammāsambuddhassa.

Khuddakanikāye

Udānapāļi

1. Bodhivaggo

1. Paţhamabodhisuttaŋ
1. Evaŋ (p. 077) me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre bodhirukkhamūle paţhamābhisambuddho. Tena kho pana samayena bhagavā sattāhaŋ ekapallankena nisinno hoti vimuttisukhapaţisaŋvedī . Atha kho bhagavā tassa sattāhassa accayena tamhā samādhimhā vuţţhahitvā rattiyā paţhamaŋ yāmaŋ paţiccasamuppādaŋ anulomaŋ sādhukaŋ manasākāsi–

‘Iti imasmiŋ sati idaŋ hoti, imassuppādā idaŋ uppajjati, yadidaŋ– avijjāpaccayā sankhārā, sankhārapaccayā viññāņaŋ, viññāņapaccayā nāmarūpaŋ, nāmarūpapaccayā saļāyatanaŋ, saļāyatanapaccayā phasso, phassapaccayā vedanā, vedanāpaccayā taņhā, taņhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hotī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yadā (p. 078) have pātubhavanti dhammā,

Ātāpino jhāyato brāhmaņassa.

Athassa kankhā vapayanti sabbā,

Yato pajānāti sahetudhamman’ ti. Paţhamaŋ.

2. Dutiyabodhisuttaŋ
2. Evaŋ me sutaŋ– eka samayaŋ bhagavā uruvelāyaŋ viharati najjā nerañjarāya tīre bodhirukkhamūle paţhamābhisambuddho. Tena kho pana samayena bhagavā sattāhaŋ ekapallankena nisinno hoti vimuttisukhapaţisaŋvedī. Atha kho bhagavā tassa sattāhassa accayena tamhā samādhimhā vuţţhahitvā rattiyā majjhimaŋ yāmaŋ paţiccasamuppādaŋ paţilomaŋ sādhukaŋ manasākāsi–

‘Iti imasmiŋ asati idaŋ na hoti, imassa nirodhā idaŋ nirujjhati, yadidaŋ– avijjānirodhā sankhāranirodho, sankhāranirodhā viññāņanirodho, viññāņanirodhā nāmarūpanirodho, nāmarūpanirodhā saļāyatananirodho, saļāyatananirodhā phassanirodho, phassanirodhā vedanānirodho, vedanānirodhā taņhānirodho, taņhānirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yadā have pātubhavanti dhammā,

Ātāpino jhāyato brāhmaņassa.

Athassa kankhā vapayanti sabbā,

Yato khayaŋ paccayānaŋ avedī’ ti. Dutiyaŋ.

3. Tatiyabodhisuttaŋ
3. Evaŋ me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre bodhirukkhamūle paţhamābhisambuddho. Tena kho pana samayena (p. 079) bhagavā sattāhaŋ ekapallankena nisinno hoti vimuttisukhapaţisaŋvedī. Atha kho bhagavā tassa sattāhassa accayena tamhā samādhimhā vuţţhahitvā rattiyā pacchimaŋ yāmaŋ paţiccasamuppādaŋ anulomapaţilomaŋ sādhukaŋ manasākāsi–

‘Iti imasmiŋ sati idaŋ hoti, imassuppādā idaŋ uppajjati, imasmiŋ asati idaŋ na hoti, imassa nirodhā idaŋ nirujjhati; yadidaŋ– avijjāpaccayā sankhārā, sankhārapaccayā viññāņaŋ, viññāņapaccayā nāmarūpaŋ, nāmarūpapaccayā saļāyatanaŋ, saļāyatanapaccayā phasso, phassapaccayā vedanā, vedanāpaccayā taņhā, taņhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Avijjāya tveva asesavirāganirodhā sankhāranirodho, sankhāranirodhā viññāņanirodho, viññāņanirodhā nāmarūpanirodho, nāmarūpanirodhā saļāyatananirodho, saļāyatananirodhā phassanirodho, phassanirodhā vedanānirodho, vedanānirodhā taņhānirodho taņhānirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yadā have pātubhavanti dhammā,

Ātāpino jhāyato brāhmaņassa.

Vidhūpayaŋ tiţţhati mārasenaŋ,

Sūriyova obhāsayamantalikkhan’ ti. Tatiyaŋ.

4. Huŋhunkasuttaŋ
4. Evaŋ (p. 080) me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhe paţhamābhisambuddho. Tena kho pana samayena bhagavā sattāhaŋ ekapallankena nisinno hoti vimuttisukhapaţisaŋvedī. Atha kho bhagavā tassa sattāhassa accayena tamhā samādhimhā vuţţhāsi.

Atha kho aññataro huŋhunkajātiko brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ aţţhāsi. Ekamantaŋ ţhito kho so brāhmaņo bhagavantaŋ etadavoca– ‘kittāvatā nu kho, bho gotama, brāhmaņo hoti, katame ca pana brāhmaņakaraņā dhammā’ ti?

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yo brāhmaņo bāhitapāpadhammo,

Nihuŋhunko nikkasāvo yatatto.

Vedantagū vūsitabrahmacariyo,

Dhammena so brahmavādaŋ vadeyya.

Yassussadā natthi kuhiñci loke’ ti. Catutthaŋ.

5. Brāhmaņasuttaŋ
5. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā ca sāriputto āyasmā ca mahāmoggallāno āyasmā ca mahākassapo āyasmā ca mahākaccāno āyasmā ca mahākoţţhiko āyasmā ca mahākappino āyasmā ca mahācundo āyasmā ca anuruddho āyasmā ca revato āyasmā ca nando yena bhagavā tenupasankamiŋsu

Addasā (p. 081) kho bhagavā te āyasmante dūratova āgacchante; disvāna bhikkhū āmantesi– ‘ete, bhikkhave, brāhmaņā āgacchanti; ete, bhikkhave, brāhmaņā āgacchantī’ ti. Evaŋ vutte aññataro brāhmaņajātiko bhikkhu bhagavantaŋ etadavoca– ‘kittāvatā nu kho, bhante, brāhmaņo hoti, katame ca pana brāhmaņakaraņā dhammā’ ti?

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Bāhitvā pāpake dhamme, ye caranti sadā satā;

Khīņasaŋyojanā buddhā, te ve lokasmi brāhmaņā’ ti. Pañcamaŋ.

6. Mahākassapasuttaŋ
6. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā mahākassapo pippaliguhāyaŋ viharati ābādhiko dukkhito bāļhagilāno. Atha kho āyasmā mahākassapo aparena samayena tamhā ābādhā vuţţhāsi. Atha kho āyasmato mahākassapassa tamhā ābādhā vuţţhitassa etadahosi– ‘yaŋnūnāhaŋ rājagahaŋ piņđāya paviseyyan’ ti.

Tena kho pana samayena pañcamattāni devatāsatāni ussukkaŋ āpannāni honti āyasmato mahākassapassa piņđapātapaţilābhāya. Atha kho āyasmā mahākassapo tāni pañcamattāni devatāsatāni paţikkhipitvā pubbaņhasamayaŋ nivāsetvā pattacīvaramādāya rājagahaŋ piņđāya pāvisi– yena daliddavisikhā kapaņavisikhā pesakāravisikhā. Addasā kho bhagavā āyasmantaŋ mahākassapaŋ rājagahe piņđāya carantaŋ yena daliddavisikhā kapaņavisikhā pesakāravisikhā.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Anaññaposimaññātaŋ, dantaŋ sāre patiţţhitaŋ;

Khīņāsavaŋ vantadosaŋ, tamahaŋ brūmi brāhmaņan’ ti. Chaţţhaŋ.

7. Ajakalāpakasuttaŋ
7. Evaŋ (p. 082) me sutaŋ– ekaŋ samayaŋ bhagavā pāvāyaŋ viharati ajakalāpake cetiye, ajakalāpakassa yakkhassa bhavane. Tena kho pana samayena bhagavā rattandhakāratimisāyaŋ abbhokāse nisinno hoti; devo ca ekamekaŋ phusāyati. Atha kho ajakalāpako yakkho bhagavato bhayaŋ chambhitattaŋ lomahaŋsaŋ uppādetukāmo yena bhagavā tenupasankami; upasankamitvā bhagavato avidūre tikkhattuŋ ‘akkulo pakkulo’ ti akkulapakkulikaŋ akāsi– ‘eso te, samaņa, pisāco’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yadā sakesu dhammesu, pāragū hoti brāhmaņo;

Atha etaŋ pisācañca, pakkulañcātivattatī’ ti. Sattamaŋ.

8. Sangāmajisuttaŋ
8. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sangāmaji sāvatthiŋ anuppatto hoti bhagavantaŋ dassanāya. Assosi kho āyasmato sangāmajissa purāņadutiyikā– ‘ayyo kira sangāmaji sāvatthiŋ anuppatto’ ti. Sā dārakaŋ ādāya jetavanaŋ agamāsi.

Tena kho pana samayena āyasmā sangāmaji aññatarasmiŋ rukkhamūle divāvihāraŋ nisinno hoti. Atha kho āyasmato sangāmajissa purāņadutiyikā yenāyasmā sangāmaji tenupasankami; upasankamitvā āyasmantaŋ sangāmajiŋ etadavoca– ‘khuddaputtañhi, samaņa, posa man’ ti. Evaŋ vutte, āyasmā sangāmaji tuņhī ahosi.

Dutiyampi kho āyasmato sangāmajissa purāņadutiyikā āyasmantaŋ sangāmajiŋ etadavoca– ‘khuddaputtañhi, samaņa, posa man’ ti. Dutiyampi kho āyasmā sangāmaji tuņhī ahosi.

Tatiyampi (p. 083) kho āyasmato sangāmajissa purāņadutiyikā āyasmantaŋ sangāmajiŋ etadavoca– ‘khuddaputtañhi, samaņa, posa man’ ti. Tatiyampi kho āyasmā sangāmaji tuņhī ahosi.

Atha kho āyasmato sangāmajissa purāņadutiyikā taŋ dārakaŋ āyasmato sangāmajissa purato nikkhipitvā pakkāmi – ‘eso te, samaņa, putto; posa nan’ ti.

Atha kho āyasmā sangāmaji taŋ dārakaŋ neva olokesi nāpi ālapi. Atha kho āyasmato sangāmajissa purāņadutiyikā avidūraŋ gantvā apalokentī addasa āyasmantaŋ sangāmajiŋ taŋ dārakaŋ neva olokentaŋ nāpi ālapantaŋ, disvānassā etadahosi– ‘na cāyaŋ samaņo puttenapi atthiko’ ti. Tato paţinivattitvā dārakaŋ ādāya pakkāmi. Addasā kho bhagavā dibbena cakkhunā visuddhena atikkantamānusakena āyasmato sangāmajissa purāņadutiyikāya evarūpaŋ vippakāraŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Āyantiŋ nābhinandati, pakkamantiŋ na socati;

Sangā sangāmajiŋ muttaŋ, tamahaŋ brūmi brāhmaņan’ ti. Aţţhamaŋ.

9. Jaţilasuttaŋ
9. Evaŋ me sutaŋ– ekaŋ samayaŋ bhagavā gayāyaŋ viharati gayāsīse. Tena kho pana samayena sambahulā jaţilā sītāsu hemantikāsu rattīsu antaraţţhake himapātasamaye gayāyaŋ ummujjantipi nimujjantipi, ummujjanimujjampi karonti osiñcantipi, aggimpi juhanti– ‘iminā suddhī’ ti.

Addasā kho bhagavā te sambahule jaţile sītāsu hemantikāsu rattīsu antaraţţhake himapātasamaye gayāyaŋ ummujjantepi nimujjantepi ummujjanimujjampi karonte osiñcantepi aggimpi juhante– ‘iminā suddhī’ ti.

Atha (p. 084) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Na udakena sucī hotī, bahvettha nhāyatī jano;

Yamhi saccañca dhammo ca, so sucī so ca brāhmaņo’ ti. Navamaŋ.

10. Bāhiyasuttaŋ
10. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bāhiyo dārucīriyo suppārake paţivasati samuddatīre sakkato garukato mānito pūjito apacito lābhī cīvarapiņđapātasenāsanagilānapaccayabhesajjaparikkhārānaŋ. Atha kho bāhiyassa dārucīriyassa rahogatassa paţisallīnassa evaŋ cetaso parivitakko udapādi– ‘ye kho keci loke arahanto vā arahattamaggaŋ vā samāpannā, ahaŋ tesaŋ aññataro’ ti.

Atha kho bāhiyassa dārucīriyassa purāņasālohitā devatā anukampikā atthakāmā bāhiyassa dārucīriyassa cetasā cetoparivitakkamaññāya yena bāhiyo dārucīriyo tenupasankami; upasankamitvā bāhiyaŋ dārucīriyaŋ etadavoca– ‘neva kho tvaŋ bāhiya, arahā, nāpi arahattamaggaŋ vā samāpanno. Sāpi te paţipadā natthi yāya tvaŋ arahā vā assa arahattamaggaŋ vā samāpanno’ ti.

‘Atha ke carahi sadevake loke arahanto vā arahattamaggaŋ vā samāpanno’ ti? ‘Atthi, bāhiya, uttaresu janapadesu sāvatthi nāma nagaraŋ. Tattha so bhagavā etarahi viharati arahaŋ sammāsambuddho. So hi, bāhiya, bhagavā arahā ceva arahattāya ca dhammaŋ desetī’ ti.

Atha kho bāhiyo dārucīriyo tāya devatāya saŋvejito tāvadeva suppārakamhā pakkāmi. Sabbattha ekarattiparivāsena yena sāvatthi jetavanaŋ anāthapiņđikassa ārāmo tenupasankami. Tena kho pana samayena (p. 085) sambahulā bhikkhū abbhokāse cankamanti. Atha kho bāhiyo dārucīriyo yena te bhikkhū tenupasankami; upasankamitvā te bhikkhū etadavoca– ‘kahaŋ nu kho, bhante, etarahi bhagavā viharati arahaŋ sammāsambuddho? Dassanakāmamhā mayaŋ taŋ bhagavantaŋ arahantaŋ sammāsambuddhan’ ti. ‘Antaragharaŋ paviţţho kho, bāhiya, bhagavā piņđāyā’ ti.

Atha kho bāhiyo dārucīriyo taramānarūpo jetavanā nikkhamitvā sāvatthiŋ pavisitvā addasa bhagavantaŋ sāvatthiyaŋ piņđāya carantaŋ pāsādikaŋ pasādanīyaŋ santindriyaŋ santamānasaŋ uttamadamathasamathamanuppattaŋ dantaŋ guttaŋ yatindriyaŋ nāgaŋ. Disvāna yena bhagavā tenupasankami; upasankamitvā bhagavato pāde sirasā nipatitvā bhagavantaŋ etadavoca– ‘desetu me, bhante bhagavā, dhammaŋ; desetu, sugato, dhammaŋ, yaŋ mamassa dīgharattaŋ hitāya sukhāyā’ ti. Evaŋ vutte, bhagavā bāhiyaŋ dārucīriyaŋ etadavoca– ‘akālo kho tāva, bāhiya, antaragharaŋ paviţţhamhā piņđāyā’ ti.

Dutiyampi kho bāhiyo dārucīriyo bhagavantaŋ etadavoca– ‘dujjānaŋ kho panetaŋ, bhante, bhagavato vā jīvitantarāyānaŋ, mayhaŋ vā jīvitantarāyānaŋ Desetu me, bhante bhagavā, dhammaŋ; desetu, sugato, dhammaŋ, yaŋ mamassa dīgharattaŋ hitāya sukhāyā’ ti. Dutiyampi kho bhagavā bāhiyaŋ dārucīriyaŋ etadavoca– ‘akālo kho tāva, bāhiya, antaragharaŋ paviţţhamhā piņđāyā’ ti.

Tatiyampi kho bāhiyo dārucīriyo bhagavantaŋ etadavoca– ‘dujjānaŋ kho panetaŋ, bhante, bhagavato vā jīvitantarāyānaŋ, mayhaŋ vā jīvitantarāyānaŋ. Desetu me bhante bhagavā, dhammaŋ; desetu, sugato, dhammaŋ, yaŋ mamassa dīgharattaŋ hitāya sukhāyā’ ti.

‘Tasmātiha te, bāhiya, evaŋ sikkhitabbaŋ– “diţţhe diţţhamattaŋ bhavissati, sute sutamattaŋ bhavissati, mute mutamattaŋ bhavissati, viññāte viññātamattaŋ bhavissatī” ti. Evañhi te, bāhiya, sikkhitabbaŋ. Yato kho te, bāhiya, diţţhe diţţhamattaŋ bhavissati, sute sutamattaŋ bhavissati, mute mutamattaŋ bhavissati, viññāte viññātamattaŋ bhavissati, tato tvaŋ, bāhiya, na tena; yato tvaŋ, bāhiya, na tena tato tvaŋ, bāhiya, na tattha (p. 086) yato tvaŋ, bāhiya, na tattha, tato tvaŋ, bāhiya, nevidha na huraŋ na ubhayamantarena. Esevanto dukkhassā’ ti.

Atha kho bāhiyassa dārucīriyassa bhagavato imāya sankhittāya dhammadesanāya tāvadeva anupādāya āsavehi cittaŋ vimucci.

Atha kho bhagavā bāhiyaŋ dārucīriyaŋ iminā sankhittena ovādena ovaditvā pakkāmi. Atha kho acirapakkantassa bhagavato bāhiyaŋ dārucīriyaŋ gāvī taruņavacchā adhipatitvā jīvitā voropesi.

Atha kho bhagavā sāvatthiyaŋ piņđāya caritvā pacchābhattaŋ piņđapātapaţikkanto sambahulehi bhikkhūhi saddhiŋ nagaramhā nikkhamitvā addasa bāhiyaŋ dārucīriyaŋ kālankataŋ; disvāna bhikkhū āmantesi– ‘gaņhatha, bhikkhave, bāhiyassa dārucīriyassa sarīrakaŋ; mañcakaŋ āropetvā nīharitvā jhāpetha; thūpañcassa karotha. Sabrahmacārī vo, bhikkhave, kālankato’ ti.

‘Evaŋ, bhante’ ti kho te bhikkhū bhagavato paţissutvā bāhiyassa dārucīriyassa sarīrakaŋ mañcakaŋ āropetvā nīharitvā jhāpetvā thūpañcassa katvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘dađđhaŋ, bhante, bāhiyassa dārucīriyassa sarīraŋ, thūpo cassa kato. Tassa kā gati, ko abhisamparāyo’ ti? ‘Paņđito, bhikkhave, bāhiyo dārucīriyo paccapādi dhammassānudhammaŋ; na ca maŋ dhammādhikaraņaŋ vihesesi. Parinibbuto, bhikkhave, bāhiyo dārucīriyo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yattha āpo ca pathavī, tejo vāyo na gādhati;

Na tattha sukkā jotanti, ādicco nappakāsati.

Na tattha candimā bhāti, tamo tattha na vijjati.

‘Yadā (p. 087) ca attanāvedi, muni monena brāhmaņo;

Atha rūpā arūpā ca, sukhadukkhā pamuccatī’ ti. Dasamaŋ.

(Ayampi udāno vutto bhagavatā iti me sutanti.)

Bodhivaggo paţhamo niţţhito.

Tassuddānaŋ

Tayo bodhi ca huŋhunko, brāhmaņo kassapena ca.

Aja sangāma jaţilā, bāhiyenāti te dasāti.

2. Mucalindavaggo

1. Mucalindasuttaŋ
11. Evaŋ me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre mucalindamūle paţhamābhisambuddho. Tena kho pana samayena bhagavā sattāhaŋ ekapallankena nisinno hoti vimuttisukhapaţisaŋvedī.

Tena kho pana samayena mahā akālamegho udapādi sattāhavaddalikā sītavātaduddinī. Atha kho mucalindo nāgarājā sakabhavanā nikkhamitvā bhagavato kāyaŋ sattakkhattuŋ bhogehi parikkhipitvā uparimuddhani mahantaŋ phaņaŋ vihacca aţţhāsi– ‘mā bhagavantaŋ sītaŋ, mā bhagavantaŋ uņhaŋ, mā bhagavantaŋ đaŋsamakasavātātapasarīsapa samphasso’ ti.

Atha kho bhagavā tassa sattāhassa accayena tamhā samādhimhā vuţţhāsi. Atha kho mucalindo nāgarājā viddhaŋ vigatavalāhakaŋ devaŋ viditvā bhagavato kāyā bhoge viniveţhetvā sakavaņņaŋ paţisaŋharitvā māņavakavaņņaŋ abhinimminitvā bhagavato purato aţţhāsi pañjaliko bhagavantaŋ namassamāno.

Atha (p. 088) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sukho viveko tuţţhassa, sutadhammassa passato;

Abyāpajjaŋ sukhaŋ loke, pāņabhūtesu saŋyamo.

‘Sukhā virāgatā loke, kāmānaŋ samatikkamo;

Asmimānassa yo vinayo, etaŋ ve paramaŋ sukhan’ ti. Paţhamaŋ.

2. Rājasuttaŋ
12. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulānaŋ bhikkhūnaŋ pacchābhattaŋ piņđapātapaţikkantānaŋ upaţţhānasālāyaŋ sannisinnānaŋ sannipatitānaŋ ayamantarākathā udapādi– ‘ko nu kho, āvuso, imesaŋ dvinnaŋ rājūnaŋ mahaddhanataro vā mahābhogataro vā mahākosataro vā mahāvijitataro vā mahāvāhanataro vā mahabbalataro vā mahiddhikataro vā mahānubhāvataro vā rājā vā māgadho seniyo bimbisāro, rājā vā pasenadi kosalo’ ti? Ayañcarahi tesaŋ bhikkhūnaŋ antarākathā hoti vippakatā.

Atha kho bhagavā sāyanhasamayaŋ paţisallānā vuţţhito yenupaţţhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘kāya nuttha, bhikkhave, etarahi kathāya sannisinnā sannipatitā, kā ca pana vo antarākathā vippakatā’ ti?

‘Idha, bhante, amhākaŋ pacchābhattaŋ piņđapātapaţikkantānaŋ upaţţhānasālāyaŋ sannisinnānaŋ sannipatitānaŋ ayamantarākathā udapādi– “ko nu kho, āvuso, imesaŋ dvinnaŋ rājūnaŋ mahaddhanataro vā mahābhogataro vā mahākosataro vā mahāvijitataro vā mahāvāhanataro vā mahabbalataro vā mahiddhikataro vā mahānubhāvataro vā rājā vā māgadho seniyo bimbisāro, rājā vā pasenadi kosalo” ti? Ayaŋ kho no, bhante, antarākathā vippakatā, atha bhagavā anuppatto’ ti.

‘Na (p. 089) khvetaŋ, bhikkhave, tumhākaŋ patirūpaŋ kulaputtānaŋ saddhā agārasmā anagāriyaŋ pabbajitānaŋ yaŋ tumhe evarūpiŋ kathaŋ katheyyātha. Sannipatitānaŋ vo, bhikkhave, dvayaŋ karaņīyaŋ– dhammī vā kathā ariyo vā tuņhībhāvo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yañca kāmasukhaŋ loke, yañcidaŋ diviyaŋ sukhaŋ;

Taņhakkhayasukhassete kalaŋ nāgghanti soļasin’ ti. Dutiyaŋ.

3. Daņđasuttaŋ
13. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulā kumārakā antarā ca sāvatthiŋ antarā ca jetavanaŋ ahiŋ daņđena hananti. Atha kho bhagavā pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Addasā kho bhagavā sambahule kumārake antarā ca sāvatthiŋ antarā ca jetavanaŋ ahiŋ daņđena hanante

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sukhakāmāni bhūtāni, yo daņđena vihiŋsati;

Attano sukhamesāno, pecca so na labhate sukhaŋ.

‘Sukhakāmāni bhūtāni, yo daņđena na hiŋsati;

Attano sukhamesāno, pecca so labhate sukhan’ ti. Tatiyaŋ.

4. Sakkārasuttaŋ
14. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā sakkato hoti garukato mānito pūjito apacito, lābhī cīvarapiņđapātasenāsanagilānapaccayabhesajjaparikkhārānaŋ. Bhikkhusanghopi sakkato hoti (p. 090) garukato mānito pūjito apacito, lābhī cīvarapiņđapātasenāsanagilānapaccayabhesajjaparikkhārānaŋ. Aññatitthiyā pana paribbājakā asakkatā honti agarukatā amānitā apūjitā anapacitā, na lābhino cīvarapiņđapātasenāsanagilānapaccayabhesajjaparikkhārānaŋ. Atha kho te aññatitthiyā paribbājakā bhagavato sakkāraŋ asahamānā bhikkhusanghassa ca gāme ca araññe ca bhikkhū disvā asabbhāhi pharusāhi vācāhi akkosanti paribhāsanti rosenti vihesenti.

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘etarahi, bhante, bhagavā sakkato garukato mānito pūjito apacito, lābhī cīvarapiņđapātasenāsanagilānapaccayabhesajjaparikkhārānaŋ. Bhikkhusanghopi sakkato garukato mānito pūjito apacito, lābhī cīvarapiņđapātasenāsanagilānapaccayabhesajjaparikkhārānaŋ. Aññatitthiyā pana paribbājakā asakkatā agarukatā amānitā apūjitā anapacitā, na lābhino cīvarapiņđapātasenāsanagilānapaccayabhesajjaparikkhārānaŋ. Atha kho te, bhante, aññatitthiyā paribbājakā bhagavato sakkāraŋ asahamānā bhikkhusanghassa ca gāme ca araññe ca bhikkhū disvā asabbhāhi pharusāhi vācāhi akkosanti paribhāsanti rosenti vihesantī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Gāme araññe sukhadukkhaphuţţho,

Nevattato no parato dahetha.

Phusanti phassā upadhiŋ paţicca,

Nirūpadhiŋ kena phuseyyu phassā’ ti. Catutthaŋ.

5. Upāsakasuttaŋ
15. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññataro icchānangalako (p. 091) upāsako sāvatthiŋ anuppatto hoti kenacideva karaņīyena. Atha kho so upāsako sāvatthiyaŋ taŋ karaņīyaŋ tīretvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho taŋ upāsakaŋ bhagavā etadavoca– ‘cirassaŋ kho tvaŋ, upāsaka, imaŋ pariyāyamakāsi yadidaŋ idhāgamanāyā’ ti.

‘Cirapaţikāhaŋ, bhante, bhagavantaŋ dassanāya upasankamitukāmo, api cāhaŋ kehici kehici kiccakaraņīyehi byāvaţo. Evāhaŋ nāsakkhiŋ bhagavantaŋ dassanāya upasankamitun’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sukhaŋ vata tassa na hoti kiñci,

Sankhātadhammassa bahussutassa.

Sakiñcanaŋ passa vihaññamānaŋ,

Jano janasmiŋ paţibandharūpo’ ti. Pañcamaŋ.

6. Gabbhinīsuttaŋ
16. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññatarassa paribbājakassa daharamāņavikā pajāpati hoti gabbhinī upavijaññā. Atha kho sā paribbājikā taŋ paribbājakaŋ etadavoca – ‘gaccha tvaŋ, brāhmaņa, telaŋ āhara, yaŋ me vijātāya bhavissatī’ ti.

Evaŋ vutte, so paribbājako taŋ paribbājikaŋ etadavoca– ‘kuto panāhaŋ, bhoti, telaŋ āharāmī’ ti? Dutiyampi kho sā paribbājikā taŋ paribbājakaŋ etadavoca– ‘gaccha tvaŋ, brāhmaņa, telaŋ āhara, yaŋ me vijātāya bhavissatī’ ti. Dutiyampi kho so paribbājiko taŋ paribbājikaŋ etadavoca– ‘kuto panāhaŋ, bhoti, telaŋ āharāmī’ ti? Tatiyampi kho sā paribbājikā taŋ paribbājakaŋ etadavoca– ‘gaccha tvaŋ, brāhmaņa, telaŋ āhara, yaŋ me vijātāya bhavissatī’ ti.

Tena (p. 092) kho pana samayena rañño pasenadissa kosalassa koţţhāgāre samaņassa vā brāhmaņassa vā sappissa vā telassa vā yāvadatthaŋ pātuŋ dīyati, no nīharituŋ.

Atha kho tassa paribbājakassa etadahosi– ‘rañño kho pana pasenadissa kosalassa koţţhāgāre samaņassa vā brāhmaņassa vā sappissa vā telassa vā yāvadatthaŋ pātuŋ dīyati, no nīharituŋ. Yaŋnūnāhaŋ rañño pasenadissa kosalassa koţţhāgāraŋ gantvā telassa yāvadatthaŋ pivitvā gharaŋ āgantvā ucchadditvāna dadeyyaŋ, yaŋ imissā vijātāya bhavissatī’ ti.

Atha kho so paribbājako rañño pasenadissa kosalassa koţţhāgāraŋ gantvā telassa yāvadatthaŋ pivitvā gharaŋ āgantvā neva sakkoti uddhaŋ kātuŋ, na pana adho. So dukkhāhi tibbāhi kharāhi kaţukāhi vedanāhi phuţţho āvaţţati parivaţţati.

Atha kho bhagavā pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Addasā kho bhagavā taŋ paribbājakaŋ dukkhāhi tibbāhi kharāhi kaţukāhi vedanāhi phuţţhaŋ āvaţţamānaŋ parivaţţamānaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sukhino vata ye akiñcanā,

Vedaguno hi janā akiñcanā.

Sakiñcanaŋ passa vihaññamānaŋ,

Jano janasmiŋ paţibandhacitto’ ti. Chaţţhaŋ.

7. Ekaputtakasuttaŋ
17. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññatarassa upāsakassa ekaputtako piyo manāpo kālankato hoti.

Atha (p. 093) kho sambahulā upāsakā allavatthā allakesā divā divassa yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te upāsake bhagavā etadavoca– ‘kiŋ nu kho tumhe, upāsakā, allavatthā allakesā idhūpasankamantā divā divassā’ ti?

Evaŋ vutte, so upāsako bhagavantaŋ etadavoca– ‘mayhaŋ kho, bhante, ekaputtako piyo manāpo kālankato. Tena mayaŋ allavatthā allakesā idhūpasankamantā divā divassā’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Piyarūpassādagadhitāse,

Devakāyā puthu manussā ca.

Aghāvino parijunnā,

Maccurājassa vasaŋ gacchanti.

‘Ye ve divā ca ratto ca,

Appamattā jahanti piyarūpaŋ.

Te ve khaņanti aghamūlaŋ,

Maccuno āmisaŋ durativattan’ ti. Sattamaŋ.

8. Suppavāsāsuttaŋ
18. Evaŋ me sutaŋ– ekaŋ samayaŋ bhagavā kuņđikāyaŋ viharati kuņđadhānavane . Tena kho pana samayena suppavāsā koliyadhītā satta vassāni gabbhaŋ dhāreti. Sattāhaŋ mūļhagabbhā sā dukkhāhi tibbāhi kharāhi kaţukāhi vedanāhi phuţţhā tīhi vitakkehi adhivāseti– ‘sammāsambuddho vata so bhagavā yo imassa evarūpassa dukkhassa pahānāya dhammaŋ deseti; suppaţipanno vata tassa bhagavato sāvakasangho yo imassa evarūpassa dukkhassa pahānāya paţipanno; susukhaŋ vata taŋ nibbānaŋ yatthidaŋ evarūpaŋ dukkhaŋ na saŋvijjatī’ ti.

Atha (p. 094) kho suppavāsā koliyadhītā sāmikaŋ āmantesi– ‘ehi tvaŋ, ayyaputta, yena bhagavā tenupasankama; upasankamitvā mama vacanena bhagavato pāde sirasā vandāhi; appābādhaŋ appātankaŋ lahuţţhānaŋ balaŋ phāsuvihāraŋ puccha– “suppavāsā, bhante, koliyadhītā bhagavato pāde sirasā vandati; appābādhaŋ appātankaŋ lahuţţhānaŋ balaŋ phāsuvihāraŋ pucchatī” ti. Evañca vadehi– “suppavāsā, bhante, koliyadhītā satta vassāni gabbhaŋ dhāreti. Sattāhaŋ mūļhagabbhā sā dukkhāhi tibbāhi kharāhi kaţukāhi vedanāhi phuţţhā tīhi vitakkehi adhivāseti – sammāsambuddho vata so bhagavā yo imassa evarūpassa dukkhassa pahānāya dhammaŋ deseti; suppaţipanno vata tassa bhagavato sāvakasangho yo imassa evarūpassa dukkhassa pahānāya paţipanno; susukhaŋ vata taŋ nibbānaŋ yatthidaŋ evarūpaŋ dukkhaŋ na saŋvijjatī”‘ ti.

‘Paraman’ ti kho so koliyaputto suppavāsāya koliyadhītāya paţissutvā yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho koliyaputto bhagavantaŋ etadavoca– ‘suppavāsā, bhante, koliyadhītā bhagavato pāde sirasā vandati, appābādhaŋ appātankaŋ lahuţţhānaŋ balaŋ phāsuvihāraŋ pucchati; evañca vadeti– “suppavāsā, bhante, koliyadhītā satta vassāni gabbhaŋ dhāreti. Sattāhaŋ mūļhagabbhā sā dukkhāhi tibbāhi kharāhi kaţukāhi vedanāhi phuţţhā tīhi vitakkehi adhivāseti– sammāsambuddho vata so bhagavā yo imassa evarūpassa dukkhassa pahānāya dhammaŋ deseti; suppaţipanno vata tassa bhagavato sāvakasangho yo imassa evarūpassa dukkhassa pahānāya paţipanno; susukhaŋ vata nibbānaŋ yatthidaŋ evarūpaŋ dukkhaŋ na saŋvijjatī”‘ ti.

‘Sukhinī hotu suppavāsā koliyadhītā; arogā arogaŋ puttaŋ vijāyatū’ ti. Saha vacanā ca pana bhagavato suppavāsā koliyadhītā sukhinī arogā arogaŋ puttaŋ vijāyi.

‘Evaŋ, bhante’ ti kho so koliyaputto bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā yena sakaŋ gharaŋ tena paccāyāsi. Addasā kho so koliyaputto suppavāsaŋ koliyadhītaraŋ sukhiniŋ arogaŋ arogaŋ (p. 095) puttaŋ vijātaŋ. Disvānassa etadahosi– ‘acchariyaŋ vata, bho, abbhutaŋ vata, bho, tathāgatassa mahiddhikatā mahānubhāvatā, yatra hi nāmāyaŋ suppavāsā koliyadhītā saha vacanā ca pana bhagavato sukhinī arogā arogaŋ puttaŋ vijāyissatī’ ti! Attamano pamudito pītisomanassajāto ahosi.

Atha kho suppavāsā koliyadhītā sāmikaŋ āmantesi– ‘ehi tvaŋ, ayyaputta, yena bhagavā tenupasankama; upasankamitvā mama vacanena bhagavato pāde sirasā vandāhi– “suppavāsā, bhante, koliyadhītā bhagavato pāde sirasā vandatī” ti; evañca vadehi– “suppavāsā, bhante, koliyadhītā satta vassāni gabbhaŋ dhāreti. Sattāhaŋ mūļhagabbhā sā etarahi sukhinī arogā arogaŋ puttaŋ vijātā. Sā sattāhaŋ buddhappamukhaŋ bhikkhusanghaŋ bhattena nimanteti. Adhivāsetu kira, bhante, bhagavā suppavāsāya koliyadhītāya satta bhattāni saddhiŋ bhikkhusanghenā”‘ ti.

‘Paraman’ ti kho so koliyaputto suppavāsāya koliyadhītāya paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so koliyaputto bhagavantaŋ etadavoca–

‘Suppavāsā bhante, koliyadhītā bhagavato pāde sirasā vandati; evañca vadeti– “suppavāsā, bhante, koliyadhītā satta vassāni gabbhaŋ dhāreti. Sattāhaŋ mūļhagabbhā sā etarahi sukhinī arogā arogaŋ puttaŋ vijātā. Sā sattāhaŋ buddhappamukhaŋ bhikkhusanghaŋ bhattena nimanteti. Adhivāsetu kira, bhante, bhagavā suppavāsāya koliyadhītāya satta bhattāni saddhiŋ bhikkhusanghenā”‘ ti.

Tena kho pana samayena aññatarena upāsakena buddhappamukho bhikkhusangho svātanāya bhattena nimantito hoti. So ca upāsako āyasmato mahāmoggallānassa upaţţhāko hoti. Atha kho bhagavā āyasmantaŋ mahāmoggallānaŋ āmantesi– ‘ehi tvaŋ, moggallāna, yena so upāsako tenupasankama upasankamitvā taŋ upāsakaŋ evaŋ vadehi– “suppavāsā, āvuso, koliyadhītā satta (p. 096) vassāni gabbhaŋ dhāresi. Sattāhaŋ mūļhagabbhā sā etarahi sukhinī arogā arogaŋ puttaŋ vijātā. Sā sattāhaŋ buddhappamukhaŋ bhikkhusanghaŋ bhattena nimanteti. Karotu suppavāsā koliyadhītā satta bhattāni, pacchā tvaŋ karissasī” ti . Tuyheso upaţţhāko’ ti.

‘Evaŋ, bhante’ ti kho āyasmā mahāmoggallāno bhagavato paţissutvā yena so upāsako tenupasankami; upasankamitvā taŋ upāsakaŋ etadavoca– ‘suppavāsā, āvuso, koliyadhītā satta vassāni gabbhaŋ dhāreti. Sattāhaŋ mūļhagabbhā sā etarahi sukhinī arogā arogaŋ puttaŋ vijātā. Sā sattāhaŋ buddhappamukhaŋ bhikkhusanghaŋ bhattena nimanteti. Karotu suppavāsā koliyadhītā satta bhattāni, pacchā tvaŋ karissasī’ ti.

‘Sace me, bhante, ayyo mahāmoggallāno tiņņaŋ dhammānaŋ pāţibhogo– bhogānañca jīvitassa ca saddhāya ca, karotu suppavāsā koliyadhītā satta bhattāni, pacchāhaŋ karissāmī’ ti. ‘Dvinnaŋ kho te ahaŋ, āvuso, dhammānaŋ pāţibhogo– bhogānañca jīvitassa ca. Saddhāya pana tvaŋyeva pāţibhogo’ ti.

‘Sace me, bhante, ayyo mahāmoggallāno dvinnaŋ dhammānaŋ pāţibhogo– bhogānañca jīvitassa ca, karotu suppavāsā koliyadhītā satta bhattāni, pacchāhaŋ karissāmī’ ti.

Atha kho āyasmā mahāmoggallāno taŋ upāsakaŋ saññāpetvā yena bhagavā tenupasankami; upasankamitvā bhagavantaŋ etadavoca– ‘saññatto, bhante, so upāsako mayā; karotu suppavāsā koliyadhītā satta bhattāni, pacchā so karissatī’ ti.

Atha kho suppavāsā koliyadhītā sattāhaŋ buddhappamukhaŋ bhikkhusanghaŋ paņītena khādanīyena bhojanīyena sahatthā santappesi sampavāresi, tañca dārakaŋ bhagavantaŋ vandāpesi sabbañca bhikkhusanghaŋ.

Atha (p. 097) kho āyasmā sāriputto taŋ dārakaŋ etadavoca– ‘kacci te, dāraka, khamanīyaŋ, kacci yāpanīyaŋ, kacci na kiñci dukkhan’ ti? ‘Kuto me, bhante sāriputta, khamanīyaŋ, kuto yāpanīyaŋ! Satta me vassāni lohitakumbhiyaŋ vuttānī’ ti.

Atha kho suppavāsā koliyadhītā– ‘putto me dhammasenāpatinā saddhiŋ mantetī’ ti attamanā pamuditā pītisomanassajātā ahosi. Atha kho bhagavā (suppavāsaŋ kolīyadhītaraŋ attamanaŋ pamuditaŋ pītisomanassajātaŋ viditvā ) suppavāsaŋ koliyadhītaraŋ etadavoca– ‘iccheyyāsi tvaŋ, suppavāse, aññampi evarūpaŋ puttan’ ti? ‘Iccheyyāmahaŋ, bhagavā, aññānipi evarūpāni satta puttānī’ ti

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Asātaŋ sātarūpena, piyarūpena appiyaŋ;

Dukkhaŋ sukhassa rūpena, pamattamativattatī’ ti. Aţţhamaŋ.

9. Visākhāsuttaŋ
19. Evaŋ me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena visākhāya migāramātuyā kocideva attho raññe pasenadimhi kosale paţibaddho hoti. Taŋ rājā pasenadi kosalo na yathādhippāyaŋ tīreti

Atha kho visākhā migāramātā divā divassa yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho visākhaŋ migāramātaraŋ bhagavā etadavoca– ‘handa kuto nu tvaŋ, visākhe, āgacchasi divā divassā’ ti? ‘Idha me, bhante, kocideva attho raññe pasenadimhi kosale paţibaddho; taŋ rājā pasenadi kosalo na yathādhippāyaŋ tīretī’ ti.

Atha (p. 098) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sabbaŋ paravasaŋ dukkhaŋ, sabbaŋ issariyaŋ sukhaŋ;

Sādhāraņe vihaññanti, yogā hi duratikkamā’ ti. Navamaŋ.

10. Bhaddiyasuttaŋ
20. Evaŋ me sutaŋ– ekaŋ samayaŋ bhagavā anupiyāyaŋ viharati ambavane. Tena kho pana samayena āyasmā bhaddiyo kāļīgodhāya putto araññagatopi rukkhamūlagatopi suññāgāragatopi abhikkhaņaŋ udānaŋ udānesi– ‘aho sukhaŋ, aho sukhan’ ti!

Assosuŋ kho sambahulā bhikkhū āyasmato bhaddiyassa kāļīgodhāya puttassa araññagatassapi rukkhamūlagatassapi suññāgāragatassapi abhikkhaņaŋ udānaŋ udānentassa– ‘aho sukhaŋ, aho sukhan’ ti! Sutvāna nesaŋ etadahosi– ‘nissaŋsayaŋ kho, āvuso, āyasmā bhaddiyo kāļīgodhāya putto anabhirato brahmacariyaŋ carati, yaŋsa pubbe agāriyabhūtassa rajjasukhaŋ, so tamanussaramāno araññagatopi rukkhamūlagatopi suññāgāragatopi abhikkhaņaŋ udānaŋ udānesi– “aho sukhaŋ, aho sukhan”‘ ti!

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘āyasmā, bhante, bhaddiyo kāļīgodhāya putto araññagatopi rukkhamūlagatopi suññāgāragatopi abhikkhaņaŋ udānaŋ udānesi– “aho sukhaŋ, aho sukhan” ti! Nissaŋsayaŋ kho, bhante, āyasmā bhaddiyo kāļīgodhāya putto anabhirato brahmacariyaŋ carati. Yaŋsa pubbe agāriyabhūtassa rajjasukhaŋ, so tamanussaramāno araññagatopi rukkhamūlagatopi suññāgāragatopi abhikkhaņaŋ udānaŋ udānesi– “aho sukhaŋ, aho sukhan”‘ ti!

Atha (p. 099) kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena bhaddiyaŋ bhikkhuŋ āmantehi– “satthā taŋ, āvuso bhaddiya, āmantetī”‘ ti.

‘Evaŋ, bhante’ ti kho so bhikkhu bhagavato paţissutvā yenāyasmā bhaddiyo kāļīgodhāya putto tenupasankami; upasankamitvā bhaddiyaŋ kāļīgodhāya puttaŋ etadavoca– ‘satthā taŋ, āvuso bhaddiya, āmantetī’ ti. ‘Evamāvuso’ ti kho āyasmā bhaddiyo kāļīgodhāya putto tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ bhaddiyaŋ kāļīgodhāya puttaŋ bhagavā etadavoca–

‘Saccaŋ kira tvaŋ, bhaddiya, araññagatopi rukkhamūlagatopi suññāgāragatopi abhikkhaņaŋ udānaŋ udānesi– “aho sukhaŋ, aho sukhan”‘ ti! ‘Evaŋ, bhante’ ti.

‘Kiŋ pana tvaŋ, bhaddiya, atthavasaŋ sampassamāno araññagatopi rukkhamūlagatopi suññāgāragatopi abhikkhaņaŋ udānaŋ udānesi– “aho sukhaŋ, aho sukhan”‘ ti! ‘Pubbe me, bhante, agāriyabhūtassa rajjaŋ kārentassa antopi antepure rakkhā susaŋvihitā ahosi, bahipi antepure rakkhā susaŋvihitā ahosi, antopi nagare rakkhā susaŋvihitā ahosi, bahipi nagare rakkhā susaŋvihitā ahosi, antopi janapade rakkhā susaŋvihitā ahosi, bahipi janapade rakkhā susaŋvihitā ahosi. So kho ahaŋ, bhante, evaŋ rakkhito gopito santo bhīto ubbiggo ussankī utrāsī vihāsiŋ. Etarahi kho panāhaŋ, bhante, araññagatopi rukkhamūlagatopi suññāgāragatopi eko abhīto anubbiggo anussankī anutrāsī appossukko pannalomo paradattavutto, migabhūtena cetasā viharāmi. Imaŋ kho ahaŋ, bhante, atthavasaŋ sampassamāno araññagatopi rukkhamūlagatopi suññāgāragatopi abhikkhaņaŋ udānaŋ udānesi – “aho sukhaŋ, aho sukhan”‘ ti!

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassantarato (p. 100) na santi kopā,

Itibhavābhavatañca vītivatto.

Taŋ vigatabhayaŋ sukhiŋ asokaŋ,

Devā nānubhavanti dassanāyā’ ti. Dasamaŋ.

Mucalindavaggo dutiyo niţţhito.

Tassuddānaŋ–

Mucalindo rājā daņđena, sakkāro upāsakena ca;

Gabbhinī ekaputto ca, suppavāsā visākhā ca.

Kāļīgodhāya bhaddiyoti.

3. Nandavaggo

1. Kammavipākajasuttaŋ
21. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññataro bhikkhu bhagavato avidūre nisinno hoti pallankaŋ ābhujitvā ujuŋ kāyaŋ paņidhāya purāņakammavipākajaŋ dukkhaŋ tibbaŋ kharaŋ kaţukaŋ vedanaŋ adhivāsento sato sampajāno avihaññamāno.

Addasā kho bhagavā taŋ bhikkhuŋ avidūre nisinnaŋ pallankaŋ ābhujitvā ujuŋ kāyaŋ paņidhāya purāņakammavipākajaŋ dukkhaŋ tibbaŋ kharaŋ kaţukaŋ vedanaŋ adhivāsentaŋ sataŋ sampajānaŋ avihaññamānaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sabbakammajahassa bhikkhuno,

Dhunamānassa pure kataŋ rajaŋ.

Amamassa ţhitassa tādino,

Attho natthi janaŋ lapetave’ ti. Paţhamaŋ.

2. Nandasuttaŋ
22. Evaŋ (p. 101) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā nando bhagavato bhātā mātucchāputto sambahulānaŋ bhikkhūnaŋ evamāroceti– ‘anabhirato ahaŋ, āvuso, brahmacariyaŋ carāmi; na sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī’ ti.

Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘āyasmā, bhante, nando bhagavato bhātā mātucchāputto sambahulānaŋ bhikkhūnaŋ evamāroceti – “anabhirato ahaŋ, āvuso, brahmacariyaŋ carāmi, na sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī”‘ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena nandaŋ bhikkhuŋ āmantehi– “satthā taŋ, āvuso nanda, āmantetī”‘ ti. ‘Evaŋ, bhante’ ti kho so bhikkhu bhagavato paţissutvā yenāyasmā nando tenupasankami; upasankamitvā āyasmantaŋ nandaŋ etadavoca– ‘satthā taŋ, āvuso nanda, āmantetī’ ti.

‘Evamāvuso’ ti kho āyasmā nando tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ nandaŋ bhagavā etadavoca–

‘Saccaŋ kira tvaŋ, nanda, sambahulānaŋ bhikkhūnaŋ evamārocesi – “anabhirato ahaŋ, āvuso, brahmacariyaŋ carāmi, na sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī”‘ ti ‘Evaŋ, bhante’ ti.

‘Kissa pana tvaŋ, nanda, anabhirato brahmacariyaŋ carasi, na sakkosi brahmacariyaŋ sandhāretuŋ sikkhaŋ paccakkhāya hīnāyāvattissasī’ ti? ‘Sākiyānī maŋ, bhante, janapadakalyāņī gharā nikkhamantassa upađđhullikhitehi kesehi apaloketvā maŋ etadavoca– “tuvaţaŋ kho, ayyaputta, āgaccheyyāsī” ti. So (p. 102) kho ahaŋ, bhante, tamanussaramāno anabhirato brahmacariyaŋ carāmi, na sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī’ ti.

Atha kho bhagavā āyasmantaŋ nandaŋ bāhāyaŋ gahetvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– jetavane antarahito devesu tāvatiŋsesu pāturahosi.

Tena kho pana samayena pañcamattāni accharāsatāni sakkassa devānamindassa upaţţhānaŋ āgatāni honti kakuţapādāni. Atha kho bhagavā āyasmantaŋ nandaŋ āmantesi– ‘passasi no tvaŋ, nanda, imāni pañca accharāsatāni kakuţapādānī’ ti? ‘Evaŋ, bhante’ ti.

‘Taŋ kiŋ maññasi, nanda, katamā nu kho abhirūpatarā vā dassanīyatarā vā pāsādikatarā vā, sākiyānī vā janapadakalyāņī, imāni vā pañca accharāsatāni kakuţapādānī’ ti? ‘Seyyathāpi, bhante, paluţţhamakkaţī kaņņanāsacchinnā, evameva kho, bhante, sākiyānī janapadakalyāņī imesaŋ pañcannaŋ accharāsatānaŋ upanidhāya sankhyampi nopeti kalabhāgampi nopeti upanidhimpi nopeti. Atha kho imāni pañca accharāsatāni abhirūpatarāni ceva dassanīyatarāni ca pāsādikatarāni cā’ ti.

‘Abhirama, nanda, abhirama, nanda! Ahaŋ te pāţibhogo pañcannaŋ accharāsatānaŋ paţilābhāya kakuţapādānan’ ti. ‘Sace me, bhante, bhagavā pāţibhogo pañcannaŋ accharāsatānaŋ paţilābhāya kakuţapādānaŋ, abhiramissāmahaŋ, bhante, bhagavati brahmacariye’ ti .

Atha kho bhagavā āyasmantaŋ nandaŋ bāhāyaŋ gahetvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– devesu tāvatiŋsesu antarahito jetavane pāturahosi.

Assosuŋ (p. 103) kho bhikkhū– ‘āyasmā kira nando bhagavato bhātā mātucchāputto accharānaŋ hetu brahmacariyaŋ carati; bhagavā kirassa pāţibhogo pañcannaŋ accharāsatānaŋ paţilābhāya kakuţapādānan’ ti.

Atha kho āyasmato nandassa sahāyakā bhikkhū āyasmantaŋ nandaŋ bhatakavādena ca upakkitakavādena ca samudācaranti– ‘bhatako kirāyasmā nando upakkitako kirāyasmā nando accharānaŋ hetu brahmacariyaŋ carati; bhagavā kirassa pāţibhogo pañcannaŋ accharāsatānaŋ paţilābhāya kakuţapādānan’ ti.

Atha kho āyasmā nando sahāyakānaŋ bhikkhūnaŋ bhatakavādena ca upakkitakavādena ca aţţīyamāno harāyamāno jigucchamāno eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro kho panāyasmā nando arahataŋ ahosi.

Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca– ‘āyasmā, bhante, nando bhagavato bhātā mātucchāputto āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Bhagavatopi kho ñāņaŋ udapādi – ‘nando āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti.

Atha kho āyasmā nando tassā rattiyā accayena yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā nando bhagavantaŋ etadavoca– ‘yaŋ me, bhante, bhagavā pāţibhogo pañcannaŋ accharāsatānaŋ paţilābhāya kakuţapādānaŋ, muñcāmahaŋ, bhante, bhagavantaŋ etasmā paţissavā’ ti. ‘Mayāpi kho (p. 104) tvaŋ, nanda, cetasā ceto paricca vidito– “nando āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Devatāpi me etamatthaŋ ārocesi– “āyasmā, bhante, nando bhagavato bhātā mātucchāputto āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Yadeva kho te, nanda, anupādāya āsavehi cittaŋ vimuttaŋ, athāhaŋ mutto etasmā paţissavā’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa nittiņņo panko,

Maddito kāmakaņţako.

Mohakkhayaŋ anuppatto,

Sukhadukkhesu na vedhatī sa bhikkhū’ ti. Dutiyaŋ.

3. Yasojasuttaŋ
23. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena yasojappamukhāni pañcamattāni bhikkhusatāni sāvatthiŋ anuppattāni honti bhagavantaŋ dassanāya. Tedha kho āgantukā bhikkhū nevāsikehi bhikkhūhi saddhiŋ paţisammodamānā senāsanāni paññāpayamānā pattacīvarāni paţisāmayamānā uccāsaddā mahāsaddā ahesuŋ

Atha kho bhagavā āyasmantaŋ ānandaŋ āmantesi– ‘ke panete, ānanda, uccāsaddā mahāsaddā kevaţţā maññe macchavilope’ ti? ‘Etāni, bhante, yasojappamukhāni pañcamattāni bhikkhusatāni sāvatthiŋ anuppattāni bhagavantaŋ dassanāya. Tete āgantukā bhikkhū nevāsikehi bhikkhūhi saddhiŋ paţisammodamānā senāsanāni paññāpayamānā pattacīvarāni paţisāmayamānā uccāsaddā mahāsaddā’ ti. ‘Tenahānanda, mama vacanena te bhikkhū āmantehi– “satthā āyasmante āmantetī”‘ ti.

‘Evaŋ (p. 105) bhante’ ti kho āyasmā ānando bhagavato paţissutvā yena te bhikkhū tenupasankami upasankamitvā te bhikkhū etadavoca– ‘satthā āyasmante āmantetī’ ti. ‘Evamāvuso’ ti kho te bhikkhū āyasmato ānandassa paţissutvā yena bhagavā tenupasankamiŋsu upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca–

‘Kiŋ nu tumhe, bhikkhave, uccāsaddā mahāsaddā, kevaţţā maññe macchavilope’ ti? Evaŋ vutte, āyasmā yasojo bhagavantaŋ etadavoca – ‘imāni, bhante, pañcamattāni bhikkhusatāni sāvatthiŋ anuppattāni bhagavantaŋ dassanāya. Teme āgantukā bhikkhū nevāsikehi bhikkhūhi saddhiŋ paţisammodamānā senāsanāni paññāpayamānā pattacīvarāni paţisāmayamānā uccāsaddā mahāsaddā’ ti. ‘Gacchatha, bhikkhave, paņāmemi vo; na vo mama santike vatthabban’ ti.

‘Evaŋ, bhante’ ti kho te bhikkhū bhagavato paţissutvā uţţhāyāsanā bhagavantaŋ abhivādetvā padakkhiņaŋ katvā senāsanaŋ saŋsāmetvā pattacīvaramādāya yena vajjī tena cārikaŋ pakkamiŋsu. Vajjīsu anupubbena cārikaŋ caramānā yena vaggumudā nadī tenupasankamiŋsu; upasankamitvā vaggumudāya nadiyā tīre paņņakuţiyo karitvā vassaŋ upagacchiŋsu.

Atha kho āyasmā yasojo vassūpagato bhikkhū āmantesi– ‘bhagavatā mayaŋ, āvuso, paņāmitā atthakāmena hitesinā, anukampakena anukampaŋ upādāya. Handa mayaŋ, āvuso, tathā vihāraŋ kappema yathā no viharataŋ bhagavā attamano assā’ ti. ‘Evamāvuso’ ti kho te bhikkhū āyasmato yasojassa paccassosuŋ. Atha kho te bhikkhū vūpakaţţhā appamattā ātāpino pahitattā viharantā tenevantaravassena sabbeva tisso vijjā sacchākaŋsu.

Atha kho bhagavā sāvatthiyaŋ yathābhirantaŋ viharitvā yena vesālī tena cārikaŋ pakkāmi. Anupubbena cārikaŋ caramāno yena vesālī tadavasari. Tatra sudaŋ bhagavā vesāliyaŋ viharati mahāvane kūţāgārasālāyaŋ.

Atha (p. 106) kho bhagavā vaggumudātīriyānaŋ bhikkhūnaŋ cetasā ceto paricca manasi karitvā āyasmantaŋ ānandaŋ āmantesi– ‘ālokajātā viya me, ānanda, esā disā, obhāsajātā viya me, ānanda, esā disā; yassaŋ disāyaŋ vaggumudātīriyā bhikkhū viharanti. Gantuŋ appaţikūlāsi me manasi kātuŋ. Pahiņeyyāsi tvaŋ, ānanda, vaggumudātīriyānaŋ bhikkhūnaŋ santike dūtaŋ – “satthā āyasmante āmanteti, satthā āyasmantānaŋ dassanakāmo”‘ ti.

‘Evaŋ, bhante’ ti kho āyasmā ānando bhagavato paţissutvā yena aññataro bhikkhu tenupasankami; upasankamitvā taŋ bhikkhuŋ etadavoca– ‘ehi tvaŋ, āvuso, yena vaggumudātīriyā bhikkhū tenupasankama; upasankamitvā vaggumudātīriye bhikkhū evaŋ vadehi– “satthā āyasmante āmanteti, satthā āyasmantānaŋ dassanakāmo”‘ ti.

‘Evamāvuso’ ti kho so bhikkhu āyasmato ānandassa paţissutvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– mahāvane kūţāgārasālāyaŋ antarahito vaggumudāya nadiyā tīre tesaŋ bhikkhūnaŋ purato pāturahosi. Atha kho so bhikkhu vaggumudātīriye bhikkhū etadavoca– ‘satthā āyasmante āmanteti, satthā āyasmantānaŋ dassanakāmo’ ti.

‘Evamāvuso’ ti kho te bhikkhū tassa bhikkhuno paţissutvā senāsanaŋ saŋsāmetvā pattacīvaramādāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– vaggumudāya nadiyā tīre antarahitā mahāvane kūţāgārasālāyaŋ bhagavato sammukhe pāturahesuŋ. Tena kho pana samayena bhagavā āneñjena samādhinā nisinno hoti. Atha kho tesaŋ bhikkhūnaŋ etadahosi– ‘katamena nu kho bhagavā vihārena etarahi viharatī’ ti? Atha kho tesaŋ bhikkhūnaŋ etadahosi– ‘āneñjena kho bhagavā vihārena etarahi viharatī’ ti. Sabbeva āneñjasamādhinā nisīdiŋsu.

Atha (p. 107) kho āyasmā ānando abhikkantāya rattiyā, nikkhante paţhame yāme, uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti; nikkhanto paţhamo yāmo; ciranisinnā āgantukā bhikkhū; paţisammodatu, bhante, bhagavā āgantukehi bhikkhūhī’ ti. Evaŋ vutte, bhagavā tuņhī ahosi.

Dutiyampi kho āyasmā ānando abhikkantāya rattiyā, nikkhante majjhime yāme, uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca ‘abhikkantā, bhante, ratti; nikkhanto majjhimo yāmo; ciranisinnā āgantukā bhikkhū; paţisammodatu, bhante, bhagavā āgantukehi bhikkhūhī’ ti. Dutiyampi kho bhagavā tuņhī ahosi.

Tatiyampi kho āyasmā ānando abhikkantāya rattiyā, nikkhante pacchime yāme, uddhaste aruņe, nandimukhiyā rattiyā uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti; nikkhanto pacchimo yāmo; uddhasto aruņo; nandimukhī ratti; ciranisinnā āgantukā bhikkhū; paţisammodatu, bhante, bhagavā, āgantukehi bhikkhūhī’ ti.

Atha kho bhagavā tamhā samādhimhā vuţţhahitvā āyasmantaŋ ānandaŋ āmantesi– ‘sace kho tvaŋ, ānanda, jāneyyāsi ettakampi te nappaţibhāseyya . Ahañca, ānanda, imāni ca pañca bhikkhusatāni sabbeva āneñjasamādhinā nisīdimhā’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa jito kāmakaņţako,

Akkoso ca vadho ca bandhanañca.

Pabbatova so ţhito anejo,

Sukhadukkhesu na vedhatī sa bhikkhū’ ti. Tatiyaŋ.

4. Sāriputtasuttaŋ
24. Evaŋ (p. 108) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto bhagavato avidūre nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Addasā kho bhagavā āyasmantaŋ sāriputtaŋ avidūre nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yathāpi pabbato selo, acalo suppatiţţhito;

Evaŋ mohakkhayā bhikkhu, pabbatova na vedhatī’ ti. Catutthaŋ.

5. Mahāmoggallānasuttaŋ
25. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā mahāmoggallāno bhagavato avidūre nisinno hoti pallankaŋ ābhujitvā ujuŋ kāyaŋ paņidhāya kāyagatāya satiyā ajjhattaŋ sūpaţţhitāya. Addasā kho bhagavā āyasmantaŋ mahāmoggallānaŋ avidūre nisinnaŋ pallankaŋ ābhujitvā ujuŋ kāyaŋ paņidhāya kāyagatāya satiyā ajjhattaŋ sūpaţţhitāya.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sati kāyagatā upaţţhitā,

Chasu phassāyatanesu saŋvuto.

Satataŋ bhikkhu samāhito,

Jaññā nibbānamattano’ ti. Pañcamaŋ.

6. Pilindavacchasuttaŋ
26. Evaŋ (p. 109) me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā pilindavaccho bhikkhū vasalavādena samudācarati. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘āyasmā, bhante, pilindavaccho bhikkhū vasalavādena samudācaratī’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena pilindavacchaŋ bhikkhuŋ āmantehi– “satthā taŋ, āvuso pilindavaccha, āmantetī”‘ ti. ‘Evaŋ, bhante’ ti kho so bhikkhu bhagavato paţissutvā yenāyasmā pilindavaccho tenupasankami; upasankamitvā āyasmantaŋ pilindavacchaŋ etadavoca– ‘satthā taŋ, āvuso pilindavaccha, āmantetī’ ti.

‘Evamāvuso’ ti kho āyasmā pilindavaccho tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ pilindavacchaŋ bhagavā etadavoca– ‘saccaŋ kira tvaŋ, vaccha, bhikkhū vasalavādena samudācarasī’ ti? ‘Evaŋ, bhante’ ti.

Atha kho bhagavā āyasmato pilindavacchassa pubbenivāsaŋ manasi karitvā bhikkhū āmantesi– ‘mā kho tumhe, bhikkhave, vacchassa bhikkhuno ujjhāyittha. Na, bhikkhave, vaccho dosantaro bhikkhū vasalavādena samudācarati. Vacchassa, bhikkhave, bhikkhuno pañca jātisatāni abbokiņņāni brāhmaņakule paccājātāni. So tassa vasalavādo dīgharattaŋ samudāciņņo . Tenāyaŋ vaccho bhikkhū vasalavādena samudācaratī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yamhī (p. 110) na māyā vasatī na māno,

Yo vītalobho amamo nirāso.

Panuņņakodho abhinibbutatto,

So brāhmaņo so samaņo sa bhikkhū’ ti. Chaţţhaŋ.

7. Sakkudānasuttaŋ
27. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā mahākassapo pippaliguhāyaŋ viharati, sattāhaŋ ekapallankena nisinno hoti aññataraŋ samādhiŋ samāpajjitvā. Atha kho āyasmā mahākassapo tassa sattāhassa accayena tamhā samādhimhā vuţţhāsi. Atha kho āyasmato mahākassapassa tamhā samādhimhā vuţţhitassa etadahosi– ‘yaŋnūnāhaŋ rājagahaŋ piņđāya paviseyyan’ ti.

Tena kho pana samayena pañcamattāni devatāsatāni ussukkaŋ āpannāni honti āyasmato mahākassapassa piņđapātapaţilābhāya. Atha kho āyasmā mahākassapo tāni pañcamattāni devatāsatāni paţikkhipitvā pubbaņhasamayaŋ nivāsetvā pattacīvaramādāya rājagahaŋ piņđāya pāvisi.

Tena kho pana samayena sakko devānamindo āyasmato mahākassapassa piņđapātaŋ dātukāmo hoti. Pesakāravaņņaŋ abhinimminitvā tantaŋ vināti. Sujā asurakaññā tasaraŋ pūreti. Atha kho āyasmā mahākassapo rājagahe sapadānaŋ piņđāya caramāno yena sakkassa devānamindassa nivesanaŋ tenupasankami. Addasā kho sakko devānamindo āyasmantaŋ mahākassapaŋ dūratova āgacchantaŋ. Disvāna gharā nikkhamitvā paccugantvā hatthato pattaŋ gahetvā gharaŋ pavisitvā ghaţiyā odanaŋ uddharitvā pattaŋ pūretvā āyasmato mahākassapassa adāsi. So ahosi piņđapāto anekasūpo anekabyañjano anekarasabyañjano . Atha kho āyasmato mahākassapassa etadahosi– ‘ko nu kho ayaŋ satto yassāyaŋ evarūpo iddhānubhāvo’ ti (p. 111) Atha kho āyasmato mahākassapassa etadahosi– ‘sakko kho ayaŋ devānamindo’ ti. Iti viditvā sakkaŋ devānamindaŋ etadavoca– ‘kataŋ kho te idaŋ, kosiya; mā punapi evarūpamakāsī’ ti. ‘Amhākampi, bhante kassapa, puññena attho; amhākampi puññena karaņīyan’ ti.

Atha kho sakko devānamindo āyasmantaŋ mahākassapaŋ abhivādetvā padakkhiņaŋ katvā vehāsaŋ abbhuggantvā ākāse antalikkhe tikkhattuŋ udānaŋ udānesi– ‘aho dānaŋ paramadānaŋ kassape suppatiţţhitaŋ! Aho dānaŋ paramadānaŋ kassape suppatiţţhitaŋ!! Aho dānaŋ paramadānaŋ kassape suppatiţţhitan’ ti!!! Assosi kho bhagavā dibbāya sotadhātuyā visuddhāya atikkantamānusikāya sakkassa devānamindassa vehāsaŋ abbhuggantvā ākāse antalikkhe tikkhattuŋ udānaŋ udānentassa– ‘aho dānaŋ paramadānaŋ kassape suppatiţţhitaŋ! Aho dānaŋ paramadānaŋ kassape suppatiţţhitaŋ!! Aho dānaŋ paramadānaŋ kassape suppatiţţhitan’ ti!!!

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Piņđapātikassa bhikkhuno,

Attabharassa anaññaposino.

Devā pihayanti tādino,

Upasantassa sadā satīmato’ ti. Sattamaŋ.

8. Piņđapātikasuttaŋ
28. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulānaŋ bhikkhūnaŋ pacchābhattaŋ piņđapātapaţikkantānaŋ karerimaņđalamāļe sannisinnānaŋ sannipatitānaŋ ayamantarākathā udapādi–

‘Piņđapātiko, āvuso, bhikkhu piņđāya caranto labhati kālena kālaŋ manāpike cakkhunā rūpe passituŋ, labhati kālena kālaŋ manāpike sotena sadde sotuŋ, labhati kālena kālaŋ manāpike ghānena (p. 112) gandhe ghāyituŋ, labhati kālena kālaŋ manāpike jivhāya rase sāyituŋ, labhati kālena kālaŋ manāpike kāyena phoţţhabbe phusituŋ. Piņđapātiko, āvuso, bhikkhu sakkato garukato mānito pūjito apacito piņđāya carati. Handāvuso, mayampi piņđapātikā homa. Mayampi lacchāma kālena kālaŋ manāpike cakkhunā rūpe passituŋ, mayampi lacchāma kālena kālaŋ manāpike sotena sadde sotuŋ, mayampi lacchāma kālena kālaŋ manāpike ghānena gandhe ghāyituŋ, mayampi lacchāma kālena kālaŋ manāpike jivhāya rase sāyituŋ, mayampi lacchāma kālena kālaŋ manāpike kāyena phoţţhabbe phusituŋ; mayampi sakkatā garukatā mānitā pūjitā apacitā piņđāya carissāmā’ ti. Ayañcarahi tesaŋ bhikkhūnaŋ antarākathā hoti vippakatā.

Atha kho bhagavā sāyanhasamayaŋ paţisallānā vuţţhito yena karerimaņđalamāļo tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘kāya nuttha, bhikkhave, etarahi kathāya sannisinnā, kā ca pana vo antarākathā vippakatā’ ti?

‘Idha, bhante, amhākaŋ pacchābhattaŋ piņđapātapaţikkantānaŋ karerimaņđalamāļe sannisinnānaŋ sannipatitānaŋ ayamantarākathā udapādi –

“Piņđapātiko, āvuso, bhikkhu piņđāya caranto labhati kālena kālaŋ manāpike cakkhunā rūpe passituŋ, labhati kālena kālaŋ manāpike sotena sadde sotuŋ, labhati kālena kālaŋ manāpike ghānena gandhe ghāyituŋ, labhati kālena kālaŋ manāpike jivhāya rase sāyituŋ, labhati kālena kālaŋ manāpike kāyena phoţţhabbe phusituŋ. Piņđapātiko, āvuso, bhikkhu sakkato garukato mānito pūjito apacito piņđāya carati. Handāvuso, mayampi piņđapātikā homa. Mayampi lacchāma kālena kālaŋ manāpike cakkhunā rūpe passituŋ …pe… kāyena phoţţhabbe phusituŋ. Mayampi sakkatā garukatā mānitā pūjitā apacitā piņđāya carissāmā” ti. Ayaŋ kho no, bhante, antarākathā vippakatā, atha bhagavā anuppatto’ ti.

‘Na (p. 113) khvetaŋ, bhikkhave, tumhākaŋ patirūpaŋ kulaputtānaŋ saddhā agārasmā anagāriyaŋ pabbajitānaŋ yaŋ tumhe evarūpiŋ kathaŋ katheyyātha. Sannipatitānaŋ vo, bhikkhave, dvayaŋ karaņīyaŋ– dhammī vā kathā ariyo vā tuņhībhāvo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Piņđapātikassa bhikkhuno,

Attabharassa anaññaposino.

Devā pihayanti tādino,

No ce saddasilokanissito’ ti. Aţţhamaŋ.

9. Sippasuttaŋ
29. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulānaŋ bhikkhūnaŋ pacchābhattaŋ piņđapātapaţikkantānaŋ maņđalamāļe sannisinnānaŋ sannipatitānaŋ ayamantarākathā udapādi– ‘ko nu kho, āvuso, sippaŋ jānāti? Ko kiŋ sippaŋ sikkhi? Kataraŋ sippaŋ sippānaŋ aggan’ ti?

Tatthekacce evamāhaŋsu– ‘hatthisippaŋ sippānaŋ aggan’ ti. Ekacce evamāhaŋsu– ‘assasippaŋ sippānaŋ aggan’ ti. Ekacce evamāhaŋsu– ‘rathasippaŋ sippānaŋ aggan’ ti. Ekacce evamāhaŋsu – ‘dhanusippaŋ sippānaŋ aggan’ ti. Ekacce evamāhaŋsu– ‘tharusippaŋ sippānaŋ aggan’ ti. Ekacce evamāhaŋsu– ‘muddāsippaŋ sippānaŋ aggan’ ti. Ekacce evamāhaŋsu ‘gaņanāsippaŋ sippānaŋ aggan’ ti. Ekacce evamāhaŋsu – ‘sankhānasippaŋ sippānaŋ aggan’ ti. Ekacce evamāhaŋsu – ‘lekhāsippaŋ sippānaŋ aggan’ ti. Ekacce evamāhaŋsu– ‘kāveyyasippaŋ sippānaŋ aggan’ ti. Ekacce evamāhaŋsu– ‘lokāyatasippaŋ sippānaŋ aggan’ ti. Ekacce evamāhaŋsu– ‘khattavijjāsippaŋ sippānaŋ aggan’ ti. Ayañcarahi tesaŋ bhikkhūnaŋ antarākathā hoti vippakatā.

Atha kho bhagavā sāyanhasamayaŋ paţisallānā vuţţhito yena maņđalamāļo tenupasankami; upasankamitvā paññatte āsane nisīdi. Nisajja (p. 114) kho bhagavā bhikkhū āmantesi– ‘kāya nuttha, bhikkhave, etarahi kathāya sannisinnā, kā ca pana vo antarākathā vippakatā’ ti?

‘Idha, bhante, amhākaŋ pacchābhattaŋ piņđapātapaţikkantānaŋ maņđalamāļe sannisinnānaŋ ayamantarākathā udapādi– “ko nu kho, āvuso, sippaŋ jānāti? Ko kiŋ sippaŋ sikkhi? Kataraŋ sippaŋ sippānaŋ aggan” ti?

‘Tatthekacce evamāhaŋsu– “hatthisippaŋ sippānaŋ aggan” ti. Ekacce evamāhaŋsu– “assasippaŋ sippānaŋ aggan” ti; ekacce evamāhaŋsu– “rathasippaŋ sippānaŋ aggan” ti; ekacce evamāhaŋsu– “dhanusippaŋ sippānaŋ aggan” ti; ekacce evamāhaŋsu– “tharusippaŋ sippānaŋ aggan” ti, ekacce evamāhaŋsu– “muddāsippaŋ sippānaŋ aggan” ti ekacce evamāhaŋsu– “gaņanāsippaŋ sippānaŋ aggan” ti; ekacce evamāhaŋsu– “sankhānasippaŋ sippānaŋ aggan” ti; ekacce evamāhaŋsu– “lekhāsippaŋ sippānaŋ aggan” ti; ekacce evamāhaŋsu– “kāveyyasippaŋ sippānaŋ aggan” ti; ekacce evamāhaŋsu– “lokāyatasippaŋ sippānaŋ aggan” ti; ekacce evamāhaŋsu– “khattavijjāsippaŋ sippānaŋ aggan” ti. Ayaŋ kho no, bhante, antarākathā hoti vippakatā, atha bhagavā anuppatto’ ti.

‘Na khvetaŋ, bhikkhave, tumhākaŋ patirūpaŋ kulaputtānaŋ saddhā agārasmā anagāriyaŋ pabbajitānaŋ yaŋ tumhe evarūpiŋ kathaŋ katheyyātha. Sannipatitānaŋ vo, bhikkhave, dvayaŋ karaņīyaŋ– dhammī vā kathā ariyo vā tuņhībhāvo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Asippajīvī lahu atthakāmo,

Yatindriyo sabbadhi vippamutto.

Anokasārī amamo nirāso,

Hitvā mānaŋ ekacaro sa bhikkhū’ ti. Navamaŋ.

10. Lokasuttaŋ
30. Evaŋ me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre bodhirukkhamūle paţhamābhisambuddho. Tena kho pana samayena (p. 115) bhagavā sattāhaŋ ekapallankena nisinno hoti vimuttisukhapaţisaŋvedī.

Atha kho bhagavā tassa sattāhassa accayena tamhā samādhimhā vuţţhahitvā buddhacakkhunā lokaŋ volokesi. Addasā kho bhagavā buddhacakkhunā volokento satte anekehi santāpehi santappamāne, anekehi ca pariļāhehi pariđayhamāne– rāgajehipi, dosajehipi, mohajehipi .

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ayaŋ loko santāpajāto,

Phassapareto rogaŋ vadati attato.

Yena yena hi maññati,

Tato taŋ hoti aññathā.

‘Aññathābhāvī bhavasatto loko,

Bhavapareto bhavamevābhinandati.

Yadabhinandati taŋ bhayaŋ,

Yassa bhāyati taŋ dukkhaŋ.

Bhavavippahānāya kho panidaŋ brahmacariyaŋ vussati’.

‘“Ye hi keci samaņā vā brāhmaņā vā bhavena bhavassa vippamokkhamāhaŋsu, sabbe te avippamuttā bhavasmā” ti vadāmi. “Ye vā pana keci samaņā vā brāhmaņā vā vibhavena bhavassa nissaraņamāhaŋsu, sabbe te anissaţā bhavasmā” ti vadāmi.

‘Upadhiñhi paţicca dukkhamidaŋ sambhoti, sabbupādānakkhayā natthi dukkhassa sambhavo. Lokamimaŋ passa; puthū avijjāya paretā bhūtā bhūtaratā aparimuttā; ye hi keci bhavā sabbadhi sabbatthatāya sabbe te bhavā aniccā dukkhā vipariņāmadhammā’ ti.

‘Evametaŋ (p. 116) yathābhūtaŋ, sammappaññāya passato;

Bhavataņhā pahīyati, vibhavaŋ nābhinandati.

‘Sabbaso taņhānaŋ khayā,

Asesavirāganirodho nibbānaŋ.

Tassa nibbutassa bhikkhuno,

Anupādā punabbhavo na hoti.

Abhibhūto māro vijitasangāmo,

Upaccagā sabbabhavāni tādī’ ti. Dasamaŋ.

Nandavaggo tatiyo niţţhito.

Tassuddānaŋ–

Kammaŋ nando yasojo ca, sāriputto ca kolito;

Pilindo kassapo piņđo, sippaŋ lokena te dasāti.

4. Meghiyavaggo

1. Meghiyasuttaŋ
31. Evaŋ me sutaŋ– ekaŋ samayaŋ bhagavā cālikāyaŋ viharati cālike pabbate. Tena kho pana samayena āyasmā meghiyo bhagavato upaţţhāko hoti. Atha kho āyasmā meghiyo yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho āyasmā meghiyo bhagavantaŋ etadavoca– ‘icchāmahaŋ, bhante, jantugāmaŋ piņđāya pavisitun’ ti. ‘Yassadāni tvaŋ, meghiya, kālaŋ maññasī’ ti.

Atha kho āyasmā meghiyo pubbaņhasamayaŋ nivāsetvā pattacīvaramādāya jantugāmaŋ piņđāya pāvisi. Jantugāme piņđāya caritvā pacchābhattaŋ piņđapātapaţikkanto yena kimikāļāya nadiyā tīraŋ tenupasankami. Addasā (p. 117) kho āyasmā meghiyo kimikāļāya nadiyā tīre janghāvihāraŋ anucankamamāno anuvicaramāno ambavanaŋ pāsādikaŋ manuññaŋ ramaņīyaŋ. Disvānassa etadahosi– ‘pāsādikaŋ vatidaŋ ambavanaŋ manuññaŋ ramaņīyaŋ. Alaŋ vatidaŋ kulaputtassa padhānatthikassa padhānāya. Sace maŋ bhagavā anujāneyya, āgaccheyyāhaŋ imaŋ ambavanaŋ padhānāyā’ ti.

Atha kho āyasmā meghiyo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā meghiyo bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya jantugāmaŋ piņđāya pāvisiŋ. Jantugāme piņđāya caritvā pacchābhattaŋ piņđapātapaţikkanto yena kimikāļāya nadiyā tīraŋ tenupasankamiŋ . Addasaŋ kho ahaŋ, bhante, kimikāļāya nadiyā tīre janghāvihāraŋ anucankamamāno anuvicaramāno ambavanaŋ pāsādikaŋ manuññaŋ ramaņīyaŋ. Disvāna me etadahosi– “pāsādikaŋ vatidaŋ ambavanaŋ manuññaŋ ramaņīyaŋ. Alaŋ vatidaŋ kulaputtassa padhānatthikassa padhānāya. Sace maŋ bhagavā anujāneyya, āgaccheyyāhaŋ imaŋ ambavanaŋ padhānāyā” ti. Sace maŋ, bhante, bhagavā anujānāti, gaccheyyāhaŋ taŋ ambavanaŋ padhānāyā’ ti.

Evaŋ vutte, bhagavā āyasmantaŋ meghiyaŋ etadavoca– ‘āgamehi tāva, meghiya, ekakamhi tāva, yāva aññopi koci bhikkhu āgacchatī’ ti.

Dutiyampi kho āyasmā meghiyo bhagavantaŋ etadavoca– ‘bhagavato, bhante, natthi kiñci uttari karaņīyaŋ, natthi katassa vā paticayo. Mayhaŋ kho pana, bhante, atthi uttari karaņīyaŋ, atthi katassa paticayo. Sace maŋ bhagavā anujānāti, gaccheyyāhaŋ taŋ ambavanaŋ padhānāyā’ ti. Dutiyampi kho (p. 118) bhagavā āyasmantaŋ meghiyaŋ etadavoca– ‘āgamehi tāva, meghiya, ekakamhi tāva, yāva aññopi koci bhikkhu āgacchatī’ ti.

Tatiyampi kho āyasmā meghiyo bhagavantaŋ etadavoca– ‘bhagavato, bhante, natthi kiñci uttari karaņīyaŋ, natthi katassa vā paticayo. Mayhaŋ kho pana, bhante, atthi uttari karaņīyaŋ, atthi katassa paticayo. Sace maŋ bhagavā anujānāti, gaccheyyāhaŋ taŋ ambavanaŋ padhānāyā’ ti. ‘Padhānanti kho, meghiya, vadamānaŋ kinti vadeyyāma? Yassadāni tvaŋ, meghiya, kālaŋ maññasī’ ti.

Atha kho āyasmā meghiyo uţţhāyāsanā bhagavantaŋ abhivādetvā padakkhiņaŋ katvā yena taŋ ambavanaŋ tenupasankami; upasankamitvā taŋ ambavanaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho āyasmato meghiyassa tasmiŋ ambavane viharantassa yebhuyyena tayo pāpakā akusalā vitakkā samudācaranti, seyyathidaŋ– kāmavitakko, byāpādavitakko, vihiŋsāvitakko .

Atha kho āyasmato meghiyassa etadahosi– ‘acchariyaŋ vata bho, abbhutaŋ vata bho! Saddhāya ca vatamhā agārasmā anagāriyaŋ pabbajitā. Atha ca panimehi tīhi pāpakehi akusalehi vitakkehi anvāsattā, seyyathidaŋ– kāmavitakkena, byāpādavitakkena, vihiŋsāvitakkena’.

Atha kho āyasmā meghiyo sāyanhasamayaŋ paţisallānā vuţţhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā meghiyo bhagavantaŋ etadavoca– ‘idha mayhaŋ, bhante, tasmiŋ ambavane viharantassa yebhuyyena tayo pāpakā akusalā vitakkā samudācaranti, seyyathidaŋ– kāmavitakko, byāpādavitakko, vihiŋsāvitakko Tassa mayhaŋ, bhante, etadahosi– “acchariyaŋ vata, bho, abbhutaŋ vata, bho! Saddhāya ca vatamhā agārasmā anagāriyaŋ pabbajitā. Atha ca panimehi tīhi pāpakehi akusalehi (p. 119) vitakkehi anvāsattā, seyyathidaŋ– kāmavitakkena, byāpādavitakkena, vihiŋsāvitakkena”’.

‘Aparipakkāya meghiya, cetovimuttiyā pañca dhammā paripākāya saŋvattanti. Katame pañca?

‘Idha, meghiya, bhikkhu kalyāņamitto hoti kalyāņasahāyo kalyāņasampavanko. Aparipakkāya, meghiya, cetovimuttiyā ayaŋ paţhamo dhammo paripākāya saŋvattati.

‘Puna caparaŋ, meghiya, bhikkhu sīlavā hoti, pātimokkhasaŋvarasaŋvuto viharati ācāragocarasampanno, aņumattesu vajjesu bhayadassāvī, samādāya sikkhati sikkhāpadesu. Aparipakkāya, meghiya, cetovimuttiyā ayaŋ dutiyo dhammo paripākāya saŋvattati.

‘Puna caparaŋ, meghiya, bhikkhu yāyaŋ kathā abhisallekhikā cetovivaraņasappāyā ekantanibbidāya virāgāya nirodhāya upasamāya abhiññāya sambodhāya nibbānāya saŋvattati, seyyathidaŋ– appicchakathā, santuţţhikathā, pavivekakathā, asaŋsaggakathā, vīriyārambhakathā, sīlakathā, samādhikathā, paññākathā, vimuttikathā, vimuttiñāņadassanakathā; evarūpāya kathāya nikāmalābhī hoti akicchalābhī akasiralābhī. Aparipākāya, meghiya, cetovimuttiyā ayaŋ tatiyo dhammo paripākāya saŋvattati.

‘Puna caparaŋ meghiya, bhikkhu āraddhavīriyo viharati, akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Aparipakkāya, meghiya, cetovimuttiyā ayaŋ catuttho dhammo paripākāya saŋvattati.

‘Puna caparaŋ, meghiya, bhikkhu paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Aparipakkāya, meghiya, cetovimuttiyā ayaŋ pañcamo dhammo paripākāya saŋvattati. Aparipakkāya, meghiya, cetovimuttiyā ime pañca dhammā paripākāya saŋvattanti.

‘Kalyāņamittassetaŋ (p. 120) meghiya, bhikkhuno pāţikankhaŋ kalyāņasahāyassa kalyāņasampavankassa yaŋ sīlavā bhavissati, pātimokkhasaŋvarasaŋvuto viharissati, ācāragocarasampanno, aņumattesu vajjesu bhayadassāvī, samādāya sikkhissati sikkhāpadesu.

‘Kalyāņamittassetaŋ meghiya, bhikkhuno pāţikankhaŋ kalyāņasahāyassa kalyāņasampavankassa yaŋ yāyaŋ kathā abhisallekhikā cetovivaraņasappāyā ekantanibbidāya virāgāya nirodhāya upasamāya abhiññāya sambodhāya nibbānāya saŋvattati, seyyathidaŋ– appicchakathā, santuţţhikathā, pavivekakathā, asaŋsaggakathā, vīriyārambhakathā, sīlakathā, samādhikathā, paññākathā, vimuttikathā, vimuttiñāņadassanakathā; evarūpāya kathāya nikāmalābhī bhavissati akicchalābhī akasiralābhī.

‘Kalyāņamittassetaŋ, meghiya, bhikkhuno pāţikankhaŋ kalyāņasahāyassa kalyāņasampavankassa yaŋ āraddhavīriyo viharissati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu.

‘Kalyāņamittassetaŋ, meghiya, bhikkhuno pāţikankhaŋ kalyāņasahāyassa kalyāņasampavankassa yaŋ paññavā bhavissati, udayatthagāminiyā paññāya samannāgato ariyāya nibbedhikāya sammā dukkhakkhayagāminiyā.

‘Tena ca pana, meghiya, bhikkhunā imesu pañcasu dhammesu patiţţhāya cattāro dhammā uttari bhāvetabbā– asubhā bhāvetabbā rāgassa pahānāya, mettā bhāvetabbā byāpādassa pahānāya, ānāpānassati bhāvetabbā vitakkupacchedāya, aniccasaññā bhāvetabbā asmimānasamugghātāya. Aniccasaññino hi, meghiya, anattasaññā saņţhāti, anattasaññī asmimānasamugghātaŋ pāpuņāti diţţheva dhamme nibbānan’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Khuddā (p. 121) vitakkā sukhumā vitakkā,

Anugatā manaso uppilāvā .

Ete avidvā manaso vitakke,

Hurā huraŋ dhāvati bhantacitto.

‘Ete ca vidvā manaso vitakke,

Ātāpiyo saŋvaratī satīmā.

Anugate manaso uppilāve,

Asesamete pajahāsi buddho’ ti. Paţhamaŋ.

2. Uddhatasuttaŋ
32. Evaŋ me sutaŋ– ekaŋ samayaŋ bhagavā kusinārāyaŋ viharati upavattane mallānaŋ sālavane. Tena kho pana samayena sambahulā bhikkhū bhagavato avidūre araññakuţikāyaŋ viharanti uddhatā unnaļā capalā mukharā vikiņņavācā muţţhassatino asampajānā asamāhitā vibbhantacittā pākatindriyā.

Addasā kho bhagavā te sambahule bhikkhū avidūre araññakuţikāyaŋ viharante uddhate unnaļe capale mukhare vikiņņavāce muţţhassatino asampajāne asamāhite vibbhantacitte pākatindriye.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Arakkhitena kāyena, micchādiţţhihatena ca.

Thinamiddhā bhibhūtena, vasaŋ mārassa gacchati.

‘Tasmā rakkhitacittassa, sammāsankappagocaro;

Sammādiţţhipurekkhāro, ñatvāna udayabbayaŋ.

Thīnamiddhābhibhū bhikkhu, sabbā duggatiyo jahe’ ti. Dutiyaŋ.

3. Gopālakasuttaŋ
33. Evaŋ (p. 122) me sutaŋ– ekaŋ samayaŋ bhagavā kosalesu cārikaŋ carati mahatā bhikkhusanghena saddhiŋ. Atha kho bhagavā maggā okkamma yena aññataraŋ rukkhamūlaŋ tenupasankami; upasankamitvā paññatte āsane nisīdi.

Atha kho aññataro gopālako yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho taŋ gopālakaŋ bhagavā dhammiyā kathāya sandassesi samādapesi samuttejesi sampahaŋsesi.

Atha kho so gopālako bhagavatā dhammiyā kathāya sandassito samādapito samuttejito sampahaŋsito bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuņhībhāvena. Atha kho so gopālako bhagavato adhivāsanaŋ viditvā uţţhāyāsanā bhagavantaŋ abhivādetvā padakkhiņaŋ katvā pakkāmi.

Atha kho so gopālako tassā rattiyā accayena sake nivesane pahūtaŋ appodakapāyasaŋ paţiyādāpetvā navañca sappiŋ bhagavato kālaŋ ārocesi– ‘kālo, bhante, niţţhitaŋ bhattan’ ti. Atha kho bhagavā pubbaņhasamayaŋ nivāsetvā pattacīvaramādāya saddhiŋ bhikkhusanghena yena tassa gopālakassa nivesanaŋ tenupasankami; upasankamitvā paññatte āsane nisīdi. Atha kho so gopālako buddhappamukhaŋ bhikkhusanghaŋ appodakapāyasena navena ca sappinā sahatthā santappesi sampavāresi. Atha kho so gopālako bhagavantaŋ bhuttāviŋ onītapattapāņiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho taŋ gopālakaŋ bhagavā dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmi. Atha kho acirapakkantassa bhagavato taŋ gopālakaŋ aññataro puriso sīmantarikāya jīvitā voropesi.

Atha (p. 123) kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘yena, bhante, gopālakena ajja buddhappamukho bhikkhusangho appodakapāyasena navena ca sappinā sahatthā santappito sampavārito so kira, bhante, gopālako aññatarena purisena sīmantarikāya jīvitā voropito’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Diso disaŋ yaŋ taŋ kayirā, verī vā pana verinaŋ;

Micchāpaņihitaŋ cittaŋ, pāpiyo naŋ tato kare’ ti. Tatiyaŋ.

4. Yakkhapahārasuttaŋ
34. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā ca sāriputto āyasmā ca mahāmoggallāno kapotakandarāyaŋ viharanti. Tena kho pana samayena āyasmā sāriputto juņhāya rattiyā navoropitehi kesehi abbhokāse nisinno hoti aññataraŋ samādhiŋ samāpajjitvā.

Tena kho pana samayena dve yakkhā sahāyakā uttarāya disāya dakkhiņaŋ disaŋ gacchanti kenacideva karaņīyena. Addasaŋsu kho te yakkhā āyasmantaŋ sāriputtaŋ juņhāya rattiyā navoropitehi kesehi abbhokāse nisinnaŋ. Disvāna eko yakkho dutiyaŋ yakkhaŋ etadavoca ‘paţibhāti maŋ, samma, imassa samaņassa sīse pahāraŋ dātun’ ti. Evaŋ vutte, so yakkho taŋ yakkhaŋ etadavoca– ‘alaŋ, samma, mā samaņaŋ āsādesi. Uļāro so, samma, samaņo mahiddhiko mahānubhāvo’ ti.

Dutiyampi kho so yakkho taŋ yakkhaŋ etadavoca– ‘paţibhāti maŋ, samma, imassa samaņassa sīse pahāraŋ dātun’ ti. Dutiyampi kho so yakkho taŋ yakkhaŋ etadavoca– ‘alaŋ, samma, mā samaņaŋ āsādesi. Uļāro so, samma, samaņo mahiddhiko mahānubhāvo’ ti. Tatiyampi kho so yakkho taŋ yakkhaŋ etadavoca– ‘paţibhāti maŋ, samma, imassa samaņassa sīse pahāraŋ (p. 124) dātun’ ti. Tatiyampi kho so yakkho taŋ yakkhaŋ etadavoca– ‘alaŋ, samma, mā samaņaŋ āsādesi. Uļāro so, samma, samaņo mahiddhiko mahānubhāvo’ ti.

Atha kho so yakkho taŋ yakkhaŋ anādiyitvā āyasmato sāriputtattherassa sīse pahāraŋ adāsi. Tāva mahā pahāro ahosi, api tena pahārena sattaratanaŋ vā ađđhaţţhamaratanaŋ vā nāgaŋ osādeyya, mahantaŋ vā pabbatakūţaŋ padāleyya. Atha ca pana so yakkho “đayhāmi đayhāmī” ti vatvā tattheva mahānirayaŋ apatāsi .

Addasā kho āyasmā mahāmoggallāno dibbena cakkhunā visuddhena atikkantamānusakena tena yakkhena āyasmato sāriputtattherassa sīse pahāraŋ dīyamānaŋ. Disvā yena āyasmā sāriputto tenupasankami; upasankamitvā āyasmantaŋ sāriputtaŋ etadavoca – ‘kacci te, āvuso, khamanīyaŋ, kacci yāpanīyaŋ, kacci na kiñci dukkhan’ ti ‘Khamanīyaŋ me, āvuso moggallāna, yāpanīyaŋ me, āvuso moggallāna; api ca me sīsaŋ thokaŋ dukkhan’ ti.

‘Acchariyaŋ, āvuso sāriputta, abbhutaŋ, āvuso sāriputta! Yāva mahiddhiko āyasmā sāriputto mahānubhāvo! Idha te, āvuso sāriputta, aññataro yakkho sīse pahāraŋ adāsi. Tāva mahā pahāro ahosi, api tena pahārena sattaratanaŋ vā ađđhaţţhamaratanaŋ vā nāgaŋ osādeyya, mahantaŋ vā pabbatakūţaŋ padāleyya, atha ca panāyasmā sāriputto evamāha– “khamanīyaŋ me, āvuso moggallāna, yāpanīyaŋ me, āvuso moggallāna; api ca me sīsaŋ thokaŋ dukkhan”‘ ti.

‘Acchariyaŋ, āvuso moggallāna, abbhutaŋ, āvuso moggallāna! Yāva mahiddhiko āyasmā mahāmoggallāno mahānubhāvo yatra hi nāma yakkhampi passissati! Mayaŋ panetarahi paŋsupisācakampi na passāmā’ ti.

Assosi kho bhagavā dibbāya sotadhātuyā visuddhāya atikkantamānusikāya tesaŋ ubhinnaŋ mahānāgānaŋ imaŋ evarūpaŋ kathāsallāpaŋ.

Atha (p. 125) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa selūpamaŋ cittaŋ, ţhitaŋ nānupakampati.

Virattaŋ rajanīyesu, kopaneyye na kuppati.

Yassevaŋ bhāvitaŋ cittaŋ, kuto taŋ dukkhamessatī’ ti. Catutthaŋ.

5. Nāgasuttaŋ
35. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme Tena kho pana samayena bhagavā ākiņņo viharati bhikkhūhi bhikkhūnīhi upāsakehi upāsikāhi rājūhi rājamahāmattehi titthiyehi titthiyasāvakehi. Ākiņņo dukkhaŋ na phāsu viharati. Atha kho bhagavato etadahosi– ‘ahaŋ kho etarahi ākiņņo viharāmi bhikkhūhi bhikkhūnīhi upāsakehi upāsikāhi rājūhi rājamahāmattehi titthiyehi titthiyasāvakehi. Ākiņņo dukkhaŋ na phāsu viharāmi. Yaŋnūnāhaŋ eko gaņasmā vūpakaţţho vihareyyan’ ti.

Atha kho bhagavā pubbaņhasamayaŋ nivāsetvā pattacīvaramādāya kosambiŋ piņđāya pāvisi. Kosambiyaŋ piņđāya caritvā pacchābhattaŋ piņđapātapaţikkanto sāmaŋ senāsanaŋ saŋsāmetvā pattacīvaramādāya anāmantetvā upaţţhākaŋ anapaloketvā bhikkhusanghaŋ eko adutiyo yena pālileyyakaŋ tena cārikaŋ pakkāmi. Anupubbena cārikaŋ caramāno yena pālileyyakaŋ tadavasari. Tatra sudaŋ bhagavā pālileyyake viharati rakkhitavanasaņđe bhaddasālamūle.

Aññataropi kho hatthināgo ākiņņo viharati hatthīhi hatthinīhi hatthikalabhehi hatthicchāpehi. Chinnaggāni ceva tiņāni khādati, obhaggobhaggañcassa sākhābhangaŋ khādanti, āvilāni ca pānīyāni pivati, ogāhā cassa uttiņņassa hatthiniyo kāyaŋ upanighaŋsantiyo gacchanti. Ākiņņo dukkhaŋ na phāsu viharati. Atha kho tassa hatthināgassa etadahosi– ‘ahaŋ kho etarahi ākiņņo viharāmi hatthīhi hatthinīhi hatthikalabhehi hatthicchāpehi, chinnaggāni ceva tiņāni khādāmi, obhaggobhaggañca me sākhābhangaŋ khādanti, āvilāni ca pānīyāni pivāmi, ogāhā ca me uttiņņassa (p. 126) hatthiniyo kāyaŋ upanighaŋsantiyo gacchanti, ākiņņo dukkhaŋ na phāsu viharāmi. Yaŋnūnāhaŋ eko gaņasmā vūpakaţţho vihareyyan’ ti.

Atha kho so hatthināgo yūthā apakkamma yena pālileyyakaŋ rakkhitavanasaņđo bhaddasālamūlaŋ yena bhagavā tenupasankami. Tatra sudaŋ so hatthināgo yasmiŋ padese bhagavā viharati taŋ padesaŋ appaharitaŋ karoti, soņđāya ca bhagavato pānīyaŋ paribhojanīyaŋ upaţţhāpeti .

Atha kho bhagavato rahogatassa paţisallīnassa evaŋ cetaso parivitakko udapādi– ‘ahaŋ kho pubbe ākiņņo vihāsiŋ bhikkhūhi bhikkhūnīhi upāsakehi upāsikāhi rājūhi rājamahāmattehi titthiyehi titthiyasāvakehi, ākiņņo dukkhaŋ na phāsu vihāsiŋ. Somhi etarahi anākiņņo viharāmi bhikkhūhi bhikkhunīhi upāsakehi upāsikāhi rājūhi rājamahāmattehi titthiyehi titthiyasāvakehi, anākiņņo sukhaŋ phāsu viharāmī’ ti.

Tassapi kho hatthināgassa evaŋ cetaso parivitakko udapādi– ‘ahaŋ kho pubbe ākiņņo vihāsiŋ hatthīhi hatthinīhi hatthikalabhehi hatthicchāpehi, chinnaggāni ceva tiņāni khādiŋ, obhaggobhaggañca me sākhābhangaŋ khādiŋsu, āvilāni ca pānīyāni apāyiŋ, ogāhā ca me uttiņņassa hatthiniyo kāyaŋ upanighaŋsantiyo agamaŋsu, ākiņņo dukkhaŋ na phāsu vihāsiŋ. Somhi etarahi anākiņņo viharāmi hatthīhi hatthinīhi hatthikalabhehi hatthicchāpehi, acchinnaggāni ceva tiņāni khādāmi, obhaggobhaggañca me sākhābhangaŋ na khādanti, anāvilāni ca pānīyāni pivāmi, ogāhā ca me uttiņņassa hatthiniyo na kāyaŋ upanighaŋsantiyo gacchanti, anākiņņo sukhaŋ phāsu viharāmī’ ti.

Atha kho bhagavā attano ca pavivekaŋ viditvā tassa ca hatthināgassa cetasā cetoparivitakkamaññāya tāyaŋ velāyaŋ imaŋ udānaŋ udānesi–

‘Etaŋ (p. 127) nāgassa nāgena, īsādantassa hatthino;

Sameti cittaŋ cittena, yadeko ramatī mano’ ti. Pañcamaŋ.

6. Piņđolasuttaŋ
36. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā piņđolabhāradvājo bhagavato avidūre nisinno hoti pallankaŋ ābhujitvā ujuŋ kāyaŋ paņidhāya āraññiko piņđapātiko paŋsukūliko tecīvariko appiccho santuţţho pavivitto asaŋsaţţho āraddhavīriyo dhutavādo adhicittamanuyutto.

Addasā kho bhagavā āyasmantaŋ piņđolabhāradvājaŋ avidūre nisinnaŋ pallankaŋ ābhujitvā ujuŋ kāyaŋ paņidhāya āraññikaŋ piņđapātikaŋ paŋsukūlikaŋ tecīvarikaŋ appicchaŋ santuţţhaŋ pavivittaŋ asaŋsaţţhaŋ āraddhavīriyaŋ dhutavādaŋ adhicittamanuyuttaŋ

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Anūpavādo anūpaghāto, pātimokkhe ca saŋvaro;

Mattaññutā ca bhattasmiŋ, pantañca sayanāsanaŋ.

Adhicitte ca āyogo, etaŋ buddhāna sāsanan’ ti. Chaţţhaŋ.

7. Sāriputtasuttaŋ
37. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto bhagavato avidūre nisinno hoti pallankaŋ ābhujitvā ujuŋ kāyaŋ paņidhāya appiccho santuţţho pavivitto asaŋsaţţho āraddhavīriyo adhicittamanuyutto.

Addasā (p. 128) kho bhagavā āyasmantaŋ sāriputtaŋ avidūre nisinnaŋ pallankaŋ ābhujitvā ujuŋ kāyaŋ paņidhāya appicchaŋ santuţţhaŋ pavivittaŋ asaŋsaţţhaŋ āraddhavīriyaŋ adhicittamanuyuttaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Adhicetaso appamajjato,

Munino monapathesu sikkhato.

Sokā na bhavanti tādino,

Upasantassa sadā satīmato’ ti. Sattamaŋ.

8. Sundarīsuttaŋ
38. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā sakkato hoti garukato mānito pūjito apacito lābhī cīvarapiņđapātasenāsanagilānapaccayabhesajjaparikkhārānaŋ Bhikkhusanghopi sakkato hoti garukato mānito pūjito apacito lābhī cīvarapiņđapātasenāsanagilānapaccayabhesajjaparikkhārānaŋ. Aññatitthiyā pana paribbājakā asakkatā honti agarukatā amānitā apūjitā anapacitā na lābhino cīvarapiņđapātasenāsanagilānapaccayabhesajjaparikkhārānaŋ.

Atha kho te aññatitthiyā paribbājakā bhagavato sakkāraŋ asahamānā bhikkhusanghassa ca yena sundarī paribbājikā tenupasankamiŋsu; upasankamitvā sundariŋ paribbājikaŋ etadavocuŋ– ‘ussahasi tvaŋ, bhagini, ñātīnaŋ atthaŋ kātun’ ti? ‘Kyāhaŋ, ayyā, karomi? Kiŋ mayā na sakkā kātuŋ? Jīvitampi me pariccattaŋ ñātīnaŋ atthāyā’ ti.

‘Tena hi, bhagini, abhikkhaņaŋ jetavanaŋ gacchāhī’ ti. ‘Evaŋ, ayyā’ ti kho sundarī paribbājikā tesaŋ aññatitthiyānaŋ paribbājakānaŋ paţissutvā abhikkhaņaŋ jetavanaŋ agamāsi.

Yadā (p. 129) te aññiŋsu aññatitthiyā paribbājakā– ‘vodiţţhā kho sundarī paribbājikā bahujanena abhikkhaņaŋ jetavanaŋ gacchatī’ ti . Atha naŋ jīvitā voropetvā tattheva jetavanassa parikhākūpe nikkhipitvā yena rājā pasenadi kosalo tenupasankamiŋsu; upasankamitvā rājānaŋ pasenadiŋ kosalaŋ etadavocuŋ– ‘yā sā, mahārāja, sundarī paribbājikā; sā no na dissatī’ ti. ‘Kattha pana tumhe āsankathā’ ti ‘Jetavane, mahārājā’ ti. ‘Tena hi jetavanaŋ vicinathā’ ti.

Atha kho te aññatitthiyā paribbājakā jetavanaŋ vicinitvā yathānikkhittaŋ parikhākūpā uddharitvā mañcakaŋ āropetvā sāvatthiŋ pavesetvā rathiyāya rathiyaŋ singhāţakena singhāţakaŋ upasankamitvā manusse ujjhāpesuŋ–

‘Passathāyyā samaņānaŋ sakyaputtiyānaŋ kammaŋ! Alajjino ime samaņā sakyaputtiyā dussīlā pāpadhammā musāvādino abrahmacārino. Ime hi nāma dhammacārino samacārino brahmacārino saccavādino sīlavanto kalyāņadhammā paţijānissanti! Natthi imesaŋ sāmaññaŋ, natthi imesaŋ brahmaññaŋ. Naţţhaŋ imesaŋ sāmaññaŋ, naţţhaŋ imesaŋ brahmaññaŋ. Kuto imesaŋ sāmaññaŋ, kuto imesaŋ brahmaññaŋ? Apagatā ime sāmaññā, apagatā ime brahmaññā. Kathañhi nāma puriso purisakiccaŋ karitvā itthiŋ jīvitā voropessatī’ ti!

Tena kho pana samayena sāvatthiyaŋ manussā bhikkhū disvā asabbhāhi pharusāhi vācāhi akkosanti paribhāsanti rosanti vihesanti–

‘Alajjino ime samaņā sakyaputtiyā dussīlā pāpadhammā musāvādino abrahmacārino Ime hi nāma dhammacārino samacārino brahmacārino saccavādino sīlavanto kalyāņadhammā paţijānissanti! Natthi imesaŋ sāmaññaŋ, natthi imesaŋ brahmaññaŋ. Naţţhaŋ imesaŋ sāmaññaŋ, naţţhaŋ imesaŋ brahmaññaŋ. Kuto imesaŋ sāmaññaŋ, kuto imesaŋ brahmaññaŋ? Apagatā ime sāmaññā, apagatā ime brahmaññā. Kathañhi nāma puriso purisakiccaŋ karitvā itthiŋ jīvitā voropessatī’ ti!

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā (p. 130) yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ –

‘Etarahi, bhante, sāvatthiyaŋ manussā bhikkhū disvā asabbhāhi pharusāhi vācāhi akkosanti paribhāsanti rosanti vihesanti– “alajjino ime samaņā sakyaputtiyā dussīlā pāpadhammā musāvādino abrahmacārino. Ime hi nāma dhammacārino samacārino brahmacārino saccavādino sīlavanto kalyāņadhammā paţijānissanti. Natthi imesaŋ sāmaññaŋ, natthi imesaŋ brahmaññaŋ. Naţţhaŋ imesaŋ sāmaññaŋ, naţţhaŋ imesaŋ brahmaññaŋ. Kuto imesaŋ sāmaññaŋ, kuto imesaŋ brahmaññaŋ? Apagatā ime sāmaññā, apagatā ime brahmaññā. Kathañhi nāma puriso purisakiccaŋ karitvā itthiŋ jīvitā voropessatī”‘ ti!

‘Neso, bhikkhave, saddo ciraŋ bhavissati sattāhameva bhavissati. Sattāhassa accayena antaradhāyissati. Tena hi, bhikkhave, ye manussā bhikkhū disvā asabbhāhi pharusāhi vācāhi akkosanti paribhāsanti rosanti vihesanti, te tumhe imāya gāthāya paţicodetha–

‘“Abhūtavādī nirayaŋ upeti,

Yo vāpi katvā na karomi cāha.

Ubhopi te pecca samā bhavanti,

Nihīnakammā manujā paratthā”‘ ti.

Atha kho te bhikkhū bhagavato santike imaŋ gāthaŋ pariyāpuņitvā ye manussā bhikkhū disvā asabbhāhi pharusāhi vācāhi akkosanti paribhāsanti rosanti vihesanti te imāya gāthāya paţicodenti–

‘Abhūtavādī nirayaŋ upeti,

Yo vāpi katvā na karomicāha.

Ubhopi te pecca samā bhavanti,

Nihīnakammā manujā paratthā’ ti.

Manussānaŋ (p. 131) etadahosi– ‘akārakā ime samaņā sakyaputtiyā. Nayimehi kataŋ. Sapantime samaņā sakyaputtiyā’ ti. Neva so saddo ciraŋ ahosi. Sattāhameva ahosi. Sattāhassa accayena antaradhāyi.

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavato etadavocuŋ–

‘Acchariyaŋ, bhante, abbhutaŋ, bhante! Yāva subhāsitaŋ cidaŋ bhante bhagavatā– “neso, bhikkhave, saddo ciraŋ bhavissati. Sattāhameva bhavissati. Sattāhassa accayena antaradhāyissatī” ti. Antarahito so, bhante, saddo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Tudanti vācāya janā asaññatā,

Sarehi sangāmagataŋva kuñjaraŋ.

Sutvāna vākyaŋ pharusaŋ udīritaŋ,

Adhivāsaye bhikkhu aduţţhacitto’ ti. Aţţhamaŋ.

9. Upasenasuttaŋ
39. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho āyasmato upasenassa vangantaputtassa rahogatassa paţisallīnassa evaŋ cetaso parivitakko udapādi– ‘lābhā vata me, suladdhaŋ vata me, satthā ca me bhagavā arahaŋ sammāsambuddho; svākkhāte camhi dhammavinaye agārasmā anagāriyaŋ pabbajito; sabrahmacārino ca me sīlavanto kalyāņadhammā; sīlesu camhi paripūrakārī; susamāhito camhi ekaggacitto; arahā camhi khīņāsavo; mahiddhiko camhi mahānubhāvo. Bhaddakaŋ me jīvitaŋ, bhaddakaŋ maraņan’ ti.

Atha kho bhagavā āyasmato upasenassa vangantaputtassa cetasā cetoparivitakkamaññāya tāyaŋ velāyaŋ imaŋ udānaŋ udānesi–

‘Yaŋ (p. 132) jīvitaŋ na tapati, maraņante na socati;

Sa ve diţţhapado dhīro, sokamajjhe na socati.

‘Ucchinnabhavataņhassa santacittassa bhikkhuno;

Vikkhīņo jātisaŋsāro, natthi tassa punabbhavo’ ti. Navamaŋ.

10. Sāriputta-upasamasuttaŋ
40. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto bhagavato avidūre nisinno hoti pallankaŋ ābhujitvā ujuŋ kāyaŋ paņidhāya attano upasamaŋ paccavekkhamāno.

Addasā kho bhagavā āyasmantaŋ sāriputtaŋ avidūre nisinnaŋ pallankaŋ ābhujitvā ujuŋ kāyaŋ paņidhāya attano upasamaŋ paccavekkhamānaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Upasantasantacittassa, netticchinnassa bhikkhuno;

Vikkhīņo jātisaŋsāro, mutto so mārabandhanā’ ti. Dasamaŋ.

Meghiyavaggo catuttho niţţhito.

Tassuddānaŋ

Meghiyo uddhatā gopālo, yakkho nāgena pañcamaŋ;

Piņđolo sāriputto ca, sundarī bhavati aţţhamaŋ;

Upaseno vangantaputto, sāriputto ca te dasāti.

5. Soņavaggo

1. Piyatarasuttaŋ
41. Evaŋ (p. 133) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena rājā pasenadi kosalo mallikāya deviyā saddhiŋ uparipāsādavaragato hoti. Atha kho rājā pasenadi kosalo mallikaŋ deviŋ etadavoca– ‘atthi nu kho te, mallike, kocañño attanā piyataro’ ti?

‘Natthi kho me, mahārāja, kocañño attanā piyataro. Tuyhaŋ pana, mahārāja, atthañño koci attanā piyataro’ ti? ‘Mayhampi kho, mallike, natthañño koci attanā piyataro’ ti.

Atha kho rājā pasenadi kosalo pāsādā orohitvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca–

‘Idhāhaŋ, bhante, mallikāya deviyā saddhiŋ uparipāsādavaragato mallikaŋ deviŋ etadavocaŋ– “atthi nu kho te, mallike, kocañño attanā piyataro” ti? Evaŋ vutte, mallikā devī maŋ etadavoca– “natthi kho me, mahārāja, kocañño attanā piyataro. Tuyhaŋ pana, mahārāja, atthañño koci attanā piyataro” ti? Evaŋ vutte, ahaŋ, bhante, mallikaŋ deviŋ etadavocaŋ– “mayhampi kho, mallike, natthañño koci attanā piyataro”‘ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sabbā disā anuparigamma cetasā,

Nevajjhagā piyataramattanā kvaci.

Evaŋ piyo puthu attā paresaŋ,

Tasmā na hiŋse paramattakāmo’ ti. Paţhamaŋ.

2. Appāyukasuttaŋ
42. Evaŋ (p. 134) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā ānando sāyanhasamayaŋ paţisallānā vuţţhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante! Yāva appāyukā hi, bhante, bhagavato mātā ahosi, sattāhajāte bhagavati bhagavato mātā kālamakāsi, tusitaŋ kāyaŋ upapajjī’ ti.

‘Evametaŋ, ānanda, appāyukā hi, ānanda, bodhisattamātaro honti. Sattāhajātesu bodhisattesu bodhisattamātaro kālaŋ karonti, tusitaŋ kāyaŋ upapajjantī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ye keci bhūtā bhavissanti ye vāpi,

Sabbe gamissanti pahāya dehaŋ.

Taŋ sabbajāniŋ kusalo viditvā,

Ātāpiyo brahmacariyaŋ careyyā’ ti. Dutiyaŋ.

3. Suppabuddhakuţţhisuttaŋ
43. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena rājagahe suppabuddho nāma kuţţhī ahosi– manussadaliddo, manussakapaņo manussavarāko. Tena kho pana samayena bhagavā mahatiyā parisāya parivuto dhammaŋ desento nisinno hoti.

Addasā kho suppabuddho kuţţhī taŋ mahājanakāyaŋ dūratova sannipatitaŋ. Disvānassa etadahosi– ‘nissaŋsayaŋ kho ettha kiñci khādanīyaŋ vā bhojanīyaŋ vā bhājīyati . Yaŋnūnāhaŋ yena so mahājanakāyo tenupasankameyyaŋ. Appeva nāmettha kiñci khādanīyaŋ vā bhojanīyaŋ vā labheyyan’ ti.

Atha (p. 135) kho suppabuddho kuţţhī yena so mahājanakāyo tenupasankami. Addasā kho suppabuddho kuţţhī bhagavantaŋ mahatiyā parisāya parivutaŋ dhammaŋ desentaŋ nisinnaŋ. Disvānassa etadahosi– ‘na kho ettha kiñci khādanīyaŋ vā bhojanīyaŋ vā bhājīyati. Samaņo ayaŋ gotamo parisati dhammaŋ deseti. Yaŋnūnāhampi dhammaŋ suņeyyan’ ti. Tattheva ekamantaŋ nisīdi– ‘ahampi dhammaŋ sossāmī’ ti.

Atha kho bhagavā sabbāvantaŋ parisaŋ cetasā ceto paricca manasākāsi ‘ko nu kho idha bhabbo dhammaŋ viññātun’ ti? Addasā kho bhagavā suppabuddhaŋ kuţţhiŋ tassaŋ parisāyaŋ nisinnaŋ. Disvānassa etadahosi– ‘ayaŋ kho idha bhabbo dhammaŋ viññātun’ ti. Suppabuddhaŋ kuţţhiŋ ārabbha ānupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ; kāmānaŋ ādīnavaŋ okāraŋ sankilesaŋ; nekkhamme ānisaŋsaŋ pakāsesi. Yadā bhagavā aññāsi suppabuddhaŋ kuţţhiŋ kallacittaŋ muducittaŋ vinīvaraņacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāļakaŋ sammadeva rajanaŋ paţiggaņheyya, evameva suppabuddhassa kuţţhissa tasmiŋyeva āsane virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ sabbaŋ taŋ nirodhadhamman’ ti.

Atha kho suppabuddho kuţţhī diţţhadhammo pattadhammo viditadhammo pariyogāļhadhammo tiņņavicikiccho vigatakathankatho vesārajjappatto aparappaccayo satthu sāsane uţţhāyāsanā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho suppabuddho kuţţhī bhagavantaŋ etadavoca–

‘Abhikkantaŋ bhante, abhikkataŋ, bhante! Seyyathāpi, bhante, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraņaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāņupetaŋ saraņaŋ gatan’ ti.

Atha (p. 136) kho suppabuddho kuţţhī bhagavatā dhammiyā kathāya sandassito samādapito samuttejito sampahaŋsito bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho acirapakkantaŋ suppabuddhaŋ kuţţhiŋ gāvī taruņavacchā adhipatitvā jīvitā voropesi.

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ – ‘yo so, bhante, suppabuddho nāma kuţţhī bhagavatā dhammiyā kathāya sandassito samādapito samuttejito sampahaŋsito, so kālankato. Tassa kā gati, ko abhisamparāyo’ ti?

‘Paņđito, bhikkhave, suppabuddho kuţţhī; paccapādi dhammassānudhammaŋ; na ca maŋ dhammādhikaraņaŋ vihesesi. Suppabuddho, bhikkhave, kuţţhī tiņņaŋ saŋyojanānaŋ parikkhayā sotāpanno avinipātadhammo niyato sambodhiparāyaņo’ ti.

Evaŋ vutte, aññataro bhikkhu bhagavantaŋ etadavoca– ‘ko nu kho, bhante, hetu, ko paccayo yena suppabuddho kuţţhī ahosi– manussadaliddo, manussakapaņo, manussavarāko’ ti?

‘Bhūtapubbaŋ, bhikkhave, suppabuddho kuţţhī imasmiŋyeva rājagahe seţţhiputto ahosi. So uyyānabhūmiŋ niyyanto addasa tagarasikhiŋ paccekabuddhaŋ nagaraŋ piņđāya pavisantaŋ. Disvānassa etadahosi– “kvāyaŋ kuţţhī kuţţhicīvarena vicaratī” ti? Niţţhubhitvā apasabyato karitvā pakkāmi. So tassa kammassa vipākena bahūni vassasatāni bahūni vassasahassāni bahūni vassasatasahassāni niraye paccittha. Tasseva kammassa vipākāvasesena imasmiŋyeva rājagahe kuţţhī ahosi manussadaliddo, manussakapaņo, manussavarāko. So tathāgatappaveditaŋ dhammavinayaŋ āgamma saddhaŋ samādiyi sīlaŋ samādiyi sutaŋ samādiyi cāgaŋ samādiyi paññaŋ samādiyi. So tathāgatappaveditaŋ dhammavinayaŋ āgamma saddhaŋ samādiyitvā sīlaŋ samādiyitvā sutaŋ samādiyitvā cāgaŋ samādiyitvā paññaŋ samādiyitvā kāyassa (p. 137) bhedā paraŋ maraņā sugatiŋ saggaŋ lokaŋ upapanno devānaŋ tāvatiŋsānaŋ sahabyataŋ. So tattha aññe deve atirocati vaņņena ceva yasasā cā’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Cakkhumā visamānīva, vijjamāne parakkame;

Paņđito jīvalokasmiŋ, pāpāni parivajjaye’ ti. Tatiyaŋ.

4. Kumārakasuttaŋ
44. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulā kumārakā antarā ca sāvatthiŋ antarā ca jetavanaŋ macchake bādhenti.

Atha kho bhagavā pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Addasā kho bhagavā te sambahule kumārake antarā ca sāvatthiŋ antarā ca jetavanaŋ macchake bādhente. Disvāna yena te kumārakā tenupasankami; upasankamitvā te kumārake etadavoca – ‘bhāyatha vo, tumhe kumārakā, dukkhassa, appiyaŋ vo dukkhan’ ti? ‘Evaŋ, bhante, bhāyāma mayaŋ, bhante, dukkhassa appiyaŋ no dukkhan’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sace bhāyatha dukkhassa, sace vo dukkhamappiyaŋ;

Mākattha pāpakaŋ kammaŋ, āvi vā yadi vā raho.

‘Sace ca pāpakaŋ kammaŋ, karissatha karotha vā;

Na vo dukkhā pamutyatthi, upeccapi palāyatan’ ti. Catutthaŋ.

5. Uposathasuttaŋ
45. Evaŋ (p. 138) me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā tadahuposathe bhikkhusanghaparivuto nisinno hoti.

Atha kho āyasmā ānando abhikkantāya rattiyā, nikkhante paţhame yāme, uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti; nikkhanto paţhamo yāmo; ciranisinno bhikkhusangho; uddisatu, bhante, bhagavā bhikkhūnaŋ pātimokkhan’ ti. Evaŋ vutte, bhagavā tuņhī ahosi.

Dutiyampi kho āyasmā ānando abhikkantāya rattiyā, nikkhante majjhime yāme, uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti; nikkhanto majjhimo yāmo; ciranisinno bhikkhusangho; uddisatu, bhante, bhagavā bhikkhūnaŋ pātimokkhan’ ti. Dutiyampi kho bhagavā tuņhī ahosi.

Tatiyampi kho āyasmā ānando abhikkantāya rattiyā, nikkhante pacchime yāme, uddhaste aruņe, nandimukhiyā rattiyā uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘abhikkantā, bhante, ratti; nikkhanto pacchimo yāmo; uddhasto aruņo; nandimukhī ratti; ciranisinno bhikkhusangho; uddisatu, bhante, bhagavā bhikkhūnaŋ pātimokkhan’ ti. ‘Aparisuddhā, ānanda, parisā’ ti.

Atha kho āyasmato mahāmoggallānassa etadahosi– ‘kaŋ nu kho bhagavā puggalaŋ sandhāya evamāha– “aparisuddhā, ānanda, parisā” ti? Atha kho āyasmā mahāmoggallāno sabbāvantaŋ bhikkhusanghaŋ cetasā ceto paricca manasākāsi. Addasā kho āyasmā mahāmoggallāno taŋ puggalaŋ dussīlaŋ pāpadhammaŋ asuciŋ sankassarasamācāraŋ paţicchannakammantaŋ asamaņaŋ samaņapaţiññaŋ abrahmacāriŋ brahmacāripaţiññaŋ antopūtiŋ avassutaŋ kasambujātaŋ majjhe bhikkhusanghassa nisinnaŋ. Disvāna uţţhāyāsanā yena so puggalo tenupasankami; upasankamitvā taŋ puggalaŋ etadavoca (p. 139) ‘uţţhehi, āvuso, diţţhosi bhagavatā; natthi te bhikkhūhi saddhiŋ saŋvāso’ ti. Evaŋ vutte, so puggalo tuņhī ahosi.

Dutiyampi kho āyasmā mahāmoggallāno taŋ puggalaŋ etadavoca – ‘uţţhehi, āvuso, diţţhosi bhagavatā; natthi te bhikkhūhi saddhiŋ saŋvāso’ ti. Dutiyampi kho …pe… tatiyampi kho so puggalo tuņhī ahosi.

Atha kho āyasmā mahāmoggallāno taŋ puggalaŋ bāhāyaŋ gahetvā bahidvārakoţţhakā nikkhāmetvā sūcighaţikaŋ datvā yena bhagavā tenupasankami; upasankamitvā bhagavantaŋ etadavoca– ‘nikkhāmito, bhante, so puggalo mayā. Parisuddhā parisā. Uddisatu, bhante, bhagavā bhikkhūnaŋ pātimokkhan’ ti. ‘Acchariyaŋ, moggallāna, abbhutaŋ, moggallāna! Yāva bāhāgahaņāpi nāma so moghapuriso āgamessatī’ ti!

Atha kho bhagavā bhikkhū āmantesi– ‘na dānāhaŋ, bhikkhave, ito paraŋ uposathaŋ karissāmi, pātimokkhaŋ uddisissāmi. Tumheva dāni, bhikkhave, ito paraŋ uposathaŋ kareyyātha, pātimokkhaŋ uddiseyyātha. Aţţhānametaŋ, bhikkhave, anavakāso yaŋ tathāgato aparisuddhāya parisāya uposathaŋ kareyya, pātimokkhaŋ uddiseyya.

‘Aţţhime, bhikkhave, mahāsamudde acchariyā abbhutā dhammā, ye disvā disvā asurā mahāsamudde abhiramanti. Katame aţţha?

‘Mahāsamuddo, bhikkhave, anupubbaninno anupubbapoņo anupubbapabbhāro, na āyatakeneva papāto. Yampi, bhikkhave, mahāsamuddo anupubbaninno anupubbapoņo anupubbapabbhāro na āyatakeneva papāto; ayaŋ, bhikkhave, mahāsamudde paţhamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna (p. 140) caparaŋ, bhikkhave, mahāsamuddo ţhitadhammo velaŋ nātivattati. Yampi, bhikkhave, mahāsamuddo ţhitadhammo velaŋ nātivattati; ayaŋ, bhikkhave, mahāsamudde dutiyo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo na matena kuņapena saŋvasati. Yaŋ hoti mahāsamudde mataŋ kuņapaŋ taŋ khippameva tīraŋ vāheti, thalaŋ ussāreti. Yampi, bhikkhave, mahāsamuddo na matena kuņapena saŋvasati, yaŋ hoti mahāsamudde mataŋ kuņapaŋ taŋ khippameva tīraŋ vāheti thalaŋ ussāreti; ayaŋ, bhikkhave, mahāsamudde tatiyo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, yā kāci mahānadiyo, seyyathidaŋ– gangā yamunā aciravatī sarabhū mahī, tā mahāsamuddaŋ patvā jahanti purimāni nāmagottāni; “mahāsamuddo”tveva sankhaŋ gacchanti. Yampi, bhikkhave, yā kāci mahānadiyo, seyyathidaŋ– gangā yamunā aciravatī sarabhū mahī tā mahāsamuddaŋ patvā jahanti purimāni nāmagottāni, “mahāsamuddo”tveva sankhaŋ gacchanti; ayaŋ, bhikkhave, mahāsamudde catuttho acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, yā ca loke savantiyo mahāsamuddaŋ appenti, yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati. Yampi, bhikkhave yā ca loke savantiyo mahāsamuddaŋ appenti, yā ca antalikkhā dhārā papatanti, na tena mahāsammuddassa ūnattaŋ vā pūrattaŋ vā paññāyati; ayaŋ, bhikkhave, mahāsamudde pañcamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo ekaraso loņaraso. Yampi, bhikkhave, mahāsamuddo ekaraso loņaraso; ayaŋ, bhikkhave, mahāsamudde chaţţho acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo bahuratano anekaratano. Tatrimāni ratanāni, seyyathidaŋ– muttā maņi veļuriyo sankho silā pavāļaŋ (p. 141) rajataŋ jātarūpaŋ lohitango masāragallaŋ. Yampi, bhikkhave, mahāsamuddo bahuratano anekaratano, tatrimāni ratanāni, seyyathidaŋ– muttā maņi veļuriyo sankho silā pavāļaŋ rajataŋ jātarūpaŋ lohitango masāragallaŋ; ayaŋ, bhikkhave, mahāsamudde sattamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo mahataŋ bhūtānaŋ āvāso. Tatrime bhūtā– timi timingalo timitimingalo asurā nāgā gandhabbā. Santi mahāsamudde yojanasatikāpi attabhāvā, dviyojanasatikāpi attabhāvā, tiyojanasatikāpi attabhāvā, catuyojanasatikāpi attabhāvā, pañcayojanasatikāpi attabhāvā. Yampi, bhikkhave, mahāsamuddo mahataŋ bhūtānaŋ āvāso, tatrime bhūtā– timi timingalo timitimingalo asurā nāgā gandhabbā, santi mahāsamudde yojanasatikāpi attabhāvā dviyojanasatikāpi attabhāvā …pe… pañcayojanasatikāpi attabhāvā; ayaŋ, bhikkhave, mahāsamudde aţţhamo acchariyo abbhuto dhammo, yaŋ disvā disvā asurā mahāsamudde abhiramanti. Ime kho, bhikkhave, aţţha mahāsamudde acchariyā abbhutā dhammā ye disvā disvā asurā mahāsamudde abhiramanti.

‘Evameva kho, bhikkhave, imasmiŋ dhammavinaye aţţha acchariyā abbhutā dhammā, ye disvā disvā bhikkhū imasmiŋ dhammavinaye abhiramanti. Katame aţţha?

‘Seyyathāpi, bhikkhave, mahāsamuddo anupubbaninno anupubbapoņo anupubbapabbhāro, na āyatakeneva papāto; evameva kho, bhikkhave, imasmiŋ dhammavinaye anupubbasikkhā anupubbakiriyā anupubbapaţipadā, na āyatakeneva aññāpaţivedho. Yampi, bhikkhave, imasmiŋ dhammavinaye anupubbasikkhā anupubbakiriyā anupubbapaţipadā, na āyatakeneva aññāpaţivedho; ayaŋ, bhikkhave, imasmiŋ dhammavinaye paţhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi (p. 142) bhikkhave, mahāsamuddo ţhitadhammo velaŋ nātivattati; evameva kho, bhikkhave, yaŋ mayā sāvakānaŋ sikkhāpadaŋ paññattaŋ taŋ mama sāvakā jīvitahetupi nātikkamanti. Yampi, bhikkhave, mayā sāvakānaŋ sikkhāpadaŋ paññattaŋ taŋ mama sāvakā jīvitahetupi nātikkamanti; ayaŋ, bhikkhave, imasmiŋ dhammavinaye dutiyo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, mahāsamuddo na matena kuņapena saŋvasati; yaŋ hoti mahāsamudde mataŋ kuņapaŋ taŋ khippameva tīraŋ vāheti, thalaŋ ussāreti; evameva kho, bhikkhave, yo so puggalo dussīlo pāpadhammo asuci sankassarasamācāro paţicchannakammanto assamaņo samaņapaţiñño abrahmacārī brahmacāripaţiñño antopūti avassuto kasambujāto, na tena sangho saŋvasati; atha kho naŋ khippameva sannipatitvā ukkhipati. Kiñcāpi so hoti majjhe bhikkhusanghassa nisinno, atha kho so ārakāva sanghamhā, sangho ca tena. Yampi, bhikkhave, yo so puggalo dussīlo pāpadhammo asuci sankassarasamācāro paţicchannakammanto assamaņo samaņapaţiñño abrahmacārī brahmacāripaţiñño antopūti avassuto kasambujāto, na tena sangho saŋvasati; khippameva naŋ sannipatitvā ukkhipati. Kiñcāpi so hoti majjhe bhikkhusanghassa nisinno, atha kho so ārakāva sanghamhā, sangho ca tena; ayaŋ, bhikkhave, imasmiŋ dhammavinaye tatiyo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, yā kāci mahānadiyo, seyyathidaŋ– gangā yamunā aciravatī sarabhū mahī tā mahāsamuddaŋ patvā jahanti purimāni nāmagottāni, “mahāsamuddo”tveva sankhaŋ gacchanti; evameva kho, bhikkhave, cattāro vaņņā– khattiyā, brāhmaņā, vessā, suddā te tathāgatappavedite dhammavinaye agārasmā anagāriyaŋ pabbajitvā jahanti purimāni nāmagottāni, “samaņā sakyaputtiyā”tveva sankhaŋ gacchanti. Yampi, bhikkhave, cattāro vaņņā– khattiyā, brāhmaņā, vessā, suddā te tathāgatappavedite dhammavinaye agārasmā anagāriyaŋ pabbajitvā jahanti purimāni nāmagottāni (p. 143) “samaņā sakyaputtiyā”tveva sankhaŋ gacchanti; ayaŋ, bhikkhave, imasmiŋ dhammavinaye catuttho acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, yā ca loke savantiyo mahāsamuddaŋ appenti, yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati; evameva kho, bhikkhave, bahū cepi bhikkhū anupādisesāya nibbānadhātuyā parinibbāyanti, na tena nibbānadhātuyā ūnattaŋ vā pūrattaŋ vā paññāyati. Yampi, bhikkhave, bahū cepi bhikkhū anupādisesāya nibbānadhātuyā parinibbāyanti, na tena nibbānadhātuyā ūnattaŋ vā pūrattaŋ vā paññāyati; ayaŋ, bhikkhave, imasmiŋ dhammavinaye pañcamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi bhikkhave, mahāsamuddo ekaraso loņaraso; evameva kho, bhikkhave, ayaŋ dhammavinayo ekaraso vimuttiraso. Yampi, bhikkhave, ayaŋ dhammavinayo ekaraso vimuttiraso; ayaŋ bhikkhave, imasmiŋ dhammavinaye chaţţho acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, mahāsamuddo bahuratano anekaratano, tatrimāni ratanāni, seyyathidaŋ– muttā maņi veļuriyo sankho silā pavāļaŋ rajataŋ jātarūpaŋ lohitango masāragallaŋ; evameva kho, bhikkhave, ayaŋ dhammavinayo bahuratano anekaratano; tatrimāni ratanāni, seyyathidaŋ– cattāro satipaţţhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aţţhangiko maggo. Yampi, bhikkhave, ayaŋ dhammavinayo bahuratano anekaratano, tatrimāni ratanāni, seyyathidaŋ– cattāro satipaţţhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aţţhangiko maggo; ayaŋ, bhikkhave, imasmiŋ dhammavinaye sattamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi bhikkhave, mahāsamuddo mahataŋ bhūtānaŋ āvāso, tatrime bhūtā– timi timingalo timitimingalo asurā nāgā gandhabbā, santi (p. 144) mahāsamudde yojanasatikāpi attabhāvā dviyojanasatikāpi attabhāvā tiyojanasatikāpi attabhāvā catuyojanasatikāpi attabhāvā pañcayojanasatikāpi attabhāvā; evameva kho, bhikkhave, ayaŋ dhammavinayo mahataŋ bhūtānaŋ āvāso; tatrime bhūtā – sotāpanno, sotāpattiphalasacchikiriyāya paţipanno, sakadāgāmi, sakadāgāmiphalasacchikiriyāya paţipanno, anāgāmī, anāgāmīphalasacchikiriyāya paţipanno, arahā, arahattāya paţipanno . Yampi, bhikkhave, ayaŋ dhammavinayo mahataŋ bhūtānaŋ āvāso, tatrime bhūtā– sotāpanno, sotāpattiphalasacchikiriyāya paţipanno, sakadāgāmī, sakadāgāmiphalasacchikiriyāya paţipanno, anāgāmī, anāgāmiphalasacchikiriyāya paţipanno, arahā, arahattāya paţipanno; ayaŋ, bhikkhave, imasmiŋ dhammavinaye aţţhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti. Ime kho, bhikkhave, imasmiŋ dhammavinaye aţţha acchariyā abbhutā dhammā, ye disvā disvā bhikkhū imasmiŋ dhammavinaye abhiramantī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Channamativassati, vivaţaŋ nātivassati;

Tasmā channaŋ vivaretha, evaŋ taŋ nātivassatī’ ti. Pañcamaŋ.

6. Soņasuttaŋ
46. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā mahākaccāno avantīsu viharati kuraraghare pavatte pabbate. Tena kho pana samayena soņo upāsako kuţikaņņo āyasmato mahākaccānassa upaţţhāko hoti.

Atha kho soņassa upāsakassa kuţikaņņassa rahogatassa paţisallīnassa evaŋ cetaso parivitakko udapādi– ‘yathā yathā kho ayyo mahākaccāno dhammaŋ deseti nayidaŋ sukaraŋ agāraŋ ajjhāvasatā ekantaparipuņņaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ (p. 145) kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan’ ti.

Atha kho soņo upāsako kuţikaņņo yenāyasmā mahākaccāno tenupasankami; upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho soņo upāsako kuţikaņņo āyasmantaŋ mahākaccānaŋ etadavoca–

‘Idha mayhaŋ, bhante, rahogatassa paţisallīnassa evaŋ cetaso parivitakko udapādi– “yathā yathā kho ayyo mahākaccāno dhammaŋ deseti nayidaŋ sukaraŋ agāraŋ ajjhāvasatā ekantaparipuņņaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. Pabbājetu maŋ, bhante ayyo mahākaccāno’ ti.

Evaŋ vutte, āyasmā mahākaccāno soņaŋ upāsakaŋ kuţikaņņaŋ etadavoca– ‘dukkaraŋ kho, soņa, yāvajīvaŋ ekabhattaŋ ekaseyyaŋ brahmacariyaŋ. Ingha tvaŋ, soņa, tattheva āgārikabhūto samāno buddhānaŋ sāsanaŋ anuyuñja kālayuttaŋ ekabhattaŋ ekaseyyaŋ brahmacariyan’ ti. Atha kho soņassa upāsakassa kuţikaņņassa yo ahosi pabbajjābhisankhāro so paţipassambhi.

Dutiyampi kho …pe… dutiyampi kho āyasmā mahākaccāno soņaŋ upāsakaŋ kuţikaņņaŋ etadavoca– ‘dukkaraŋ kho, soņa, yāvajīvaŋ ekabhattaŋ ekaseyyaŋ brahmacariyaŋ. Ingha tvaŋ, soņa, tattheva āgārikabhūto samāno buddhānaŋ sāsanaŋ anuyuñja kālayuttaŋ ekabhattaŋ ekaseyyaŋ brahmacariyan’ ti. Dutiyampi kho soņassa upāsakassa kuţikaņņassa yo ahosi pabbajjābhisankhāro so paţipassambhi.

Tatiyampi kho soņassa upāsakassa kuţikaņņassa rahogatassa paţisallīnassa evaŋ cetaso parivitakko udapādi– ‘yathā yathā kho ayyo mahākaccāno dhammaŋ deseti nayidaŋ sukaraŋ agāraŋ ajjhāvasatā ekantaparipuņņaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan’ ti. Tatiyampi kho soņo upāsako kuţikaņņo (p. 146) yenāyasmā mahākaccāno tenupasankami; upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho soņo upāsako kuţikaņņo āyasmantaŋ mahākaccānaŋ etadavoca

‘Idha mayhaŋ, bhante, rahogatassa paţisallīnassa evaŋ cetaso parivitakko udapādi– “yathā yathā kho ayyo mahākaccāno dhammaŋ deseti nayidaŋ sukaraŋ agāraŋ ajjhāvasatā ekantaparipuņņaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. Pabbājetu maŋ, bhante, ayyo mahākaccāno’ ti.

Atha kho āyasmā mahākaccāno soņaŋ upāsakaŋ kuţikaņņaŋ pabbājesi. Tena kho pana samayena avantidakkhiņāpatho appabhikkhuko hoti. Atha kho āyasmā mahākaccāno tiņņaŋ vassānaŋ accayena kicchena kasirena tato tato dasavaggaŋ bhikkhusanghaŋ sannipātetvā āyasmantaŋ soņaŋ upasampādesi.

Atha kho āyasmato soņassa vassaŋvuţţhassa rahogatassa paţisallīnassa evaŋ cetaso parivitakko udapādi– ‘na kho me so bhagavā sammukhā diţţho, api ca sutoyeva me so bhagavā– “īdiso ca īdiso cā” ti. Sace maŋ upajjhāyo anujāneyya, gaccheyyāhaŋ taŋ bhagavantaŋ dassanāya arahantaŋ sammāsambuddhan’ ti.

Atha kho āyasmā soņo sāyanhasamayaŋ paţisallānā vuţţhito yenāyasmā mahākaccāno tenupasankami; upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho āyasmā soņo āyasmantaŋ mahākaccānaŋ etadavoca–

‘Idha mayhaŋ, bhante, rahogatassa paţisallīnassa evaŋ cetaso parivitakko udapādi– “na kho me so bhagavā sammukhā diţţho, api ca sutoyeva me so bhagavā– īdiso ca īdiso cā” ti. Sace maŋ upajjhāyo (p. 147) anujāneyya, gaccheyyāhaŋ taŋ bhagavantaŋ dassanāya arahantaŋ sammāsambuddhan’ ti ( ) .

‘Sādhu sādhu, soņa; gaccha tvaŋ, soņa, taŋ bhagavantaŋ dassanāya arahantaŋ sammāsambuddhaŋ . Dakkhissasi tvaŋ, soņa, taŋ bhagavantaŋ pāsādikaŋ pasādanīyaŋ santindriyaŋ santamānasaŋ uttamadamathasamathamanuppattaŋ dantaŋ guttaŋ yatindriyaŋ nāgaŋ. Disvāna mama vacanena bhagavato pāde sirasā vandāhi, appābādhaŋ appātankaŋ lahuţţhānaŋ balaŋ phāsuvihāraŋ puccha – “upajjhāyo me, bhante, āyasmā mahākaccāno bhagavato pāde sirasā vandati, appābādhaŋ appātankaŋ lahuţţhānaŋ balaŋ phāsuvihāraŋ pucchatī”‘ ti.

‘Evaŋ, bhante’ ti kho āyasmā soņo āyasmato mahākaccānassa bhāsitaŋ abhinanditvā anumoditvā uţţhāyāsanā āyasmantaŋ mahākaccānaŋ abhivādetvā padakkhiņaŋ katvā senāsanaŋ saŋsāmetvā pattacīvaramādāya yena sāvatthi tena cārikaŋ pakkāmi. Anupubbena cārikaŋ caramāno yena sāvatthi jetavanaŋ anāthapiņđikassa ārāmo, yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā soņo bhagavantaŋ etadavoca– ‘upajjhāyo me, bhante, āyasmā mahākaccāno bhagavato pāde sirasā vandati, appābādhaŋ appātankaŋ lahuţţhānaŋ balaŋ phāsuvihāraŋ pucchatī’ ti.

‘Kacci, bhikkhu, khamanīyaŋ, kacci yāpanīyaŋ, kaccisi appakilamathena addhānaŋ āgato, na ca piņđakena kilantosī’ ti? ‘Khamanīyaŋ bhagavā, yāpanīyaŋ bhagavā, appakilamathena cāhaŋ, bhante, addhānaŋ āgato, na piņđakena kilantomhī’ ti.

Atha kho bhagavā āyasmantaŋ ānandaŋ āmantesi– ‘imassānanda, āgantukassa bhikkhuno senāsanaŋ paññāpehī’ ti. Atha kho āyasmato ānandassa etadahosi– ‘yassa kho maŋ bhagavā āņāpeti (p. 148) “imassānanda, āgantukassa bhikkhuno senāsanaŋ paññāpehī” ti, icchati bhagavā tena bhikkhunā saddhiŋ ekavihāre vatthuŋ, icchati bhagavā āyasmatā soņena saddhiŋ ekavihāre vatthun’ ti. Yasmiŋ vihāre bhagavā viharati, tasmiŋ vihāre āyasmato soņassa senāsanaŋ paññāpesi.

Atha kho bhagavā bahudeva rattiŋ abbhokāse nisajjāya vītināmetvā pāde pakkhāletvā vihāraŋ pāvisi. Āyasmāpi kho soņo bahudeva rattiŋ abbhokāse nisajjāya vītināmetvā pāde pakkhāletvā vihāraŋ pāvisi. Atha kho bhagavā rattiyā paccūsasamayaŋ paccuţţhāya āyasmantaŋ soņaŋ ajjhesi– ‘paţibhātu taŋ bhikkhu dhammo bhāsitun’ ti.

‘Evaŋ, bhante’ ti kho āyasmā soņo bhagavato paţissutvā soļasa aţţhakavaggikāni sabbāneva sarena abhaņi. Atha kho bhagavā āyasmato soņassa sarabhaññapariyosāne abbhanumodi– ‘sādhu sādhu, bhikkhu, suggahitāni te, bhikkhu, soļasa aţţhakavaggikāni sumanasikatāni sūpadhāritāni, kalyāņiyāsi vācāya samannāgato vissaţţhāya anelagaļāya atthassa viññāpaniyā. Kati vassosi tvaŋ, bhikkhū’ ti? ‘Ekavasso ahaŋ bhagavā’ ti. ‘Kissa pana tvaŋ bhikkhu, evaŋ ciraŋ akāsī’ ti? ‘Ciraŋ diţţho me, bhante, kāmesu ādīnavo; api ca sambādho gharāvāso bahukicco bahukaraņīyo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Disvā ādīnavaŋ loke, ñatvā dhammaŋ nirūpadhiŋ;

Ariyo na ramatī pāpe, pāpe na ramatī sucī’ ti. Chaţţhaŋ.

7. Kankhārevatasuttaŋ
47. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā kankhārevato bhagavato avidūre nisinno hoti pallankaŋ ābhujitvā ujuŋ kāyaŋ paņidhāya attano kankhāvitaraņavisuddhiŋ paccavekkhamāno.

Addasā (p. 149) kho bhagavā āyasmantaŋ kankhārevataŋ avidūre nisinnaŋ pallankaŋ ābhujitvā ujuŋ kāyaŋ paņidhāya attano kankhāvitaraņavisuddhiŋ paccavekkhamānaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yā kāci kankhā idha vā huraŋ vā,

Sakavediyā vā paravediyā vā.

Ye jhāyino tā pajahanti sabbā,

Ātāpino brahmacariyaŋ carantā’ ti. Sattamaŋ.

8. Sanghabhedasuttaŋ
48. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā ānando tadahuposathe pubbaņhasamayaŋ nivāsetvā pattacīvaramādāya rājagahaŋ piņđāya pāvisi.

Addasā kho devadatto āyasmantaŋ ānandaŋ rājagahe piņđāya carantaŋ. Disvāna yenāyasmā ānando tenupasankami; upasankamitvā āyasmantaŋ ānandaŋ etadavoca– ‘ajjatagge dānāhaŋ, āvuso ānanda, aññatreva bhagavatā aññatra bhikkhusanghā uposathaŋ karissāmi sanghakammāni cā’ ti.

Atha kho āyasmā ānando rājagahe piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya rājagahaŋ piņđāya pāvisi. Addasā kho maŋ, bhante, devadatto rājagahe piņđāya carantaŋ. Disvāna yenāhaŋ tenupasankami; upasankamitvā maŋ etadavoca– “ajjatagge dānāhaŋ, āvuso ānanda, aññatreva bhagavatā aññatra bhikkhusanghā uposathaŋ karissāmi sanghakammāni cā” ti. Ajja, bhante, devadatto sanghaŋ bhindissati, uposathañca karissati sanghakammāni cā’ ti.

Atha (p. 150) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Sukaraŋ sādhunā sādhu, sādhu pāpena dukkaraŋ .

Pāpaŋ pāpena sukaraŋ, pāpamariyehi dukkaran’ ti. Aţţhamaŋ.

9. Sadhāyamānasuttaŋ
49. Evaŋ me sutaŋ– ekaŋ samayaŋ bhagavā kosalesu cārikaŋ carati mahatā bhikkhusanghena saddhiŋ. Tena kho pana samayena sambahulā māņavakā bhagavato avidūre sadhāyamānarūpā atikkamanti. Addasā kho bhagavā sambahule māņavake avidūre sadhāyamānarūpe atikkante.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Parimuţţhā paņđitābhāsā, vācāgocarabhāņino;

Yāvicchanti mukhāyāmaŋ, yena nītā na taŋ vidū’ ti. Navamaŋ.

10. Cūļapanthakasuttaŋ
50. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā cūļapanthako bhagavato avidūre nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā.

Addasā kho bhagavā āyasmantaŋ cūļapanthakaŋ avidūre nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ṭhitena (p. 151) kāyena ţhitena cetasā,

Tiţţhaŋ nisinno uda vā sayāno.

Etaŋ satiŋ bhikkhu adhiţţhahāno,

Labhetha pubbāpariyaŋ visesaŋ.

Laddhāna pubbāpariyaŋ visesaŋ,

Adassanaŋ maccurājassa gacche’ ti. Dasamaŋ.

Soņavaggo pañcamo niţţhito.

Tassuddānaŋ

Piyo appāyukā kuţţhī, kumārakā uposatho;

Soņo ca revato bhedo, sadhāya panthakena cāti.

6. Jaccandhavaggo

1. Āyusankhārossajjanasuttaŋ
51. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā pubbaņhasamayaŋ nivāsetvā pattacīvaramādāya vesāliŋ piņđāya pāvisi. Vesāliyaŋ piņđāya caritvā pacchābhattaŋ piņđapātapaţikkanto āyasmantaŋ ānandaŋ āmantesi– ‘gaņhāhi, ānanda, nisīdanaŋ. Yena cāpālaŋ cetiyaŋ tenupasankamissāma divāvihārāyā’ ti.

‘Evaŋ, bhante’ ti kho āyasmā ānando bhagavato paţissutvā nisīdanaŋ ādāya bhagavantaŋ piţţhito piţţhito anubandhi. Atha kho bhagavā yena cāpālaŋ cetiyaŋ tenupasankami; upasankamitvā paññatte āsane nisīdi. Nisajja kho bhagavā āyasmantaŋ ānandaŋ āmantesi–

‘Ramaņīyā, ānanda, vesālī; ramaņīyaŋ udenaŋ cetiyaŋ; ramaņīyaŋ gotamakaŋ cetiyaŋ; ramaņīyaŋ sattambaŋ cetiyaŋ; ramaņīyaŋ bahuputtaŋ cetiyaŋ; ramaņīyaŋ sārandadaŋ cetiyaŋ; ramaņīyaŋ cāpālaŋ cetiyaŋ. Yassa kassaci, ānanda (p. 152) cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, so ākankhamāno ( ) kappaŋ vā tiţţheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā. Ākankhamāno, ānanda, tathāgato kappaŋ vā tiţţheyya kappāvasesaŋ vā’ ti.

Evampi kho āyasmā ānando bhagavatā oļārike nimitte kayiramāne, oļārike obhāse kayiramāne, nāsakkhi paţivijjhituŋ; na bhagavantaŋ yāci– ‘ tiţţhatu, bhante, bhagavā kappaŋ; tiţţhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti, yathā taŋ mārena pariyuţţhitacitto Dutiyampi kho …pe… tatiyampi kho bhagavā āyasmantaŋ ānandaŋ āmantesi–

‘Ramaņīyā, ānanda, vesālī; ramaņīyaŋ udenaŋ cetiyaŋ; ramaņīyaŋ gotamakaŋ cetiyaŋ; ramaņīyaŋ sattambaŋ cetiyaŋ; ramaņīyaŋ bahuputtaŋ cetiyaŋ; ramaņīyaŋ sārandadaŋ cetiyaŋ; ramaņīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, so ākankhamāno kappaŋ vā tiţţheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā. Ākankhamāno, ānanda, tathāgato kappaŋ vā tiţţheyya kappāvasesaŋ vā’ ti.

Evampi kho āyasmā ānando bhagavatā oļārike nimitte kayiramāne, oļārike obhāse kayiramāne, nāsakkhi paţivijjhituŋ; na bhagavantaŋ yāci– ‘ tiţţhatu, bhante, bhagavā kappaŋ; tiţţhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti, yathā taŋ mārena pariyuţţhitacitto.

Atha kho bhagavā āyasmantaŋ ānandaŋ āmantesi– ‘gaccha tvaŋ, ānanda, yassadāni kālaŋ maññasī’ ti. ‘Evaŋ, bhante’ ti kho āyasmā ānando bhagavato (p. 153) paţissutvā uţţhāyāsanā bhagavantaŋ abhivādetvā padakkhiņaŋ katvā avidūre aññatarasmiŋ rukkhamūle nisīdi.

Atha kho māro pāpimā, acirapakkante āyasmante ānande, yena bhagavā tenupasankami; upasankamitvā ekamantaŋ aţţhāsi. Ekamantaŋ ţhito kho māro pāpimā bhagavantaŋ etadavoca–

‘Parinibbātu dāni, bhante, bhagavā; parinibbātu sugato; parinibbānakālo dāni, bhante, bhagavato. Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me bhikkhū na sāvakā bhavissanti viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī” ti. Etarahi kho pana, bhante bhikkhū bhagavato sāvakā viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacārino sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā; parinibbātu sugato; parinibbānakālo dāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me bhikkhuniyo na sāvikā bhavissanti viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacāriniyo sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī” ti. Etarahi kho pana, bhante bhikkhuniyo bhagavato sāvikā viyattā vinītā visāradā bahussutā dhammadharā dhammānudhammappaţipannā sāmīcippaţipannā (p. 154) anudhammacāriniyo sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā; parinibbātu sugato; parinibbānakālo dāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me upāsakā na sāvakā bhavissanti viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacārino sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī” ti. Etarahi kho pana, bhante, upāsakā bhagavato sāvakā viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacārino sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā; parinibbātu sugato; parinibbānakālo dāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me upāsikā na sāvikā bhavissanti viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacāriniyo sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī” ti. Etarahi kho pana, bhante, upāsikā bhagavato sāvikā viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacāriniyo sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā; parinibbātu sugato; parinibbānakālo dāni, bhante, bhagavato.

‘Bhāsitā (p. 155) kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me idaŋ brahmacariyaŋ na iddhañceva bhavissati phītañca vitthārikaŋ bāhujaññaŋ puthubhūtaŋ yāva devamanussehi suppakāsitan” ti. Etarahi kho pana, bhante, bhagavato brahmacariyaŋ iddhañceva phītañca vitthārikaŋ bāhujaññaŋ puthubhūtaŋ yāva devamanussehi suppakāsitaŋ. Parinibbātu dāni, bhante, bhagavā; parinibbātu sugato; parinibbānakālo dāni, bhante, bhagavato’ ti.

Evaŋ vutte, bhagavā māraŋ pāpimantaŋ etadavoca– ‘appossukko tvaŋ, pāpima, hohi. Na ciraŋ tathāgatassa parinibbānaŋ bhavissati. Ito tiņņaŋ māsānaŋ accayena tathāgato parinibbāyissatī’ ti.

Atha kho bhagavā cāpāle cetiye sato sampajāno āyusankhāraŋ ossajji. Ossaţţhe ca bhagavatā āyusankhāre mahābhūmicālo ahosi bhiŋsanako lomahaŋso, devadundubhiyo ca phaliŋsu.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Tulamatulañca sambhavaŋ,

Bhavasankhāramavassaji muni.

Ajjhattarato samāhito,

Abhindi kavacamivattasambhavan’ ti. Paţhamaŋ.

2. Sattajaţilasuttaŋ
52. Evaŋ me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā sāyanhasamayaŋ paţisallānā vuţţhito bahidvārakoţţhake nisinno hoti. Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi.

Tena (p. 156) kho pana samayena satta ca jaţilā, satta ca nigaņţhā, satta ca acelakā, satta ca ekasāţakā, satta ca paribbājakā, parūļhakacchanakhalomā khārivividhamādāya bhagavato avidūre atikkamanti.

Addasā kho rājā pasenadi kosalo te satta ca jaţile, satta ca nigaņţhe, satta ca acelake, satta ca ekasāţake, satta ca paribbājake parūļhakacchanakhalome khārivividhamādāya bhagavato avidūre atikkamante. Disvāna uţţhāyāsanā ekaŋsaŋ uttarāsangaŋ karitvā dakkhiņajāņumaņđalaŋ pathaviyaŋ nihantvā yena te satta ca jaţilā, satta ca nigaņţhā, satta ca acelakā, satta ca ekasāţakā, satta ca paribbājakā, tenañjaliŋ paņāmetvā tikkhattuŋ nāmaŋ sāvesi– ‘rājāhaŋ, bhante, pasenadi kosalo; rājāhaŋ, bhante, pasenadi kosalo; rājāhaŋ, bhante, pasenadi kosalo’ ti.

Atha kho rājā pasenadi kosalo acirapakkantesu tesu sattasu ca jaţilesu, sattasu ca nigaņţhesu, sattasu ca acelakesu, sattasu ca ekasāţakesu, sattasu ca paribbājakesu, yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca– ‘ye kho bhante, loke arahanto vā arahattamaggaŋ vā samāpannā ete tesaŋ aññatare’ ti .

‘Dujjānaŋ kho etaŋ, mahārāja, tayā gihinā kāmabhoginā puttasambādhasayanaŋ ajjhāvasantena kāsikacandanaŋ paccanubhontena mālāgandhavilepanaŋ dhārayantena jātarūparajataŋ sādiyantena– ime vā arahanto, ime vā arahattamaggaŋ samāpannāti.

‘Saŋvāsena kho, mahārāja, sīlaŋ veditabbaŋ. Tañca kho dīghena addhunā na ittaraŋ, manasikarotā no amanasikarotā, paññavatā no duppaññena. Saŋvohārena kho, mahārāja, soceyyaŋ veditabbaŋ. Tañca kho dīghena addhunā (p. 157) na ittaraŋ, manasikarotā no amanasikarotā, paññavatā no duppaññena. Āpadāsu kho, mahārāja, thāmo veditabbo. So ca kho dīghena addhunā na ittaraŋ, manasikarotā no amanasikarotā, paññavatā no duppaññena. Sākacchāya kho, mahārāja, paññā veditabbā. Sā ca kho dīghena addhunā na ittaraŋ, manasikarotā no amanasikarotā, paññavatā no duppaññenā’ ti

‘Acchariyaŋ, bhante, abbhutaŋ, bhante! Yāva subhāsitaŋ cidaŋ, bhante, bhagavatā– “dujjānaŋ kho etaŋ, mahārāja, tayā gihinā puttasambādhasayanaŋ ajjhāvasantena kāsikacandanaŋ paccanubhontena mālāgandhavilepanaŋ dhārayantena jātarūparajataŋ sādiyantena– ime vā arahanto, ime vā arahattamaggaŋ samāpannāti. Saŋvāsena kho, mahārāja, sīlaŋ veditabbaŋ …pe… sākacchāya kho, mahārāja, paññā veditabbā. Sā ca kho dīghena addhunā na ittaraŋ, manasikarotā no amanasikarotā, paññavatā no duppaññenā”‘ ti.

‘Ete, bhante, mama purisā corā ocarakā janapadaŋ ocaritvā gacchanti. Tehi paţhamaŋ ociņņaŋ ahaŋ pacchā osārissāmi . Idāni te, bhante, taŋ rajojallaŋ pavāhetvā sunhātā suvilittā kappitakesamassū odātavatthavasanā pañcahi kāmaguņehi samappitā samangibhūtā paricāressantī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Na vāyameyya sabbattha, nāññassa puriso siyā;

Nāññaŋ nissāya jīveyya, dhammena na vaņiŋ care’ ti. Dutiyaŋ.

3. Paccavekkhaņasuttaŋ
53. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā attano aneke (p. 158) pāpake akusale dhamme pahīne paccavekkhamāno nisinno hoti, aneke ca kusale dhamme bhāvanāpāripūriŋ gate.

Atha kho bhagavā attano aneke pāpake akusale dhamme pahīne viditvā aneke ca kusale dhamme bhāvanāpāripūriŋ gate tāyaŋ velāyaŋ imaŋ udānaŋ udānesi–

‘Ahu pubbe tadā nāhu, nāhu pubbe tadā ahu;

Na cāhu na ca bhavissati, na cetarahi vijjatī’ ti. Tatiyaŋ.

4. Paţhamanānātitthiyasuttaŋ
54. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulā nānātitthiyasamaņabrāhmaņaparibbājakā sāvatthiyaŋ paţivasanti nānādiţţhikā nānākhantikā nānārucikā nānādiţţhinissayanissitā.

Santeke samaņabrāhmaņā evaŋvādino evaŋdiţţhino– ‘sassato loko, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asassato loko, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘antavā loko, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘anantavā loko, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino – ‘taŋ jīvaŋ taŋ sarīraŋ, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘aññaŋ jīvaŋ aññaŋ sarīraŋ, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘hoti tathāgato paraŋ maraņā idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘na hoti tathāgato paraŋ maraņā, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘hoti ca na ca hoti tathāgato paraŋ maraņā, idameva saccaŋ moghamaññan’ ti. Santi paneke (p. 159) samaņabrāhmaņā evaŋvādino evaŋdiţţhino – ‘neva hoti na na hoti tathāgato paraŋ maraņā, idameva saccaŋ moghamaññan’ ti.

Te bhaņđanajātā kalahajātā vivādāpannā aññamaññaŋ mukhasattīhi vitudantā viharanti– ‘ediso dhammo, nediso dhammo; nediso dhammo, ediso dhammo’ ti.

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha, bhante, sambahulā nānātitthiyasamaņabrāhmaņaparibbājakā sāvatthiyaŋ paţivasanti nānādiţţhikā nānākhantikā nānārucikā nānādiţţhinissayanissitā.

‘Santeke samaņabrāhmaņā evaŋvādino evaŋdiţţhino– “sassato loko, idameva saccaŋ moghamaññan” ti …pe… te bhaņđanajātā kalahajātā vivādāpannā aññamaññaŋ mukhasattīhi vitudantā viharanti – “ediso dhammo, nediso dhammo; nediso dhammo, ediso dhammo”’ ti.

‘Aññatitthiyā, bhikkhave, paribbājakā andhā acakkhukā; atthaŋ na jānanti, anatthaŋ na jānanti, dhammaŋ na jānanti, adhammaŋ na jānanti. Te atthaŋ ajānantā anatthaŋ ajānantā dhammaŋ ajānantā adhammaŋ ajānantā bhaņđanajātā kalahajātā vivādāpannā aññamaññaŋ mukhasattīhi vitudantā viharanti– “ediso dhammo, nediso dhammo; nediso dhammo, ediso dhammo”‘ ti.

‘Bhūtapubbaŋ, bhikkhave, imissāyeva sāvatthiyā aññataro rājā ahosi. Atha kho, bhikkhave, so rājā aññataraŋ purisaŋ āmantesi – “ehi tvaŋ, ambho purisa, yāvatakā sāvatthiyā jaccandhā te sabbe ekajjhaŋ sannipātehī” ti. “Evaŋ, devā” ti kho, bhikkhave, so puriso tassa rañño paţissutvā yāvatakā sāvatthiyā jaccandhā te sabbe gahetvā yena so rājā tenupasankami; upasankamitvā taŋ rājānaŋ etadavoca– “sannipātitā kho te, deva, yāvatakā sāvatthiyā jaccandhā” ti (p. 160) “Tena hi, bhaņe, jaccandhānaŋ hatthiŋ dassehī” ti. “Evaŋ, devā” ti kho, bhikkhave, so puriso tassa rañño paţissutvā jaccandhānaŋ hatthiŋ dassesi.

‘Ekaccānaŋ jaccandhānaŋ hatthissa sīsaŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa kaņņaŋ dassesi – “ediso, jaccandhā, hatthī” ti. Ekaccānaŋ jaccandhānaŋ hatthissa dantaŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa soņđaŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa kāyaŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa pādaŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa satthiŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa nanguţţhaŋ dassesi– “ediso, jaccandhā, hatthī” ti. Ekaccānaŋ jaccandhānaŋ hatthissa vāladhiŋ dassesi– “ediso, jaccandhā, hatthī”‘ ti.

‘Atha kho, bhikkhave, so puriso jaccandhānaŋ hatthiŋ dassetvā yena so rājā tenupasankami; upasankamitvā taŋ rājānaŋ etadavoca– “diţţho kho tehi, deva, jaccandhehi hatthī; yassa dāni kālaŋ maññasī” ti.

‘Atha kho, bhikkhave, so rājā yena te jaccandhā tenupasankami; upasankamitvā te jaccandhe etadavoca– “diţţho vo, jaccandhā, hatthī” ti “Evaŋ, deva, diţţho no hatthī” ti. “Vadetha, jaccandhā, kīdiso hatthī” ti?

‘Yehi, bhikkhave, jaccandhehi hatthissa sīsaŋ diţţhaŋ ahosi, te evamāhaŋsu– “ediso, deva, hatthī seyyathāpi kumbho” ti.

‘Yehi, bhikkhave, jaccandhehi hatthissa kaņņo diţţho ahosi, te evamāhaŋsu– “ediso, deva, hatthī seyyathāpi suppo” ti.

‘Yehi, bhikkhave, jaccandhehi hatthissa danto diţţho ahosi, te evamāhaŋsu “ediso, deva, hatthī seyyathāpi khīlo” ti.

‘Yehi bhikkhave, jaccandhehi hatthissa soņđo diţţho ahosi, te evamāhaŋsu– “ediso, deva, hatthī seyyathāpi nangalīsā” ti.

‘Yehi, bhikkhave, jaccandhehi hatthissa kāyo diţţho ahosi, te evamāhaŋsu– “ediso, deva, hatthī seyyathāpi koţţho” ti.

‘Yehi (p. 161) bhikkhave, jaccandhehi hatthissa pādo diţţho ahosi, te evamāhaŋsu– “ediso, deva, hatthī seyyathāpi thūņo” ti.

‘Yehi, bhikkhave, jaccandhehi hatthissa satthi diţţho hosi, te evamāhaŋsu– “ediso, deva, hatthī seyyathāpi udukkhalo” ti.

‘Yehi, bhikkhave, jaccandhehi hatthissa nanguţţhaŋ diţţhaŋ ahosi, te evamāhaŋsu– “ediso, deva, hatthī seyyathāpi musalo” ti.

‘Yehi, bhikkhave, jaccandhehi hatthissa vāladhi diţţho ahosi, te evamāhaŋsu– “ediso, deva, hatthī seyyathāpi sammajjanī” ti.

‘Te “ediso hatthī, nediso hatthī; nediso hatthī, ediso hatthī”‘ ti aññamaññaŋ muţţhīhi saŋsumbhiŋsu . Tena ca pana, bhikkhave, so rājā attamano ahosi.

‘Evameva kho, bhikkhave, aññatitthiyā paribbājakā andhā acakkhukā. Te atthaŋ na jānanti anatthaŋ na jānanti, dhammaŋ na jānanti adhammaŋ na jānanti. Te atthaŋ ajānantā anatthaŋ ajānantā, dhammaŋ ajānantā adhammaŋ ajānantā bhaņđanajātā kalahajātā vivādāpannā aññamaññaŋ mukhasattīhi vitudantā viharanti – “ediso dhammo, nediso dhammo; nediso dhammo, ediso dhammo”‘ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Imesu kira sajjanti, eke samaņabrāhmaņā;

Viggayha naŋ vivadanti, janā ekangadassino’ ti. Catutthaŋ.

5. Dutiyanānātitthiyasuttaŋ
55. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulā nānātitthiyasamaņabrāhmaņaparibbājakā sāvatthiyaŋ paţivasanti nānādiţţhikā nānākhantikā nānārucikā nānādiţţhinissayanissitā.

Santeke (p. 162) samaņabrāhmaņā evaŋvādino evaŋdiţţhino– ‘sassato attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asassato attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sassato ca asassato ca attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘neva sassato nāsassato attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sayankato attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘parankato attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino – ‘sayankato ca parankato ca attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino – ‘asayankāro aparankāro adhiccasamuppanno attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sassataŋ sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asassataŋ sukhadukkhaŋ attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sassatañca asassatañca sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘neva sassataŋ nāsassataŋ sukhadukkhaŋ attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sayankataŋ sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evadiţţhino– ‘parankataŋ sukhadukkhaŋ attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sayankatañca parankatañca sukhadukkhaŋ attā ca loko (p. 163) ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asayankāraŋ aparankāraŋ adhiccasamuppannaŋ sukhadukkhaŋ attā ca loko ca, idameva saccaŋ moghamaññan’ ti.

Te bhaņđanajātā kalahajātā vivādāpannā aññamaññaŋ mukhasattīhi vitudantā viharanti– ‘ediso dhammo, nediso dhammo; nediso dhammo, ediso dhammo’ ti.

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha, bhante, sambahulā nānātitthiyasamaņabrāhmaņaparibbājakā sāvatthiyaŋ paţivasanti nānādiţţhikā nānākhantikā nānārucikā nānādiţţhinissayanissitā.

‘Santeke samaņabrāhmaņā evaŋvādino evaŋdiţţhino– “sassato attā ca loko ca, idameva saccaŋ moghamaññan” ti …pe… te bhaņđanajātā kalahajātā vivādāpannā aññamaññaŋ mukhasattīhi vitudantā viharanti– “ediso dhammo, nediso dhammo; nediso dhammo, ediso dhammo”‘ ti.

‘Aññatitthiyā, bhikkhave, paribbājakā andhā acakkhukā; atthaŋ na jānanti anatthaŋ na jānanti, dhammaŋ na jānanti adhammaŋ na jānanti. Te atthaŋ ajānantā anatthaŋ ajānantā, dhammaŋ ajānantā adhammaŋ ajānantā bhaņđanajātā kalahajātā vivādāpannā aññamaññaŋ mukhasattīhi vitudantā viharanti– “ediso dhammo, nediso dhammo; nediso dhammo, ediso dhammo”‘ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Imesu kira sajjanti, eke samaņabrāhmaņā;

Antarāva visīdanti, appatvāva tamogadhan’ ti. Pañcamaŋ.

6. Tatiyanānātitthiyasuttaŋ
56. Evaŋ (p. 164) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sambahulā nānātitthiyasamaņabrāhmaņaparibbājakā sāvatthiyaŋ paţivasanti nānādiţţhikā nānākhantikā nānārucikā nānādiţţhinissayanissitā.

Santeke samaņabrāhmaņā evaŋvādino evaŋdiţţhino– ‘sassato attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asassato attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sassato ca asassato ca attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘neva sassato nāsassato attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sayankato attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘parankato attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino – ‘sayankato ca parankato ca attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino – ‘asayankāro aparankāro adhiccasamuppanno attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sassataŋ sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asassataŋ sukhadukkhaŋ attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino – ‘sassatañca asassatañca sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘neva sassataŋ nāsassataŋ sukhadukkhaŋ attā ca loko ca, idameva saccaŋ moghamaññan’ ti. Santeke samaņabrāhmaņā evaŋvādino evaŋdiţţhino– ‘sayankataŋ sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘parankataŋ sukhadukkhaŋ attā ca loko ca, idameva saccaŋ moghamaññan’ ti (p. 165) Santeke samaņabrāhmaņā evaŋvādino evaŋdiţţhino – ‘sayankatañca parankatañca sukhadukkhaŋ attā ca loko ca, idameva saccaŋ moghamaññan’ ti. Santi paneke samaņabrāhmaņā evaŋvādino evaŋdiţţhino– ‘asayankāraŋ aparankāraŋ adhiccasamuppannaŋ sukhadukkhaŋ attā ca loko ca, idameva saccaŋ moghamaññan’ ti.

Te bhaņđanajātā kalahajātā vivādāpannā aññamaññaŋ mukhasattīhi vitudantā viharanti– ‘ediso dhammo, nediso dhammo; nediso dhammo, ediso dhammo’ ti.

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha, bhante, sambahulā nānātitthiyasamaņabrāhmaņaparibbājakā sāvatthiyaŋ paţivasanti nānādiţţhikā nānākhantikā nānārucikā nānādiţţhinissayanissitā.

‘Santeke samaņabrāhmaņā evaŋvādino evaŋdiţţhino– “sassato attā ca loko ca, idameva saccaŋ moghamaññan” ti …pe… te bhaņđanajātā kalahajātā vivādāpannā aññamaññaŋ mukhasattīhi vitudantā viharanti– “ediso dhammo, nediso dhammo; nediso dhammo, ediso dhammo”‘ ti.

‘Aññatitthiyā, bhikkhave, paribbājakā andhā acakkhukā. Te atthaŋ na jānanti anatthaŋ na jānanti, dhammaŋ na jānanti adhammaŋ na jānanti. Te atthaŋ ajānantā anatthaŋ ajānantā, dhammaŋ ajānantā adhammaŋ ajānantā bhaņđanajātā kalahajātā vivādāpannā aññamaññaŋ mukhasattīhi vitudantā viharanti– “ediso dhammo, nediso dhammo; nediso dhammo, ediso dhammo”‘ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ahankārapasutāyaŋ (p. 166) pajā, parankārūpasaŋhitā;

Etadeke nābbhaññaŋsu, na naŋ sallanti addasuŋ.

‘Etañca sallaŋ paţikacca passato;

Ahaŋ karomīti na tassa hoti.

Paro karotīti na tassa hoti.

‘Mānupetā ayaŋ pajā, mānaganthā mānavinibaddhā .

Diţţhīsu sārambhakathā, saŋsāraŋ nātivattatī’ ti. Chaţţhaŋ.

7. Subhūtisuttaŋ
57. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā subhūti bhagavato avidūre nisinno hoti pallankaŋ ābhujitvā ujuŋ kāyaŋ paņidhāya avitakkaŋ samādhiŋ samāpajjitvā.

Addasā kho bhagavā āyasmantaŋ subhūtiŋ avidūre nisinnaŋ pallankaŋ ābhujitvā ujuŋ kāyaŋ paņidhāya avitakkaŋ samādhiŋ samāpannaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa vitakkā vidhūpitā,

Ajjhattaŋ suvikappitā asesā.

Taŋ sangamaticca arūpasaññī,

Catuyogātigato na jātu metī’ ti . Sattamaŋ.

8. Gaņikāsuttaŋ
58. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena rājagahe dve pūgā aññatarissā gaņikāya sārattā honti paţibaddhacittā; bhaņđanajātā kalahajātā vivādāpannā aññamaññaŋ pāņīhipi upakkamanti leđđūhipi upakkamanti (p. 167) daņđehipi upakkamanti, satthehipi upakkamanti. Te tattha maraņampi nigacchanti maraņamattampi dukkhaŋ.

Atha kho sambahulā bhikkhū pubbaņhasamayaŋ nivāsetvā pattacīvaramādāya rājagahaŋ piņđāya pāvisiŋsu. Rājagahe piņđāya caritvā pacchābhattaŋ piņđapātapaţikkantā yena bhagavā tenupasankamiŋsu upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha, bhante, rājagahe dve pūgā aññatarissā gaņikāya sārattā paţibaddhacittā; bhaņđanajātā kalahajātā vivādāpannā aññamaññaŋ pāņīhipi upakkamanti, leđđūhipi upakkamanti, daņđehipi upakkamanti, satthehipi upakkamanti. Te tattha maraņampi nigacchanti maraņamattampi dukkhan’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yañca pattaŋ yañca pattabbaŋ, ubhayametaŋ rajānukiņņaŋ, āturassānusikkhato. Ye ca sikkhāsārā sīlabbataŋ jīvitaŋ brahmacariyaŋ upaţţhānasārā, ayameko anto. Ye ca evaŋvādino– “natthi kāmesu doso” ti, ayaŋ dutiyo anto. Iccete ubho antā kaţasivađđhanā, kaţasiyo diţţhiŋ vađđhenti. Etete ubho ante anabhiññāya olīyanti eke, atidhāvanti eke. Ye ca kho te abhiññāya tatra ca nāhesuŋ, tena ca nāmaññiŋsu, vaţţaŋ tesaŋ natthi paññāpanāyā’ ti. Aţţhamaŋ.

9. Upātidhāvantisuttaŋ
59. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā rattandhakāratimisāyaŋ abbhokāse nisinno hoti telappadīpesu jhāyamānesu.

Tena kho pana samayena sambahulā adhipātakā tesu telappadīpesu āpātaparipātaŋ anayaŋ āpajjanti, byasanaŋ āpajjanti, anayabyasanaŋ āpajjanti (p. 168) . Addasā kho bhagavā te sambahule adhipātake tesu telappadīpesu āpātaparipātaŋ anayaŋ āpajjante, byasanaŋ āpajjante, anayabyasanaŋ āpajjante.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Upātidhāvanti na sāramenti,

Navaŋ navaŋ bandhanaŋ brūhayanti.

Patanti pajjotamivādhipātakā,

Diţţhe sute itiheke niviţţhā’ ti. Navamaŋ.

10. Uppajjantisuttaŋ
60. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Yāvakīvañca, bhante, tathāgatā loke nuppajjanti arahanto sammāsambuddhā tāva aññatitthiyā paribbājakā sakkatā honti garukatā mānitā pūjitā apacitā lābhino cīvarapiņđapātasenāsanagilānapaccayabhesajjaparikkhārānaŋ. Yato ca kho, bhante, tathāgatā loke uppajjanti arahanto sammāsambuddhā atha aññatitthiyā paribbājakā asakkatā honti agarukatā amānitā apūjitā anapacitā na lābhino cīvarapiņđapātasenāsanagilānapaccayabhesajjaparikkhārānaŋ. Bhagavā yeva dāni, bhante, sakkato hoti garukato mānito pūjito apacito lābhī cīvarapiņđapātasenāsanagilānapaccayabhesajjaparikkhārānaŋ, bhikkhusangho cā’ ti.

‘Evametaŋ (p. 169) ānanda, yāvakīvañca, ānanda, tathāgatā loke nuppajjanti arahanto sammāsambuddhā tāva aññatitthiyā paribbājakā sakkatā honti garukatā mānitā pūjitā apacitā lābhino cīvarapiņđapātasenāsanagilānapaccayabhesajjaparikkhārānaŋ. Yato ca kho, ānanda, tathāgatā loke uppajjanti arahanto sammāsambuddhā atha aññatitthiyā paribbājakā asakkatā honti agarukatā amānitā apūjitā anapacitā na lābhino cīvarapiņđapātasenāsanagilānapaccayabhesajjaparikkhārānaŋ. Tathāgatova dāni sakkato hoti garukato mānito pūjito apacito lābhī cīvarapiņđapātasenāsanagilānapaccayabhesajjaparikkhārānaŋ, bhikkhusangho cā’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Obhāsati tāva so kimi,

Yāva na unnamate pabhankaro.

(sa) verocanamhi uggate,

Hatappabho hoti na cāpi bhāsati.

‘Evaŋ obhāsitameva takkikānaŋ,

Yāva sammāsambuddhā loke nuppajjanti.

Na takkikā sujjhanti na cāpi sāvakā,

Duddiţţhī na dukkhā pamuccare’ ti. Dasamaŋ.

Tassuddānaŋ–

Āyujaţilavekkhaņā, tayo titthiyā subhūti;

Gaņikā upāti navamo, uppajjanti ca te dasāti.

Jaccandhavaggo chaţţho niţţhito.

7. Cūļavaggo

1. Paţhamalakuņđakabhaddiyasuttaŋ
61. Evaŋ (p. 170) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto āyasmantaŋ lakuņđakabhaddiyaŋ anekapariyāyena dhammiyā kathāya sandasseti samādapeti samuttejeti sampahaŋseti.

Atha kho āyasmato lakuņđakabhaddiyassa āyasmatā sāriputtena anekapariyāyena dhammiyā kathāya sandassiyamānassa samādapiyamānassa samuttejiyamānassa sampahaŋsiyamānassa anupādāya āsavehi cittaŋ vimucci.

Addasā kho bhagavā āyasmantaŋ lakuņđakabhaddiyaŋ āyasmatā sāriputtena anekapariyāyena dhammiyā kathāya sandassiyamānaŋ samādapiyamānaŋ samuttejiyamānaŋ sampahaŋsiyamānaŋ anupādāya āsavehi cittaŋ vimuttaŋ .

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Uddhaŋ adho sabbadhi vippamutto, ayaŋhamasmīti anānupassī.

Evaŋ vimutto udatāri oghaŋ, atiņņapubbaŋ apunabbhavāyā’ ti. Paţhamaŋ.

2. Dutiyalakuņđakabhaddiyasuttaŋ
62. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto āyasmantaŋ lakuņđakabhaddiyaŋ sekhaŋ maññamāno bhiyyosomattāya anekapariyāyena dhammiyā kathāya sandasseti samādapeti samuttejeti sampahaŋseti.

Addasā (p. 171) kho bhagavā āyasmantaŋ sāriputtaŋ āyasmantaŋ lakuņđakabhaddiyaŋ sekhaŋ maññamānaŋ bhiyyosomattāya anekapariyāyena dhammiyā kathāya sandassentaŋ samādapentaŋ samuttejentaŋ sampahaŋsentaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Acchecchi vaţţaŋ byagā nirāsaŋ, visukkhā saritā na sandati.

Chinnaŋ vaţţaŋ na vattati, esevanto dukkhassā’ ti. Dutiyaŋ.

3. Paţhamasattasuttaŋ
63. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sāvatthiyā manussā yebhuyyena kāmesu ativelaŋ sattā ( ) rattā giddhā gadhitā mucchitā ajjhopannā sammattakajātā kāmesu viharanti.

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiyaŋ piņđāya pāvisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha, bhante, sāvatthiyā manussā yebhuyyena kāmesu ativelaŋ sattā rattā giddhā gadhitā mucchitā ajjhopannā sammattakajātā kāmesu viharantī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Kāmesu sattā kāmasangasattā,

Saŋyojane vajjamapassamānā.

Na hi jātu saŋyojanasangasattā,

Oghaŋ tareyyuŋ vipulaŋ mahantan’ ti. Tatiyaŋ.

4. Dutiyasattasuttaŋ
64. Evaŋ (p. 172) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sāvatthiyā manussā yebhuyyena kāmesu sattā ( ) rattā giddhā gadhitā mucchitā ajjhopannā andhīkatā sammattakajātā kāmesu viharanti.

Atha kho bhagavā pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Addasā kho bhagavā sāvatthiyā te manusse yebhuyyena kāmesu satte ratte giddhe gadhite mucchite ajjhopanne andhīkate sammattakajāte kāmesu viharante.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Kāmandhā jālasañchannā, taņhāchadanachāditā;

Pamattabandhunā baddhā, macchāva kumināmukhe.

Jarāmaraņamanventi, vaccho khīrapakova mātaran’ ti. Catutthaŋ.

5. Aparalakuņđakabhaddiyasuttaŋ
65. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā lakuņđakabhaddiyo sambahulānaŋ bhikkhūnaŋ piţţhito piţţhito yena bhagavā tenupasankami.

Addasā kho bhagavā āyasmantaŋ lakuņđakabhaddiyaŋ dūratova sambahulānaŋ bhikkhūnaŋ piţţhito piţţhito āgacchantaŋ dubbaņņaŋ duddasikaŋ okoţimakaŋ yebhuyyena bhikkhūnaŋ paribhūtarūpaŋ Disvāna bhikkhū āmantesi–

‘Passatha no tumhe, bhikkhave, etaŋ bhikkhuŋ dūratova sambahulānaŋ bhikkhūnaŋ piţţhito piţţhito āgacchantaŋ dubbaņņaŋ duddasikaŋ okoţimakaŋ yebhuyyena bhikkhūnaŋ paribhūtarūpan’ ti? ‘Evaŋ, bhante’ ti.

‘Eso (p. 173) bhikkhave, bhikkhu mahiddhiko mahānubhāvo. Na ca sā samāpatti sulabharūpā yā tena bhikkhunā asamāpannapubbā. Yassa catthāya kulaputtā sammadeva agārasmā anagāriyaŋ pabbajanti tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja viharatī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Nelango setapacchādo, ekāro vattatī ratho;

Anīghaŋ passa āyantaŋ, chinnasotaŋ abandhanan’ ti. Pañcamaŋ.

6. Taņhāsankhayasuttaŋ
66. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā aññāsikoņđañño bhagavato avidūre nisinno hoti pallankaŋ ābhujitvā ujuŋ kāyaŋ paņidhāya taņhāsankhayavimuttiŋ paccavekkhamāno.

Addasā kho bhagavā āyasmantaŋ aññāsikoņđaññaŋ avidūre nisinnaŋ pallankaŋ ābhujitvā ujuŋ kāyaŋ paņidhāya taņhāsankhayavimuttiŋ paccavekkhamānaŋ.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa mūlaŋ chamā natthi, paņņā natthi kuto latā;

Taŋ dhīraŋ bandhanā muttaŋ, ko taŋ ninditumarahati.

Devāpi naŋ pasaŋsanti, brahmunāpi pasaŋsito’ ti. Chaţţhaŋ.

7. Papañcakhayasuttaŋ
67. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā attano papañcasaññāsankhāpahānaŋ paccavekkhamāno nisinno hoti.

Atha (p. 174) kho bhagavā attano papañcasaññāsankhāpahānaŋ viditvā tāyaŋ velāyaŋ imaŋ udānaŋ udānesi–

‘Yassa papañcā ţhiti ca natthi,

Sandānaŋ palighañca vītivatto.

Taŋ nittaņhaŋ muniŋ carantaŋ,

Nāvajānāti sadevakopi loko’ ti. Sattamaŋ.

8. Kaccānasuttaŋ
68. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā mahākaccāno bhagavato avidūre nisinno hoti pallankaŋ ābhujitvā ujuŋ kāyaŋ paņidhāya kāyagatāya satiyā ajjhattaŋ parimukhaŋ sūpaţţhitāya.

Addasā kho bhagavā āyasmantaŋ mahākaccānaŋ avidūre nisinnaŋ pallankaŋ ābhujitvā ujuŋ kāyaŋ paņidhāya kāyagatāya satiyā ajjhattaŋ parimukhaŋ sūpaţţhitāya.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa siyā sabbadā sati,

Satataŋ kāyagatā upaţţhitā.

No cassa no ca me siyā,

Na bhavissati na ca me bhavissati.

Anupubbavihāri tattha so,

Kāleneva tare visattikan’ ti. Aţţhamaŋ.

9. Udapānasuttaŋ
69. Evaŋ me sutaŋ– ekaŋ samayaŋ bhagavā mallesu cārikaŋ caramāno mahatā bhikkhusanghena saddhiŋ yena thūņaŋ nāma mallānaŋ brāhmaņagāmo tadavasari. Assosuŋ kho thūņeyyakā brāhmaņagahapatikā – ‘samaņo khalu, bho, gotamo sakyaputto sakyakulā pabbajito mallesu cārikaŋ caramāno (p. 175) mahatā bhikkhusanghena saddhiŋ thūņaŋ anuppatto’ ti.( ) udapānaŋ tiņassa ca bhusassa ca yāva mukhato pūresuŋ – ‘mā te muņđakā samaņakā pānīyaŋ apaŋsū’ ti.

Atha kho bhagavā maggā okkamma yena rukkhamūlaŋ tenupasankami; upasankamitvā paññatte āsane nisīdi. Nisajja kho bhagavā āyasmantaŋ ānandaŋ āmantesi– ‘ingha me tvaŋ, ānanda, etamhā udapānā pānīyaŋ āharā’ ti.

Evaŋ vutte, āyasmā ānando bhagavantaŋ etadavoca– ‘idāni so, bhante, udapāno thūņeyyakehi brāhmaņagahapatikehi tiņassa ca bhusassa ca yāva mukhato pūrito– “mā te muņđakā samaņakā pānīyaŋ apaŋsū”‘ ti.

Dutiyampi kho …pe… tatiyampi kho bhagavā āyasmantaŋ ānandaŋ āmantesi– ‘ingha me tvaŋ, ānanda, etamhā udapānā pānīyaŋ āharā’ ti. ‘Evaŋ, bhante’ ti kho āyasmā ānando bhagavato paţissutvā pattaŋ gahetvā yena so udapāno tenupasankami. Atha kho so udapāno āyasmante ānande upasankamante sabbaŋ taŋ tiņañca bhusañca mukhato ovamitvā acchassa udakassa anāvilassa vippasannassa yāva mukhato pūrito vissandanto maññe aţţhāsi.

Atha kho āyasmato ānandassa etadahosi– ‘acchariyaŋ vata, bho, abbhutaŋ vata, bho, tathāgatassa mahiddhikatā mahānubhāvatā! Ayañhi so udapāno mayi upasankamante sabbaŋ taŋ tiņañca bhusañca mukhato ovamitvā acchassa udakassa anāvilassa vippasannassa yāva mukhato pūrito vissandanto maññe ţhito’ ti!! Pattena pānīyaŋ ādāya yena bhagavā tenupasankami; upasankamitvā bhagavantaŋ etadavoca– ‘acchariyaŋ, bhante, abbhutaŋ, bhante, tathāgatassa mahiddhikatā mahānubhāvatā! Ayañhi so, bhante, udapāno mayi upasankamante sabbaŋ taŋ tiņañca bhusañca mukhato ovamitvā acchassa udakassa anāvilassa vippasannassa yāva mukhato pūrito vissandanto maññe aţţhāsi!! Pivatu bhagavā pānīyaŋ, pivatu sugato pānīyan’ ti.

Atha (p. 176) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Kiŋ kayirā udapānena,

Āpā ce sabbadā siyuŋ.

Taņhāya mūlato chetvā,

Kissa pariyesanaŋ care’ ti. Navamaŋ.

10. Utenasuttaŋ
70. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena rañño utenassa uyyānagatassa antepuraŋ dađđhaŋ hoti, pañca ca itthisatāni kālankatāni honti sāmāvatīpamukhāni.

Atha kho sambahulā bhikkhū pubbaņhasamayaŋ nivāsetvā pattacīvaramādāya kosambiŋ piņđāya pāvisiŋsu. Kosambiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha, bhante, rañño utenassa uyyānagatassa antepuraŋ dađđhaŋ, pañca ca itthisatāni kālankatāni sāmāvatīpamukhāni. Tāsaŋ, bhante, upāsikānaŋ kā gati ko abhisamparāyo’ ti?

‘Santettha, bhikkhave, upāsikāyo sotāpannā, santi sakadāgāminiyo, santi anāgāminiyo. Sabbā tā, bhikkhave, upāsikāyo anipphalā kālankatā’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Mohasambandhano loko, bhabbarūpova dissati;

Upadhibandhano bālo, tamasā parivārito.

Sassatoriva khāyati, passato natthi kiñcanan’ ti. Dasamaŋ.

Tassuddānaŋ–

Dve (p. 177) bhaddiyā dve ca sattā, lakuņđako taņhākhayo;

Papañcakhayo ca kaccāno, udapānañca utenoti.

Cūļavaggo sattamo niţţhito.

8. Pāţaligāmiyavaggo

1. Paţhamanibbānapaţisaŋyuttasuttaŋ
71. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā bhikkhū nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti. Tedha bhikkhū aţţhiŋ katvā manasi katvā sabbaŋ cetaso samannāharitvā ohitasotā dhammaŋ suņanti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Atthi, bhikkhave, tadāyatanaŋ, yattha neva pathavī, na āpo, na tejo, na vāyo, na ākāsānañcāyatanaŋ, na viññāņañcāyatanaŋ, na ākiñcaññāyatanaŋ, na nevasaññānāsaññāyatanaŋ, nāyaŋ loko, na paraloko, na ubho candimasūriyā. Tatrāpāhaŋ, bhikkhave, neva āgatiŋ vadāmi na gatiŋ, na ţhitiŋ, na cutiŋ, na upapattiŋ; appatiţţhaŋ, appavattaŋ, anārammaņamevetaŋ. Esevanto dukkhassā’ ti. Paţhamaŋ.

2. Dutiyanibbānapaţisaŋyuttasuttaŋ
72. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā bhikkhū nibbānapaţisaŋyuttāya (p. 178) dhammiyā kathāya sandasseti samādapeti samuttejeti sampahaŋseti. Tedha bhikkhū aţţhiŋ katvā manasi katvā sabbaŋ cetaso samannāharitvā ohitasotā dhammaŋ suņanti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Duddasaŋ anataŋ nāma, na hi saccaŋ sudassanaŋ;

Paţividdhā taņhā jānato, passato natthi kiñcanan’ ti. Dutiyaŋ.

3. Tatiyanibbānapaţisaŋyuttasuttaŋ
73. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā bhikkhū nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti. Tedha bhikkhū aţţhiŋ katvā, manasi katvā, sabbaŋ cetaso samannāharitvā, ohitasotā dhammaŋ suņanti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Atthi, bhikkhave, ajātaŋ abhūtaŋ akataŋ asankhataŋ. No cetaŋ, bhikkhave, abhavissa ajātaŋ abhūtaŋ akataŋ asankhataŋ, nayidha jātassa bhūtassa katassa sankhatassa nissaraņaŋ paññāyetha. Yasmā ca kho, bhikkhave, atthi ajātaŋ abhūtaŋ akataŋ asankhataŋ, tasmā jātassa bhūtassa katassa sankhatassa nissaraņaŋ paññāyatī’ ti. Tatiyaŋ.

4. Catutthanibbānapaţisaŋyuttasuttaŋ
74. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā bhikkhū nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti. Tedha bhikkhū aţţhiŋ katvā manasi katvā sabbaŋ cetaso samannāharitvā ohitasotā dhammaŋ suņanti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Nissitassa (p. 179) calitaŋ, anissitassa calitaŋ natthi. Calite asati passaddhi, passaddhiyā sati nati na hoti. Natiyā asati āgatigati na hoti. Āgatigatiyā asati cutūpapāto na hoti. Cutūpapāte asati nevidha na huraŋ na ubhayamantarena . Esevanto dukkhassā’ ti. Catutthaŋ.

5. Cundasuttaŋ
75. Evaŋ me sutaŋ– ekaŋ samayaŋ bhagavā mallesu cārikaŋ caramāno mahatā bhikkhusanghena saddhiŋ yena pāvā tadavasari. Tatra sudaŋ bhagavā pāvāyaŋ viharati cundassa kammāraputtassa ambavane.

Assosi kho cundo kammāraputto– ‘bhagavā kira mallesu cārikaŋ caramāno mahatā bhikkhusanghena saddhiŋ pāvaŋ anuppatto pāvāyaŋ viharati mayhaŋ ambavane’ ti. Atha kho cundo kammāraputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho cundaŋ kammāraputtaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho cundo kammāraputto bhagavatā dhammiyā kathāya sandassito samādapito samuttejito sampahaŋsito bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuņhībhāvena.

Atha kho cundo kammāraputto bhagavato adhivāsanaŋ viditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho cundo kammāraputto tassā rattiyā accayena sake nivesane paņītaŋ khādanīyaŋ bhojanīyaŋ paţiyādāpetvā pahūtañca sūkaramaddavaŋ bhagavato kālaŋ ārocāpesi– ‘kālo, bhante, niţţhitaŋ bhattan’ ti.

Atha kho bhagavā pubbaņhasamayaŋ nivāsetvā pattacīvaramādāya saddhiŋ bhikkhusanghena yena cundassa kammāraputtassa nivesanaŋ tenupasankami; upasankamitvā paññatte āsane nisīdi. Nisajja kho bhagavā cundaŋ kammāraputtaŋ āmantesi– ‘yaŋ te, cunda, sūkaramaddavaŋ paţiyattaŋ tena maŋ parivisa, yaŋ panaññaŋ khādanīyaŋ (p. 180) bhojanīyaŋ paţiyattaŋ tena bhikkhusanghaŋ parivisā’ ti. ‘Evaŋ, bhante’ ti kho cundo kammāraputto bhagavato paţissutvā yaŋ ahosi sūkaramaddavaŋ paţiyattaŋ tena bhagavantaŋ parivisi; yaŋ panaññaŋ khādanīyaŋ bhojanīyaŋ paţiyattaŋ tena bhikkhusanghaŋ parivisi.

Atha kho bhagavā cundaŋ kammāraputtaŋ āmantesi– ‘yaŋ te, cunda, sūkaramaddavaŋ avasiţţhaŋ taŋ sobbhe nikhaņāhi. Nāhaŋ taŋ, cunda, passāmi sadevake loke samārake sabrahmake sassamaņabrāhmaņiyā pajāya sadevamanussāya yassa taŋ paribhuttaŋ sammā pariņāmaŋ gaccheyya aññatra tathāgatassā’ ti . ‘Evaŋ, bhante’ ti kho cundo kammāraputto bhagavato paţissutvā yaŋ ahosi sūkaramaddavaŋ avasiţţhaŋ taŋ sobbhe nikhaņitvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho cundaŋ kammāraputtaŋ bhagavā dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmi.

Atha kho bhagavato cundassa kammāraputtassa bhattaŋ bhuttāvissa kharo ābādho uppajji. Lohitapakkhandikā pabāļhā vedanā vattanti māraņantikā. Tatra sudaŋ bhagavā sato sampajāno adhivāsesi avihaññamāno. Atha kho bhagavā āyasmantaŋ ānandaŋ āmantesi– ‘āyāmānanda, yena kusinārā tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi.

‘Cundassa bhattaŋ bhuñjitvā, kammārassāti me sutaŋ;

Ābādhaŋ samphusī dhīro, pabāļhaŋ māraņantikaŋ.

‘Bhuttassa ca sūkaramaddavena, byādhippabāļho udapādi satthuno.

Viriccamāno bhagavā avoca, “gacchāmahaŋ kusināraŋ nagaran”‘ ti.

Atha kho bhagavā maggā okkamma yena aññataraŋ rukkhamūlaŋ tenupasankami; upasankamitvā āyasmantaŋ ānandaŋ āmantesi – ‘ingha me tvaŋ, ānanda, catugguņaŋ sanghāţiŋ paññāpehi; kilantosmi, ānanda, nisīdissāmī’ ti. ‘Evaŋ, bhante’ ti kho āyasmā ānando bhagavato paţissutvā catugguņaŋ sanghāţiŋ (p. 181) paññāpesi. Nisīdi bhagavā paññatte āsane. Nisajja kho bhagavā āyasmantaŋ ānandaŋ āmantesi– ‘ingha me tvaŋ, ānanda, pānīyaŋ āhara; pipāsitosmi, ānanda, pivissāmī’ ti.

Evaŋ vutte, āyasmā ānando bhagavantaŋ etadavoca– ‘idāni, bhante, pañcamattāni sakaţasatāni atikkantāni. Taŋ cakkacchinnaŋ udakaŋ parittaŋ luļitaŋ āvilaŋ sandati. Ayaŋ, bhante, kukuţţhā nadī avidūre acchodakā sātodakā sītodakā setodakā supatitthā ramaņīyā. Ettha bhagavā pānīyañca pivissati gattāni ca sītīkarissatī’ ti .

Dutiyampi kho …pe… tatiyampi kho bhagavā āyasmantaŋ ānandaŋ āmantesi ‘ingha me tvaŋ, ānanda, pānīyaŋ āhara; pipāsitosmi, ānanda, pivissāmī’ ti. ‘Evaŋ, bhante’ ti kho āyasmā ānando bhagavato paţissutvā pattaŋ gahetvā yena sā nadī tenupasankami. Atha kho sā nadī cakkacchinnā parittā luļitā āvilā sandamānā āyasmante ānande upasankamante acchā vippasannā anāvilā sandati.

Atha kho āyasmato ānandassa etadahosi– ‘acchariyaŋ vata, bho, abbhutaŋ vata, bho, tathāgatassa mahiddhikatā mahānubhāvatā! Ayañhi sā nadī cakkacchinnā parittā luļitā āvilā sandamānā mayi upasankamante acchā vippasannā anāvilā sandatī’ ti!! Pattena pānīyaŋ ādāya yena bhagavā tenupasankami; upasankamitvā bhagavantaŋ etadavoca– ‘acchariyaŋ, bhante, abbhutaŋ, bhante, tathāgatassa mahiddhikatā mahānubhāvatā! Ayañhi sā, bhante, nadī cakkacchinnā parittā luļitā āvilā sandamānā mayi upasankamante acchā vippasannā anāvilā sandati!! Pivatu bhagavā pānīyaŋ pivatu sugato pānīyan’ ti.

Atha kho bhagavā pānīyaŋ apāyi . Atha kho bhagavā mahatā bhikkhusanghena saddhiŋ yena kukuţţhā nadī tenupasankami; upasankamitvā kukuţţhaŋ nadiŋ ajjhogāhetvā nhatvā ca pivitvā ca paccuttaritvā yena ambavanaŋ tenupasankami; upasankamitvā āyasmantaŋ cundakaŋ āmantesi – ‘ingha me tvaŋ, cundaka, catugguņaŋ sanghāţiŋ paññāpehi; kilantosmi, cundaka, nipajjissāmī’ ti (p. 182) ‘Evaŋ, bhante’ ti kho āyasmā cundako bhagavato paţissutvā catugguņaŋ sanghāţiŋ paññāpesi. Atha kho bhagavā dakkhiņena passena sīhaseyyaŋ kappesi pāde pādaŋ accādhāya sato sampajāno uţţhānasaññaŋ manasi karitvā. Āyasmā pana cundako tattheva bhagavato purato nisīdi.

‘Gantvāna buddho nadikaŋ kukuţţhaŋ,

Acchodakaŋ sātudakaŋ vippasannaŋ.

Ogāhi satthā sukilantarūpo,

Tathāgato appaţimodha loke.

‘Nhatvā ca pivitvā cudatāri satthā,

Purakkhato bhikkhugaņassa majjhe.

Satthā pavattā bhagavā idha dhamme,

Upāgami ambavanaŋ mahesi.

Āmantayi cundakaŋ nāma bhikkhuŋ,

Catugguņaŋ santhara me nipajjaŋ.

‘So codito bhāvitattena cundo,

Catugguņaŋ santhari khippameva.

Nipajji satthā sukilantarūpo,

Cundopi tattha pamukhe nisīdī’ ti.

Atha kho bhagavā āyasmantaŋ ānandaŋ āmantesi– ‘siyā kho panānanda, cundassa kammāraputtassa koci vippaţisāraŋ upadaheyya – “tassa te, āvuso cunda, alābhā, tassa te dulladdhaŋ yassa te tathāgato pacchimaŋ piņđapātaŋ bhuñjitvā parinibbuto” ti. Cundassānanda, kammāraputtassa evaŋ vippaţisāro paţivinodetabbo–

‘“Tassa te, āvuso cunda, lābhā, tassa te suladdhaŋ yassa te tathāgato pacchimaŋ piņđapātaŋ paribhuñjitvā parinibbuto. Sammukhā metaŋ, āvuso cunda, bhagavato sutaŋ, sammukhā paţiggahitaŋ– dveme piņđapātā samasamaphalā (p. 183) samasamavipākā ativiya aññehi piņđapātehi mahapphalatarā ca mahānisaŋsatarā ca. Katame dve? Yañca piņđapātaŋ paribhuñjitvā tathāgato anuttaraŋ sammāsambodhiŋ abhisambujjhati, yañca piņđapātaŋ paribhuñjitvā anupādisesāya nibbānadhātuyā parinibbāyati. Ime dve piņđapātā samasamaphalā samasamavipākā ativiya aññehi piņđapātehi mahapphalatarā ca mahānisaŋsatarā ca.

‘“Āyusaŋvattanikaŋ āyasmatā cundena kammāraputtena kammaŋ upacitaŋ, vaņņasaŋvattanikaŋ āyasmatā cundena kammāraputtena kammaŋ upacitaŋ, sukhasaŋvattanikaŋ āyasmatā cundena kammāraputtena kammaŋ upacitaŋ, saggasaŋvattanikaŋ āyasmatā cundena kammāraputtena kammaŋ upacitaŋ, yasasaŋvattanikaŋ āyasmatā cundena kammāraputtena kammaŋ upacitaŋ, ādhipateyyasaŋvattanikaŋ āyasmatā cundena kammāraputtena kammaŋ upacitan” ti. Cundassānanda, kammāraputtassa evaŋ vippaţisāro paţivinodetabbo’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Dadato puññaŋ pavađđhati,

Saŋyamato veraŋ na cīyati.

Kusalo ca jahāti pāpakaŋ,

Rāgadosamohakkhayā sanibbuto’ ti . Pañcamaŋ.

6. Pāţaligāmiyasuttaŋ
76. Evaŋ me sutaŋ– ekaŋ samayaŋ bhagavā magadhesu cārikaŋ caramāno mahatā bhikkhusanghena saddhiŋ yena pāţaligāmo tadavasari. Assosuŋ kho pāţaligāmiyā upāsakā– ‘bhagavā kira magadhesu cārikaŋ caramāno mahatā bhikkhusanghena saddhiŋ pāţaligāmaŋ anuppatto’ ti. Atha kho pāţaligāmiyā upāsakā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho pāţaligāmiyā upāsakā bhagavantaŋ etadavocuŋ– ‘adhivāsetu no, bhante, bhagavā āvasathāgāran’ ti. Adhivāsesi bhagavā tuņhībhāvena.

Atha (p. 184) kho pāţaligāmiyā upāsakā bhagavato adhivāsanaŋ viditvā uţţhāyāsanā bhagavantaŋ abhivādetvā padakkhiņaŋ katvā yenāvasathāgāraŋ tenupasankamiŋsu; upasankamitvā sabbasanthariŋ āvasathāgāraŋ santharitvā āsanāni paññāpetvā udakamaņikaŋ patiţţhāpetvā telappadīpaŋ āropetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho pāţaligāmiyā upāsakā bhagavantaŋ etadavocuŋ– ‘sabbasantharisanthataŋ, bhante, āvasathāgāraŋ; āsanāni paññattāni; udakamaņiko patiţţhāpito telappadīpo āropito. Yassadāni, bhante, bhagavā kālaŋ maññatī’ ti.

Atha kho bhagavā nivāsetvā pattacīvaramādāya saddhiŋ bhikkhusanghena yena āvasathāgāraŋ tenupasankami; upasankamitvā pāde pakkhāletvā āvasathāgāraŋ pavisitvā majjhimaŋ thambhaŋ nissāya puratthābhimukho nisīdi. Bhikkhusanghopi kho pāde pakkhāletvā āvasathāgāraŋ pavisitvā pacchimaŋ bhittiŋ nissāya puratthābhimukho nisīdi bhagavantaŋyeva purakkhatvā. Pāţaligāmiyāpi kho upāsakā pāde pakkhāletvā āvasathāgāraŋ pavisitvā puratthimaŋ bhittiŋ nissāya pacchimābhimukhā nisīdiŋsu bhagavantaŋyeva purakkhatvā. Atha kho bhagavā pāţaligāmiye upāsake āmantesi–

‘Pañcime, gahapatayo, ādīnavā dussīlassa sīlavipattiyā. Katame pañca? Idha, gahapatayo, dussīlo sīlavipanno pamādādhikaraņaŋ mahatiŋ bhogajāniŋ nigacchati. Ayaŋ paţhamo ādīnavo dussīlassa sīlavipattiyā.

‘Puna caparaŋ, gahapatayo, dussīlassa sīlavipannassa pāpako kittisaddo abbhuggacchati. Ayaŋ dutiyo ādīnavo dussīlassa sīlavipattiyā.

‘Puna caparaŋ, gahapatayo, dussīlo sīlavipanno yaññadeva parisaŋ upasankamati– yadi khattiyaparisaŋ, yadi brāhmaņaparisaŋ, yadi gahapatiparisaŋ, yadi samaņaparisaŋ– avisārado upasankamati mankubhūto. Ayaŋ tatiyo ādīnavo dussīlassa sīlavipattiyā.

‘Puna caparaŋ, gahapatayo, dussīlo sīlavipanno sammūļho kālaŋ karoti. Ayaŋ catuttho ādīnavo dussīlassa sīlavipattiyā.

‘Puna (p. 185) caparaŋ, gahapatayo, dussīlo sīlavipanno kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ayaŋ pañcamo ādīnavo dussīlassa sīlavipattiyā. Ime kho, gahapatayo, pañca ādīnavā dussīlassa sīlavipattiyā.

‘Pañcime, gahapatayo, ānisaŋsā sīlavato sīlasampadāya. Katame pañca? Idha, gahapatayo, sīlavā sīlasampanno appamādādhikaraņaŋ mahantaŋ bhogakkhandhaŋ adhigacchati. Ayaŋ paţhamo ānisaŋso sīlavato sīlasampadāya.

‘Puna caparaŋ, gahapatayo, sīlavato sīlasampannassa kalyāņo kittisaddo abbhuggacchati. Ayaŋ dutiyo ānisaŋso sīlavato sīlasampadāya.

‘Puna caparaŋ, gahapatayo, sīlavā sīlasampanno yaññadeva parisaŋ upasankamati– yadi khattiyaparisaŋ yadi brāhmaņaparisaŋ, yadi gahapatiparisaŋ, yadi samaņaparisaŋ– visārado upasankamati amankubhūto. Ayaŋ tatiyo ānisaŋso sīlavato sīlasampadāya.

‘Puna caparaŋ, gahapatayo, sīlavā sīlasampanno asammūļho kālankaroti. Ayaŋ catuttho ānisaŋso sīlavato sīlasampadāya.

‘Puna caparaŋ, gahapatayo, sīlavā sīlasampanno kāyassa bhedā paraŋ maraņā sugatiŋ saggaŋ lokaŋ upapajjati. Ayaŋ pañcamo ānisaŋso sīlavato sīlasampadāya. Ime kho, gahapatayo, pañca ānisaŋsā sīlavato sīlasampadāyā’ ti.

Atha kho bhagavā pāţaligāmiye upāsake bahudeva rattiŋ dhammiyā kathāya sandassetvā samādapetvā samutejetvā sampahaŋsetvā uyyojesi– ‘abhikkantā kho, gahapatayo, ratti; yassadāni tumhe kālaŋ maññathā’ ti. Atha kho pāţaligāmiyā upāsakā bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkamiŋsu. Atha kho bhagavā acirapakkantesu pāţaligāmiyesu upāsakesu suññāgāraŋ pāvisi.

Tena (p. 186) kho pana samayena sunidhavassakārā magadhamahāmattā pāţaligāme nagaraŋ māpenti vajjīnaŋ paţibāhāya. Tena kho pana samayena sambahulā devatāyo sahassasahasseva pāţaligāme vatthūni pariggaņhanti. Yasmiŋ padese mahesakkhā devatā vatthūni pariggaņhanti mahesakkhānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaņhanti majjhimānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese nīcā devatā vatthūni pariggaņhanti nīcānaŋ tattha raññaŋ rājamahāmattānaŋ cittāni namanti nivesanāni māpetuŋ.

Addasā kho bhagavā dibbena cakkhunā visuddhena atikkantamānusakena tā devatāyo sahassasahasseva pāţaligāme vatthūni pariggaņhantiyo. Yasmiŋ padese mahesakkhā devatā vatthūni pariggaņhanti, mahesakkhānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaņhanti, majjhimānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese nīcā devatā vatthūni pariggaņhanti, nīcānaŋ tattha raññaŋ rājamahāmattānaŋ cittāni namanti nivesanāni māpetuŋ. Atha kho bhagavā tassā rattiyā paccūsasamaye paccuţţhāya āyasmantaŋ ānandaŋ āmantesi–

‘Ke nu kho ānanda pāţaligāme nagaraŋ māpentī’ ti . ‘Sunidhavassakārā, bhante, magadhamahāmattā pāţaligāme nagaraŋ māpenti vajjīnaŋ paţibāhāyā’ ti. ‘Seyyathāpi, ānanda, devehi tāvatiŋsehi saddhiŋ mantetvā; evameva kho, ānanda, sunidhavassakārā magadhamahāmattā pāţaligāme nagaraŋ māpenti vajjīnaŋ paţibāhāya. Idhāhaŋ, ānanda, addasaŋ dibbena cakkhunā visuddhena atikkantamānusakena sambahulā devatāyo sahassasahasseva pāţaligāme vatthūni pariggaņhantiyo. Yasmiŋ padese mahesakkhā devatā vatthūni pariggaņhanti mahesakkhānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaņhanti majjhimānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ (p. 187) padese nīcā devatā vatthūni pariggaņhanti nīcānaŋ tattha raññaŋ rājamahāmattānaŋ cittāni namanti nivesanāni māpetuŋ. Yāvatā, ānanda, ariyaŋ āyatanaŋ yāvatā vaņippatho idaŋ agganagaraŋ bhavissati pāţaliputtaŋ puţabhedanaŋ. Pāţaliputtassa kho, ānanda, tayo antarāyā bhavissanti– aggito vā udakato vā mithubhedato vā’ ti.

Atha kho sunidhavassakārā magadhamahāmattā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sārāņiyaŋ vītisāretvā ekamantaŋ aţţhaŋsu. Ekamantaŋ ţhitā kho sunidhavassakārā magadhamahāmattā bhagavantaŋ etadavocuŋ– ‘adhivāsetu no bhavaŋ gotamo ajjatanāya bhattaŋ saddhiŋ bhikkhusanghenā’ ti. Adhivāsesi bhagavā tuņhībhāvena.

Atha kho sunidhavassakārā magadhamahāmattā bhagavato adhivāsanaŋ viditvā yena sako āvasatho tenupasankamiŋsu; upasankamitvā sake āvasathe paņītaŋ khādanīyaŋ bhojanīyaŋ paţiyādāpetvā bhagavato kālaŋ ārocesuŋ– ‘kālo, bho gotama, niţţhitaŋ bhattan’ ti.

Atha kho bhagavā pubbaņhasamayaŋ nivāsetvā pattacīvaramādāya saddhiŋ bhikkhusanghena yena sunidhavassakārānaŋ magadhamahāmattānaŋ āvasatho tenupasankami; upasankamitvā paññatte āsane nisīdi. Atha kho sunidhavassakārā magadhamahāmattā buddhappamukhaŋ bhikkhusanghaŋ paņītena khādanīyena bhojanīyena sahatthā santappesuŋ sampavāresuŋ.

Atha kho sunidhavassakārā magadhamahāmattā bhagavantaŋ bhuttāviŋ onītapattapāņiŋ aññataraŋ nīcaŋ āsanaŋ gahetvā ekamantaŋ nisīdiŋsu. Ekamantaŋ nisinne kho sunidhavassakāre magadhamahāmatte bhagavā imāhi gāthāhi anumodi–

‘Yasmiŋ padese kappeti, vāsaŋ paņđitajātiyo;

Sīlavantettha bhojetvā, saññate brahmacārayo .

‘Yā (p. 188) tattha devatā āsuŋ, tāsaŋ dakkhiņamādise;

Tā pūjitā pūjayanti, mānitā mānayanti naŋ.

‘Tato naŋ anukampanti, mātā puttaŋva orasaŋ;

Devatānukampito poso, sadā bhadrāni passatī’ ti.

Atha kho bhagavā sunidhavassakārānaŋ magadhamahāmattānaŋ imāhi gāthāhi anumoditvā uţţhāyāsanā pakkāmi.

Tena kho pana samayena sunidhavassakārā magadhamahāmattā bhagavantaŋ piţţhito piţţhito anubandhā honti– ‘yenajja samaņo gotamo dvārena nikkhamissati taŋ “gotamadvāraŋ” nāma bhavissati. Yena titthena gangaŋ nadiŋ tarissati taŋ “gotamatitthaŋ” nāma bhavissatī’ ti.

Atha kho bhagavā yena dvārena nikkhami taŋ “gotamadvāraŋ” nāma ahosi. Atha kho bhagavā yena gangā nadī tenupasankami. Tena kho pana samayena gangā nadī pūrā hoti samatittikā kākapeyyā. Appekacce manussā nāvaŋ pariyesanti, appekacce uļumpaŋ pariyesanti, appekacce kullaŋ bandhanti apārā pāraŋ gantukāmā. Atha kho bhagavā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva – gangāya nadiyā orimatīre antarahito pārimatīre paccuţţhāsi saddhiŋ bhikkhusanghena

Addasā kho bhagavā te manusse appekacce nāvaŋ pariyesante, appekacce uļumpaŋ pariyesante, appekacce kullaŋ bandhante apārā pāraŋ gantukāme.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ye taranti aņņavaŋ saraŋ,

Setuŋ katvāna visajja pallalāni.

Kullañhi jano pabandhati,

Tiņņā medhāvino janā’ ti. Chaţţhaŋ.

7. Dvidhāpathasuttaŋ
77. Evaŋ (p. 189) me sutaŋ– ekaŋ samayaŋ bhagavā kosalesu addhānamaggapaţipanno hoti āyasmatā nāgasamālena pacchāsamaņena. Addasā kho āyasmā nāgasamālo antarāmagge dvidhāpathaŋ . Disvāna bhagavantaŋ etadavoca– ‘ayaŋ, bhante, bhagavā pantho; iminā gacchāmā’ ti. Evaŋ vutte, bhagavā āyasmantaŋ nāgasamālaŋ etadavoca – ‘ayaŋ, nāgasamāla, pantho; iminā gacchāmā’ ti.

Dutiyampi …pe… tatiyampi kho āyasmā nāgasamālo bhagavantaŋ etadavoca– ‘ayaŋ, bhante, bhagavā pantho; iminā gacchāmā’ ti Tatiyampi kho bhagavā āyasmantaŋ nāgasamālaŋ etadavoca– ‘ayaŋ, nāgasamāla, pantho; iminā gacchāmā’ ti. Atha kho āyasmā nāgasamālo bhagavato pattacīvaraŋ tattheva chamāyaŋ nikkhipitvā pakkāmi– ‘idaŋ, bhante, bhagavato pattacīvaran’ ti.

Atha kho āyasmato nāgasamālassa tena panthena gacchantassa antarāmagge corā nikkhamitvā hatthehi ca pādehi ca ākoţesuŋ pattañca bhindiŋsu sanghāţiñca vipphālesuŋ. Atha kho āyasmā nāgasamālo bhinnena pattena vipphālitāya sanghāţiyā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā nāgasamālo bhagavantaŋ etadavoca– ‘idha mayhaŋ, bhante, tena panthena gacchantassa antarāmagge corā nikkhamitvā hatthehi ca pādehi ca ākoţesuŋ, pattañca bhindiŋsu, sanghāţiñca vipphālesun’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Saddhiŋ caramekato vasaŋ,

Misso aññajanena vedagū.

Vidvā pajahāti pāpakaŋ,

Koñco khīrapakova ninnagan’ ti. Sattamaŋ.

8. Visākhāsuttaŋ
78. Evaŋ (p. 190) me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena visākhāya migāramātuyā nattā kālankatā hoti piyā manāpā. Atha kho visākhā migāramātā allavatthā allakesā divā divassa yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho visākhaŋ migāramātaraŋ bhagavā etadavoca

‘Handa kuto nu tvaŋ, visākhe, āgacchasi allavatthā allakesā idhūpasankantā divā divassā’ ti? ‘Nattā me, bhante, piyā manāpā kālankatā. Tenāhaŋ allavatthā allakesā idhūpasankantā divā divassā’ ti. ‘Iccheyyāsi tvaŋ, visākhe, yāvatikā sāvatthiyā manussā tāvatike putte ca nattāro cā’ ti? ‘Iccheyyāhaŋ, bhagavā yāvatikā sāvatthiyā manussā tāvatike putte ca nattāro cā’ ti.

‘Kīvabahukā pana, visākhe, sāvatthiyā manussā devasikaŋ kālaŋ karontī’ ti? ‘Dasapi, bhante, sāvatthiyā manussā devasikaŋ kālaŋ karonti; navapi, bhante… aţţhapi, bhante… sattapi, bhante… chapi, bhante… pañcapi, bhante… cattāropi, bhante… tīņipi, bhante… dvepi, bhante, sāvatthiyā manussā devasikaŋ kālaŋ karonti. Ekopi, bhante, sāvatthiyā manusso devasikaŋ kālaŋ karoti. Avivittā, bhante, sāvatthi manussehi kālaŋ karontehī’ ti.

‘Taŋ kiŋ maññasi, visākhe, api nu tvaŋ kadāci karahaci anallavatthā vā bhaveyyāsi anallakesā vā’ ti? ‘No hetaŋ, bhante Alaŋ me, bhante, tāva bahukehi puttehi ca nattārehi cā’ ti.

‘Yesaŋ kho, visākhe, sataŋ piyāni, sataŋ tesaŋ dukkhāni; yesaŋ navuti piyāni, navuti tesaŋ dukkhāni; yesaŋ asīti piyāni, asīti tesaŋ dukkhāni; yesaŋ sattati piyāni, sattati tesaŋ dukkhāni; yesaŋ saţţhi piyāni, saţţhi tesaŋ dukkhāni; yesaŋ paññāsaŋ piyāni, paññāsaŋ tesaŋ dukkhāni; yesaŋ cattārīsaŋ piyāni, cattārīsaŋ tesaŋ dukkhāni, yesaŋ tiŋsaŋ piyāni, tiŋsaŋ tesaŋ dukkhāni; yesaŋ vīsati piyāni, vīsati tesaŋ dukkhāni, yesaŋ dasa (p. 191) piyāni, dasa tesaŋ dukkhāni; yesaŋ nava piyāni, nava tesaŋ dukkhāni; yesaŋ aţţha piyāni, aţţha tesaŋ dukkhāni; yesaŋ satta piyāni, satta tesaŋ dukkhāni; yesaŋ cha piyāni, cha tesaŋ dukkhāni; yesaŋ pañca piyāni, pañca tesaŋ dukkhāni; yesaŋ cattāri piyāni, cattāri tesaŋ dukkhāni; yesaŋ tīņi piyāni, tīņi tesaŋ dukkhāni; yesaŋ dve piyāni, dve tesaŋ dukkhāni; yesaŋ ekaŋ piyaŋ, ekaŋ tesaŋ dukkhaŋ; yesaŋ natthi piyaŋ, natthi tesaŋ dukkhaŋ, asokā te virajā anupāyāsāti vadāmī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ye keci sokā paridevitā vā,

Dukkhā ca lokasmimanekarūpā.

Piyaŋ paţiccappabhavanti ete,

Piye asante na bhavanti ete.

‘Tasmā hi te sukhino vītasokā,

Yesaŋ piyaŋ natthi kuhiñci loke.

Tasmā asokaŋ virajaŋ patthayāno,

Piyaŋ na kayirātha kuhiñci loke’ ti. Aţţhamaŋ.

9. Paţhamadabbasuttaŋ
79. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho āyasmā dabbo mallaputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā dabbo mallaputto bhagavantaŋ etadavoca– ‘parinibbānakālo me dāni, sugatā’ ti. ‘Yassadāni tvaŋ, dabba, kālaŋ maññasī’ ti.

Atha kho āyasmā dabbo mallaputto uţţhāyāsanā bhagavantaŋ abhivādetvā padakkhiņaŋ katvā vehāsaŋ abbhuggantvā ākāse antalikkhe pallankena nisīditvā tejodhātuŋ samāpajjitvā vuţţhahitvā parinibbāyi.

Atha (p. 192) kho āyasmato dabbassa mallaputtassa vehāsaŋ abbhuggantvā ākāse antalikkhe pallankena nisīditvā tejodhātuŋ samāpajjitvā vuţţhahitvā parinibbutassa sarīrassa jhāyamānassa đayhamānassa neva chārikā paññāyittha na masi. Seyyathāpi nāma sappissa vā telassa vā jhāyamānassa đayhamānassa neva chārikā paññāyati na masi; evameva āyasmato dabbassa mallaputtassa vehāsaŋ abbhuggantvā ākāse antalikkhe pallankena nisīditvā tejodhātuŋ samāpajjitvā vuţţhahitvā parinibbutassa sarīrassa jhāyamānassa đayhamānassa neva chārikā paññāyittha na masīti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Abhedi kāyo nirodhi saññā,

Vedanā sītibhaviŋsu sabbā.

Vūpasamiŋsu sankhārā,

Viññāņaŋ atthamāgamā’ ti. Navamaŋ.

10. Dutiyadabbasuttaŋ
80. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Dabbassa, bhikkhave, mallaputtassa vehāsaŋ abbhuggantvā ākāse antalikkhe pallankena nisīditvā tejodhātuŋ samāpajjitvā vuţţhahitvā parinibbutassa sarīrassa jhāyamānassa đayhamānassa neva chārikā paññāyittha na masi. Seyyathāpi nāma sappissa vā telassa vā jhāyamānassa đayhamānassa neva chārikā paññāyati na masi; evameva kho, bhikkhave, dabbassa mallaputtassa vehāsaŋ abbhuggantvā ākāse antalikkhe pallankena nisīditvā tejodhātuŋ samāpajjitvā vuţţhahitvā parinibbutassa sarīrassa jhāyamānassa đayhamānassa neva chārikā paññāyittha na masī’ ti.

Atha (p. 193) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Ayoghanahatasseva, jalato jātavedaso;

Anupubbūpasantassa, yathā na ñāyate gati.

Evaŋ sammāvimuttānaŋ, kāmabandhoghatārinaŋ;

Paññāpetuŋ gati natthi, pattānaŋ acalaŋ sukhan’ ti. Dasamaŋ.

Pāţaligāmiyavaggo aţţhamo.

Tassuddānaŋ

Nibbānā caturo vuttā, cundo pāţaligāmiyā;

Dvidhāpatho visākhā ca, dabbena saha te dasāti.

Udāne vaggānamuddānaŋ–

Vaggamidaŋ paţhamaŋ varabodhi, vaggamidaŋ dutiyaŋ mucalindo;

Nandakavaggavaro tatiyo tu, meghiyavaggavaro ca catuttho.

Pañcamavaggavarantidha soņo, chaţţhamavaggavaranti jaccandho .

Sattamavaggavaranti ca cūļo, pāţaligāmiyamaţţhamavaggo .

Asītimanūnakasuttavaraŋ, vaggamidaţţhakaŋ suvibhattaŋ;

Dassitaŋ cakkhumatā vimalena, addhā hi taŋ udānamitīdamāhu .

Udānapāļi niţţhitā.

